
MINUTI
Il-Minuti tas-Seduta Nru. 191 li saret fit-8 ta' Novembru, 1993 ġew konfermati.

MISTOQSIJIET - TWEĠIBIET ORALI

DJAR -  ALLOKAZZJONI 

10730.  L-ONOR. JOE CILIA (f'isem l-Onor. Sandro Schembri Adami) staqsa lill-Ministru għas-Sigurta' Soċjali:  Jista' l-Ministru jidħol f'aktar dettall fil-fatturi diversi li jiġu kkonsidrati fl-allokazzjoni tal-postijiet?  Apparti d-dħul ta' l-applikant, id-daqs tal-familja u tad-dar fejn l-applikant joqgħod, x'jittieħed f'konsiderazzjoni biex tingħata post?

  ONOR. CENSU GALEA (Segretarju Parlamentari) (f'isem il-Ministru għas-Sigurta' Soċjali):   Id-diversi fatturi li jiġu kkonsidrati meta ssir allokazzjoni huma dawk kollha li dwarhom jintalbu d-dettalji fl-applikazzjoni għall-Akkommodazzjoni Form AA1 (Rev. 6/89) 

QRATI - INFIQ FUQ XOGĦLIJIET 

10731.  L-ONOR. JOE CILIA (f'isem l-Onor Sandro Scembri Adami)   staqsa lill-Ministru għall-Ambjent:  Jista' l-Ministru jgħid kemm ġew jiswew għall-Gvern ix-xogħlijiet li saru f'dawn il-postijiet fil-qorti:

1)  Uffiċini ġodda għall-Kamra ta' l-Avukati;

2)  Uffiċini ġodda għall-periti ġudizzjarji;

3)  Kamra għall-istampa;

4)  Żewġ awli oħra għall-maġistrati; u 

5)  Prim awla ġdida?

  ONOR. MICHAEL FALZON (Ministru għall-Ambjent):  L-informazzjoni li għandi hi dwar xogħlijiet li saru mit-Taqsima tax-Xogħlijiet.

  Ix-xogħol fl-uffiċini għall-Kamra ta' l-Avukati fil-qorti u li kien jikkonsisti f'tibjid, faċilitajiet u madum ġodda fit-toilets u bieb ġdid, kien jiswa Lm650.

  Ix-xogħol li sar fl-uffiċini għall-periti ġudizzjarji kien wieħed minimu u l-ispiża kienet tlaħħaq Lm380.

  L-ispazju li ngħata lill-istampa kien jagħmel parti minn waħda mir-Reġistri tal-qorti.  Hawn ukoll sar xogħol żgħir li l-ispiża tiegħu laħqet Lm200.

  Ix-xogħol fiż-żewġ awli oħra għall-maġistrati għadu kif inbeda u jikkonsisti f'alterazzjonijiet strutturali, sistema ta' dawl ġdida, panelling ta' l-injam mal-ħitan u għamara ġdida għall-ġudikatura, l-avukati u l-pubbliku għaż-żewġ awli.  Rigward dawn ta' l-aħħar it-Taqsima tax-Xogħlijiet qed tistenna l-istima tan-nefqa għall-approvazzjoni tal-Ministru konċernat.

  Ix-xogħol li sar fil-Prim Awla ġdida kien jikkonsisti f'alterazzjonijiet strutturali. stallazzjoni ġdida tad-dawl, panelling mal-ħitan, għamara ġdida għall-ġudikatura, l-avukati u l-pubbliku, kif ukoll  uffiċċju għall-ġudikanti li jinkludi faċilitajiet sanitarji.  L-ispiża kollha kienet ta' Lm5,800.

  Ix-xogħol kollu msemmi sar mill-ħaddiema tat-Taqsima tax-Xogħlijiet.

QRATI - INFIQ FUQ XOGĦLIJIET

10732.  L-ONOR.  JOE CILIA (f'isem l-Onor. Sandro Schembri Adami) staqsa lill-Ministru tal-Ġustizzja:  Jista' l-Ministru jgħid  kemm ġew  jiswew għall-Gvern ix-xogħlijiet li saru f'dawn il-postijiet fil-qorti:

1) Uffiċini ġodda għall-Kamra ta' l-Avukati;

2) Uffiċini ġodda għall-periti ġudizzjarji;

3) Kamra għall-istampa;

4)  Żewġ awli oħra għall-maġistrati; u

5)  Prim awla ġdida?

  ONOR. JOE FENECH (Ministru tal-Ġustizzja):  Peress li parti mill-ispiża għax-xogħlijiet neċessarji ħadha d-Dipartiment u parti d-Dipartiment tax-Xogħlijiet, iridu jsiru l-kunteġġi sabiex jingħataw il-figuri meħtieġa.  Dawn qed jinġabru.  Pero' dan ma jistax jingħad għaż-żewġ awli ġodda tal-Maġistrati billi x-xogħol fuqhom għadu sejjer.

PALAZZ VERDALA

10733. JOE CILIA (f'isem l-Onor. Sandro Schembri Adami) staqsa lill-Ministru għall-Ambjent:  Jista' l-Ministru jgħid x'xogħol sar fil-Palazz Verdala mill-Ministeru għall-Ambjent?  Kemm ġie jiswa?  Kif qed jiġu mħarsa u preservati l-gwerniċi fl-ewwel sular biex jibqa' attraenti tul iż-żmien?

  ONOR. MICHAEL FALZON: Jien informat li x-xogħlijiet li saru dan l-aħħar fil-Palazz Verdala kienu jinkludu:

  Sistema ġdida ta' tankijiet għall-ħażna ta' l-ilma fuq il-bejt.  Din saret biex  jitneħħa l-piż mit-torrijiet li l-parti ta' fuq tagħhom kienet qed isservi ta' reservoir.  Dan il-piż ta' l-ilma kien qed jikkawża ħsarat strutturali.

  Sistema ġdida ta' dawl u fanali ġodda fit-triq privata tal-Palazz.

  Bdil u rranġar ta' diversi aperturi ta' l-injam.

  L-ispiża għall-materjal għal dawn ix-xogħlijiet kienet ta' Lm4616.

  Partijiet mill-gwerniċi tal-ġebel ta' l-ewwel sular tal-palazz ġew restawrati u d-dipartiment konċernat qed jikkonsidra x'tip ta' protezzjoni għandha tingħatalhom biex titnaqqas kemm jista' jkun il-ħsara mill-elementi.

  MR SPEAKER (Onor. Lawrence Gonzi):  L-Onor. Salvu Sant.

  ONOR. SALVU SANT:  Mr Speaker, billi l-Palazz ta' Verdala jintuża ftit li xejn ħlief f'xi okkażjonijiet, forsi jista' jibda jintuża għal aktar  okkażjonijiet u b'hekk ikun aħjar għall-post stess għax jingħata aktar ħajja. 

  ONOR. MICHAEL FALZON:  Safejn naf jien, l-użu tal-Palazz Verdala huwa prerogattiva tal-President  u jintuża minnu fis-sajf.  Dawn ix-xogħlijiet li saru huma ta' manutenzjoni, u kien hemm bżonnhom.  

  MR SPEAKER:  L-Onor.  Cilia.

  ONOR. JOE CILIA:   Nixtieq nistaqsi fiex waslu x-xogħlijiet, mhux fuq il-Palazz Verdala imma  fuq Villa Fransija, f'Ħal Balzan jew Ħal Lija, li kienet tħalliet biex tintuża bħala uffiċċju tal-Prim Minstru, ikun min ikun fil-gvern. 

  ONOR. EDDIE FENECH ADAMI (Prim Ministru):  Minħabba komplikazzjonijiet legali l-Gvern għadu ma ħax il-pussess ta' dan il-legat, għalkemm saret l-aċċettazzjoni.    

  MR SPEAKER:  L-Onor. Salvu Sant.

  ONOR. SALVU SANT:  Il-Ministru rrisponda xott xott li Palazz Verdala jużah il-President fis-sajf u jien ma nħossx li din hija risposta.  Barra dan hemm ukoll il-Palazz tal-Girgenti li kien se joqgħod fih il-Prim Ministru, li  fil-fatt huma żewġ palazzi. Allura ma jħossx li dawn flok inħalluhom hemm bħala monument, għandhom jintużaw, ngħidu aħna għall-benefiċċju taż-żgħażagħ jew għal xi funzjoni oħra importanti?

  ONOR. EDDIE FENECH ADAMI:  Il-Palazz Verdala, kif spjega l-Ministru għall-Ambjent, huwa prerogattiva tal-President.  Fil-fatt il-President regolarment jużah fix-xhur tas-sajf, u dan il-Palazz jiġi wżat ukoll f'okkażjonijiet oħra fejn il-President jidhirlu xieraq.  Għar-rigward tal-Palazz tal-Girgenti, nista' ngħid li dak ġie restawrat. Veru li huwa intiż bħala residenza tal-Prim Ministru, u għalkemm jien m'inix residenti hemmhekk,  nista' ngħid li nużah regolarment għal laqgħat twal tal-Kabinett jew ma' nies partikolari li nkun se niltaqa' magħhom fit-tul.  Bħala regola l-laqgħat isiru hemm u f'diversi okkażjonijiet ġie wżat biex nirċievi nies li jiġu jżuruna hawn Malta, bħal delegazzjonijiet uffiċjali, eċċ.  Pero' nassigura lill-Kamra li qed isir użu regolari f'dan is-sens - għalkemm mhux f'sens ta' abitazzjoni - u ssirlu wkoll manutenzjoni regolari.

BALZAN - PALAZZ TA' SAN ANTON

10734.  L-ONOR. JOE CILIA (f'isem l-Onor. Sandro Schembri Adami) staqsa lill-Ministru għall-Ambjent:  Jista' l-Ministru jgħid fiex kienet tikkonsisti u kemm kienet in-nefqa tal-manutenzjoni intensiva li saret fis-swali ta' De Paule Vassalli u fil-ġonna privati tal-Palazz ta' San Anton?  

  ONOR. MICHAEL FALZON:  Ix-xogħlijiet li saru fid-De Paule u Vassalli Suites fil-Palazz ta' San Anton kienu prinċipalment jikkonsistu fi twaħħil ta' aperturi ġodda; stallazzjoni ta' air conditioners; provvista ta' twapet u purtieri; sistema ta' l-elettriku u ilma ġodda; tqegħid ta' gallerija ta' l-injam ġdida; alterazzjonijiet strutturali; kostruzzjoni ta' kmamar tal-banju; tqegħid ta' ċangatura u attrezzi oħra.

  Fil-ġonna privati ta' San Anton saret tiswija fuq passaġġi qodma u kostruzzjoni ta' oħrajn ġodda.  Barra minn hekk inbidlet ukoll parti sostanzjali mill-ħajt bejn il-ġnien u Triq Sant 'Antin.  

  Peress li x-xogħlijiet saru mill-ħaddiema tal-Gvern fl-Estates Management Department, u l-ispejjeż prinċipalment jikkonsistu f'pagi, huwa diffiċli f'dan l-istadju, li tingħata ċifra eżatta tan-nefqa globali.    

PALAZZ TAL-GRAN MASTRU - RESTAWR

10735  L-ONOR. JOE CILIA (f'isem L-Onor. Sandro Schembri Adami) staqsa lill-Ministru għall-Ambjent:    Kemm nefaq il-Gvern fir-restawr fis-saqaf tas-sala tal-Gran Kunsill, fil-pilastri tal-ġebel, fil-bitħa ta' Nettuno, fil-Kwadrant ta' l-Arloġġ tal-Palazz u taż-żewġ lapidi li qegħdin fl-intrata tal-Palazz tal-President, fil-Belt?  Jista' l-Ministru jagħti breakdown tan-nefqa?  Min kien imqabbad jagħmel dan ix-xogħol?  Kemm ġie jiswa d-damask il-ġdid fis-sala tal-Gran Kunsill u f'żewġ swali oħra apparti?

  ONOR. MICHAEL FALZON:  Jien informat li r-restawr tal-pilastri tal-ġebel fil-bitħa ċentrali magħrufa bħala ta' Nettuno, il-kwadrant ta' l-arloġġ, il-lapidi fl-entratura tal-Palazz, kif ukoll ix-xogħol fuq is-saqaf tas-sala tal-Gran Kunsill kienu saru mill-ħaddiema tas-Sezzjoni ta' l-Antikita' tat-Taqsima tax-Xogħlijiet.  L-ispiża tal-materjal għax-xogħol tas-saqaf kienet ta' Lm870.

  Id-damask il-ġdid fit-tliet swali tal-Palazz sewa Lm55,000.

SKEJJEL - PURTINARA

13243.  L-ONOR. JOE CILIA (f'isem l-Onor. Noel Farrugia)  staqsa lill-Ministru ta' l-Edukazzjoni u Riżorsi Umani:  Jista' l-Ministru jwieġeb il-mistoqsija parlamentari numru 12483?

  ONOR. UGO MIFSUD BONNICI (Ministru ta' l-Edukazzjoni u Riżorsi Umani):  L-għadd ta' purtinara fl-iskejjel tal-Gvern huwa ta' 434 li minnhom 152 huma rġiel.  L-għadd ta' dawk li spiċċaw bl-eta' kien hekk:  fl-1988 - 17;  fl-1989 - 11;  fl-1990 - 15;  fl-1991 - 18;  fl-1992 - 13;  fl-1993 - 21.  L-għadd ta' dawk li jagħmlu xogħol ħafif huwa ta' 53.

  It-tweġiba għall-aħħar żewġ partijiet tal-mistoqsija ma nistax nagħtiha għaliex tinvolvi sigħat twal ta' xogħol u ma naħsibx li huwa għaqli li jitwaqqaf ix-xogħol ta' kuljum.

   MR SPEAKER:  L-Onor. Cilia, mistoqsija supplimentari.

  ONOR. JOE CILIA:  Jista' l-Ministru jgħid meta kienet l-aħħar intake ta' purtinara mal-Gvern u jekk il-Ministru għandux studju dwar kemm jonqos biex ikun hemm full complement?

  ONOR. UGO MIFSUD BONNICI:  L-aħħar li daħlu purtinara mal-Gvern - jekk niftakar sew - kien xi tliet snin ilu imma ma nistax nagħtik id-data preċiża.  Sar studju u fil-fatt din il-materja għadha qed tiġi studjata għar-raġuni li se nsemmi.  Hemm skejjel li jinħtieġu biss numru żgħir ta' purtinara imma mbagħad hemm skejjel oħra li jkunu kbar, bħal ngħidu aħna l-kumpless tal-Liceo fl-Imsida u  dak li qabel kien l-Isptar ta' St. Andrews fejn illum hemm l-iskola Sir Adrian Dingli, li għandha 44 klassi.  F'din l-iskola qed nagħmlu esperiment billi nagħtu kuntratt ta' tindif lil xi kumpannija partikolari -  wara li tkun ħarġet tender - biex it-tindif ikun jista' jsir wara l-ħin ta' l-iskola.  Għax meta jkollok numru kbir ta' klassijiet, il-purtinara - ikollok kemm ikollok - wara l-ħin ta' l-iskola ma jlaħħqux jaħslu l-klassijiet sakemm jispiċċa l-ħin tax-xogħol.  Kemm-il darba rajna jekk nistgħux indaħħlu casuals biex jaħslu l-klassijiet wara nofsinhar meta t-tfal ma jkunux hemm, pero' dan kien diffiċli għax biex iżżomm in-nies fl-iskola wara l-ħin, trid iżżomm anke lill-headmaster u nies oħra biex jaraw li l-iskola ma jħalluhiex f'idejn il-barranin u f'idejn casuals biss.  Allura  din is-sena f'ċerti skejjel partikolari, bħal Sir Adrian Dingli, il-Mosta u l-Upper Lyceum ta' l-Imsida, ipprovajna nagħtu kuntratt lil kumpanniji  bħal Salamander u Bad Boy biex jidħlu jnaddfu l-iskola, x'uħud minnhom għal ċertu żmien, per eżempju għal tliet xhur u oħrajn għidnielhom li jridu jnaddfuhom fi 15-il ġurnata qabel ma tibda l-iskola.  

  MR SPEAKER:  L-Onor. Edwin Grech.

  ONOR. EDWIN S. GRECH:  Allura f'din il-proċedura l-headmaster ikun preżenti wkoll?  

  ONOR. UGO MIFSUD BONNICI:  Dawn imorru fil-ħin ta' l-iskola.    (Interruzzjonijiet)  Ħmistax-il ruħ sal-5.00 p.m. jilħqu jnaddfu għax imorru grupp ta' nies u jnaddfu f'daqqa, pero' ma tistax iddaħħal 15-il casual għal sagħtejn wara nofs inhar għax ikun daqsxejn imprattikabbli.  Il-konċett ta' kumpanniji li jagħmlu xogħol fi skola għadha daqsxejn esperimentali u qed nipprovawha ħalli naraw x'riżultati tagħti,  liema kumpanniji tista' tafda u f'liema skejjel huwa għaqli li tagħmel dan.  Jekk jista' jkun kull skola jrid ikollha l-purtinara għax jekk tifel jirremetti, xi ħadd iħammeġ jew waqt li jkun qiegħed jitqassam il-ħalib jixtered fl-art, ma tistax toqgħod tistenna kumpanniji biex inaddfuh għax irid jitnaddaf dak il-ħin.  Pero' f'kumplessi kbar ikun jaqbel li jkollok kumpannija li għandha ċertu numru ta' nies impjegati biex inaddfu, imorru fl-iskejjel u jnaddfu wara li t-tfal joħorġu mill-klassijiet peress li huwa diffiċli li t-tindif isir bit-tfal fil-klassi.

  MR SPEAKER:  L-Onor. Debono Grech.

  ONOR. JOE DEBONO GRECH:  Nixtieq nistaqsi lill-Ministru jekk minflok ma jagħmlu kumpannija ...  Hu qal li ma jistax jibgħat żewġ casuals għal erba' sigħat biex inaddfu l-iskejjel u jien nemmen li dan ma jistax isir, imma jista' jkollok casuals li tgħaqqadhom fi gruppi u jmorru jnaddfu l-iskola.  Jekk irid inaddaf l-iskejjel wara l-ħin, possibbli m'hemmx xi ħadd responsabbli li joqgħod f'dik l-iskola sakemm dawn il-casuals inaddfu?  Inkella jgħidulna li dawn 'il quddiem se jagħtuhom lill-kumpanniji, u ma joqogħdux jinħbew wara l-affarijiet u jesperimentaw.

  ONOR. UGO MIFSUD BONNICI:  M'hemm l-ebda ħsieb li nagħtu t-tindif ta' l-iskejjel kollha lill-kumpanniji, pero'  jekk l-esperiment jirnexxi - kif donnu jidher li qed jagħmel - naħseb li jkun għaqli  li f'ċerti skejjel kbar nagħtu kuntratti lill-kumpanniji għax niffrankaw il-flus u nżommu iktar indafa.

  MR SPEAKER:  L-Onor. Cilia.

  ONOR. JOE CILIA:  Din il-mistoqsija l-iktar li għamilnieha huwa għax -  kif jaf il-Ministru - l-istudenti f'ħafna postijiet qed jipprotestaw minħabba l-ħmieġ li qed ikun hemm fl-iskejjel.  Il-Ministru jaħseb li jekk idaħħal il-kumpanniji privati wara l-ħin ta' l-iskola biex inaddfu, dawn ikunu sodisfaċenti biżżejjed biex jissostitwixxu r-rwol tal-purtinara? Il-Ministru qal -  u l-kollega tiegħi, l-Onor. Edwin Grech irrefera għall-kwestjoni tal-headmaster -  li fost id-diffikultajiet li kien hemm biex jiġu mpjegati casuals ħalli jnaddfu, kien hemm dik li l-iskola ma tistax tibqa' waħedha, imma jrid ikun hemm il-headmaster.   Mhux l-istess japplika jekk ikun hemm kumpannija privata?   

  ONOR. UGO MIFSUD BONNICI:  Sur President, hemm bżonn li f'kull skola jkun hemm numru żgħir ta' purtinara u fl-iskejjel li huma kbar ħafna jaqbel li jkollok konċentrazzjoni ta' nies f'daqqa biex inaddfu meta jkun hemm bżonn bejn il-ħin li tispiċċa l-iskola u l-ħin li jispiċċa x-xogħol.  Jien fil-bidu pprovajt is-sistema li jidħlu n-nies mal-Gvern bħala purtinara, iżda x'jiġri?  Jiġri li ma tistax iddaħħalhom minn postijiet partikolari, u nagħti eżempju ħalli nfiehem x'qed ngħid  (Interruzzjonijiet)   Jiena dak iż-żmien issuġġerejt lill-Establishments  li Malta u GĦawdex jitqassmu f'distretti u dawn il-purtinara neħduhom minn ċerti distretti, iżda sibna li ma nistgħux nagħmlu hekk.   Kif inhuma r-regolamenti ma jippermettux dan, allura jiġri li daħħalna 120 purtinar li 38 minnhom kienu minn GĦawdex għaliex huma kellhom prijorita'.   Dawn it-38 persuna qassamniehom fin-north ta' Malta biex imorru lejn GĦawdex malajr.  Pero' mbagħad għal raġunijiet umanitarji jkun hemm pressjoni biex dawn imorru jaħdmu f'GĦawdex u allura tibqa' mingħajr dawn il-purtinara f'Malta.   Fil-fatt l-aktar li jinħass in-nuqqas kbir ta' dawn il-purtinara huwa f'dawk il-postijiet fejn kienu ppostjati l-purtinara GĦawdxin.   Id-diffikulta' hija li skond kif inhuma l-affarijiet ma tistax timpjega nies mal-Gvern skond il-lokalita' mentri fil-każ tal-purtinara hemm rabta mal-lokalita'.    Kieku allaħares qatt kelli nagħma u ndaħħalhom kollha minn Bormla, ikolli l-ikbar disgwid għaliex imbagħad purtinar minn Bormla jkollu jmur inaddaf l-iskola tal-Mellieħa kuljum.   Dejjem jaqbel li l-purtinara jkunu mill-viċinanzi pero' dawn mhux dejjem huma distribwiti f'Malta u GĦawdex ugwalment u allura għal ċerti skejjel kbar bħal ta' l-Imtarfa u Bighi jaqbel li naraw jirnexxix l-esperiment li jkollok kuntrattur li  jmur jagħmel xogħol konċentrat ta' ndafa, jitħallas ta' dak il-kuntratt u mbagħad ikun hemm il-purtinara li jagħmlu x-xogħol ta' kuljum biss.  Dan huwa l-esperiment li qegħdin nipprovaw nagħmlu.

  MR SPEAKER;  Grazzi.  Il-ħin tal-mistoqsijiet għadda.  Tqegħid ta' Karti.  Il-Ministru għall-Ambjent.


TQEGHID TA' KARTI FUQ IL-MEJDA

  ONOR. MICHAEL FALZON: Inqiegħed fuq il-Mejda tal-Kamra: 

Kopja tar-Rapport Annwali ta' l-Awtorita' ta' l-Ippjanar għas-sena 1993; u

Kopja tal-Financial Statements għall-perjodu li għalaq fit-30 ta' Settembru 1993 u Estimi ta' Dħul u Nfiq ta' l-Awtorita' ta' l-Ippjanar għall-perjodu mill-1 ta' Ottubbru 1993 sat-30 ta' Settembru 1994.

Kopja ta' dawn ir-rapporti se titqassam lill-Onor. Membri.

  MR SPEAKER:  Grazzi.  Stqarrijiet ministerjali.  Il-Prim Ministru.


STQARRIJIET MINISTERJALI

STQARRIJA TAL-PRIM MINISTRU DWAR RAPPORT TAL-BORD TA' INKJESTA FUQ IRREGOLARITAJIET FL-GHOTI TA' SELF MILL-MID-MED BANK LTD SAD-9 TA' MEJJU, 1987

  ONOR. EDDIE FENECH ADAMI:  B'konnessjoni ma' l-istqarrija li se nagħmel, inqiegħed fuq il-Mejda tal-Kamra:

Rapport mill-Bord ta' Inkjesta dwar Mid-Med Bank Ltd (Book 1 sa Book VIII)

Rapport mill-Bord ta' Inkjesta dwar Mid-Med Bank Ltd - Case No. II: Lay Lay Group of Companies (Book IX sa Book XIII);

Rapport mill-Bord ta' Inkjesta dwar Mid-Med Bank Ltd - Case No III: Concrete Works Ltid u tal-Barrani Co. Ltd (Book XIV sa Book XXXIV u General Index);

Rapport mill-Bord ta' Inkjesta dwar Mid-Med Bank Ltd - Deal; Victor Balzan u John Leone Ganado (Book XXXV);

Rapport mill-Bord ta' Inkjesta dwar Mid-Med Bank Ltd - Filati Co. Ltd, Terres Ltd u Ideal Construction Ltd (Book XXXVI);

Rapport mill-Bord ta' Inkjesta dwar Mid-Med Bank Ltd - Ronald Agius Ltd u Rana Ltd (Book XXXVII)

Rapport mill-Bord ta' Inkjesta dwar Mid-Med Bank Ltd - Eurowear u Clothing Industry Ltd (Book XXXVIII); u

Rapport mill-Bord ta' Inkjesta dwar Mid-Med Bank Ltd - Other Irregularities (Book XXXIX)

Dawn jikkonsistu f'39 ktieb u indiċi ġenerali li huma fotokopja tar-Rapport mill-Bord ta' Inkjesta dwar irregolaritajiet fl-għoti tas-self mill-Mid-Med Bank Ltd sad-9 ta' Mejju, 1987.

  Infakkar lill-Kamra li fuq talba tal-Bord tad-Diretturi ta' Mid-Med Bank Ltd, b'ittra tat-8 ta' Mejju, 1989 jiena kont innominajt lill-Imħallef John Anastasi bħala Bord ta' Inkjesta bis-saħħa ta' artikolu 4 ta' l-Att ta' l-1977 dwar l-Inkjesti sabiex:

1.
jirċievi mingħand il-Bord tad-Diretturi ta' Mid-Med Bank Ltd rapporti dwar kazi ta' "advances" magħmula mill-Bank sad-9 ta' Mejju 1987 li fil-fehma ta' l-istess Bord tad-Diretturi jqajmu suspetti fondati ta' irregolarita' li wasslet jew tista' twassal għal telf għall-istess Bank billi ma gewx osservati r-regolamenti u l-prattika bankarja normali;

2.
jinvestiga u jirrapporta dwar dawn il-kazi u oħrajn li jistgħu jiġu a konjizzjoni tiegħu;

3.
fejn jirrizultaw nuqqasijiet, jidentifika min kien responsabbli għal dawn in-nuqqasijiet;

4.
jirrakkommanda, fejn jidhirlu, x'passi għandhom jittieħdu kontra min naqas fid-dmirijiet tiegħu;

5.
jirrakkommanda x'passi għandhom jittieħdu biex kull telf lill-Bank jigi rrimedjat;

6.
jagħmel dak kollu meħtieg sabiex jintlaħqu l-iskopijiet imsemmija fil-paragrafi preċedenti.

  Il-Bord ipprezenta lili l-ewwel parti tar-rapport tiegħu, konsistenti fi tmien kotba maqsuma f'disa' kapitli, bid-data tas-26 ta' Gunju, 1991, it-tieni parti tar-rapport tiegħu konsistenti f'ħames kotba numerati minn disgħa sa tlettax, maqsumin f'disa' kapitli, b'ittra tas-7 ta' Frar 1992, u t-tielet parti tar-rapport tiegħu konsistenti f'sitta u għoxrin ktieb numerati minn erbatax sa disgħa u tletin (li minnhom il-kotba minn erbatax sa erbgħa u tletin huma maqsuma f'sebgħa u ħamsin kapitlu) fis-7 ta' Frar 1993.  Minbarra r-rapport, li kopja tiegħu qed inpoggi fuq il-Mejda tal-Kamra, gew konsenjati lili mar-rapport numru ta' volumi b'dokumenti li għalihom hemm referenza fir-rapport.

  Sejjer insemmi biss ir-rizultanzi prinċipali tar-rapport. 

  L-ewwel parti tar-Rapport tittratta b'mod ezawrjenti u dettaljat ħafna dwar irregolaritajiet fl-għoti ta' self u faċilitajiet bankarji lil Galtom Co Ltd,  St John Textile Industry Co Ltd u Weavewell Industries Ltd.  Il-konkluzjonijiet prinċipali tar-rapport huma:

1)
Il-Kumpanniji Galtom Co Ltd u St John Textile Industries Co Ltd spiċċaw b'telf ta' madwar Lm1,300,000 għad-dannu ta' Mid-Med Bank Ltd u l-Investment Finance Bank.  Dawn il-Kumpanniji "gew imwaqqfa u gie mogħti lilhom self b'mod mhux tas-soltu (unorthodox) u kontra l-prattika bankarja aċċettata ............. anki meta kien ċar li l-Kumpaniji kienu falluti u meta l-Bank Ċentrali u uffiċjali tal-Bank u l-promoturi innifishom, kollha kemm huma, kienu aċċettaw li l-falliment kien irriversabbli." (Book I, Chapter I p.11 - 12).

2)
Il-Bord jikkonkludi li l-persuni responsabbli għall-irregolaritajiet f'mizuri u modi differenti huma l-Ex Ministru ta' l-Industrija, l-Onorevoli Karmenu Vella; l-Agent Gvernatur tal-Bank Ċentrali, is-Sur Henry de Gabriele; Is-Sur Alfred Sapiano, Kap ta' l-Exchange Control fil-Bank Centrali; L-Avukat Dottor J M Buttigieg, allura Chairman tal-Bord tad-Diretturi tal-Mid-Med Bank Ltd; is-Sur Francis R Flynn, General Manager f'Mid-Med Bank Ltd; Is-Sur Mario Vella, Advances Manager ta' Mid-Med Bank Ltd; u l-industrijalisti Taljani, Alberganti Armando, Comellato Umberto u Tommaso Montalto, Chairman tal-Bord tad-Diretturi ta' Galtom Co Ltd u ta' St John Textile Industry Co Ltd, kif ukoll dipendenti ta' l-istess kumpanniji.

3)
Il-Bord irrakommanda li:

a)
il-Kummissjoni Permanenti dwar il-Korruzzjoni tkompli bl-investigazzjonijiet dwar allegazzjonijiet ta' aċċettazzjoni ta' rigali illeċiti minn Ministri, uffiċjali ta' Malta Development Corporation, uffiċjali ta' banek u oħrajn.

b)
il-Bord ta' Dixxiplina tal-Bank Ċentrali jiddeċiedi dwar x'passi jittieħdu kontra l-Agent Gvernatur tal-Bank Ċentrali u l-Kap ta' l-Exchange Control.

ċ)
il-Bord ta' Dixxiplina ta' Mid-Med Bank Ltd jiddeċiedi x'azzjoni jieħu kontra l-General Manager, is-Sur F R Flynn u s-Sur Mario Vella, Advances Manager.

d)
il-Kummissarju tal-Pulizija jew l-Attorney General jieħu l-azzjoni li jidhirlu xierqa kontra l-ex-Ministru l-Onorevoli Karmenu Vella u l-Avukat Dottor J M Buttigieg.

  B'ittra tal-11 ta' Lulju 1991 jiena bgħatt kopja ta' din l-ewwel parti tar-rapport lill-Kummissarju tal-Pulizija, lill-Attorney General, lill-Gvernatur tal-Bank Ċentrali u liċ-Chairman ta' Mid-Med Bank Ltd kif ukoll liċ-Chairman tal-Kummissjoni Permanenti kontra l-Korruzzjoni.

  Sussegwentement jiena gejt informat mill-Gvernatur tal-Bank Ċentrali u miċ-Chairman ta' Mid-Med Bank Ltd li huma kienu waqqfu l-indaġni tagħhom meta gew aċċertati mill-Bord li dan kien għadu sejjer bl-investigazzjonijiet li setgħu jimplikaw lid-dipendenti tagħhom f'kazijiet oħra.  Inzid li fil-frattemp is-Sinjuri Flynn, Vella, de Gabriele u Sapiano taw spjegazzjonijiet tagħhom bil-miktub biex jirribattu il-konkluzjonijiet tal-Bord fil-konfront tagħhom individwalment.

  Inbdew proċeduri kriminali kontra Tommaso Montalto f'Lulju, 1990 u ninsab informat li ngħatat sentenza ta' kundanna għal misapproprjazzjoni indebita u frodi dalgħodu mill-Qorti tal-Magistrati.

  It-tieni parti tar-Rapport tittratta wkoll b'mod ezawrjenti u dettaljat ħafna dwar irregolaritajiet fl-għoti ta' self lil LayLay Group of Companies.  Il-Bord jikkonkludi li fl-20 ta' Jannar 1992 id-dejn ta' dawn il-kumpanniji lill-Bank kien ta' madwar Lm331,000 u li s-self gie awtorizzat kontra l-prattika normali (unorthodox way), generalment kontra l-pariri ta' l-uffiċjali ta' l-Advances Department tal-Bank.

  Il-Bord jikkonkludi li r-responsabilita' għan-nuqqasijiet li rrizultaw taqa' fuq:

1)
L-Avukat Dottor J M Buttigieg, Chairman ta' Mid-Med Bank Ltd li taħt id-direzzjoni personali tiegħu kienu jitmexxew il-kontijiet kollha tal-kumpanniji msemmija mill-Head Office (Book XIII, title VII p 10).

2)
Il-General Manager tal-Bank, is-Sur F R Flynn, li kien jaf bl-irregolaritajiet għalkemm f'xi zmien iċ-Chairman tal-Bank kien ordna li xi "files" ma jgħaddux mingħand il-General Manager u jmorru dritt għand iċ-Chairman.

3)
L-Assistant General Manager tal-Bank, Maurice Xuereb, għas-sehem tiegħu f'xi deċizjonijiet.

  Il-Bord għadda mbagħad biex irrakkommanda biss li jittieħdu l-passi meħtiega biex l-amministrazzjoni tal-Bank tikseb fiduċja sħiħa.

  It-tielet parti tar-Rapport tittratta b'mod ukoll dettajlat u ezawrjenti l-irregolaritajiet ta' self magħmul lill-Kumpanniji Concrete Works Ltd u Tal-Barrani Co Ltd li fit-30 ta' Mejju, 1989,  kellhom jagħtu bejniethom lill-Bank is-somma ta' Lm513,341.

  Il-konkluzjoni tal-Bord hija li s-self ta' dawn il-Kumpanniji sar kontra l-prattika bankarja normali u b'riskju tal-flus tal-kredituri u l-azzjonisti tal-Bank.

  Dwar responsabilita' l-Bord jikkonkludi li "m'hemmx dubju li r-responsabbilta' sħiħa taqa' fuq l-imsemmi Chairman, Dottor J M Buttigieg, u l-uffiċjali eżekuttivi għolja li kienu nvoluti fl-għoti inizzjali ta' dawn il-faċilitajiet u għall-mod irrazzjonali u irregolari kif tmexxew il-kontijiet relattivi."  Il-Bord jindika lill-General Manager, is-Sur F R Flynn, l-Advances Manager, Mario Vella u l-Assistant General Manager, Maurice Xuereb, bħala l-Uffiċjali Eżekuttivi għolja msemmija (Book XXXIII, Chapter 55 p 837).

  Fit-23 ta' Ottubru, 1992, il-Bord talabni nestendi l-inkarigu li fil-bidu kien ta' sitt xhur għal wara s-7 ta' Novembru, 1992, billi kien għad baqa' diversi kontijiet x'jiġu eżaminati.  GĦalhekk jien estendejt l-inkarigu tal-Bord sas-7 ta' Frar, 1993, u informajt lill-Bord li ma kontx beħsiebni nestendi l-inkarigu aktar.  Dan jispjega għaliex ir-rapport fil-kotba minn ħamsa u tletin sa disgħa u tletin huwa ħafna anqas dettaljat u eżawrjenti.

  F'din il-parti tar-Rapport il-Bord jikkonkludi li "diversi każijiet oħra li ġew senjalati mid-Direttur (ta' Mid-Med Bank Ltd) Albert Muscat lill-Bord bl-ittra tiegħu tas-27 ta' Gunju, 1989, bħala li jistħoqqilħom investigazzjoni speċjali, ġew attwalment skrutinizzati u rriżulta li suspetti ta' irregolaritajiet fis-self imqanqla mill-Bord tad-Diretturi kienu fondati ħafna (very well founded) u għalhekk ġew konfermati".  (Book XXXV, p 3)

  Il-Bord għadda mbagħad biex jeżamina "telegrafikament" ir-raġunijiet prinċipali li wassluh għall-konklużjonijiet tiegħu.  Il-kontijiet eżaminati kienu ta' DEAL, Victor Balzan, John Leone Ganado, Filati Co Ltd, Terres Co Ltd, Ideal Construction Ltd, Ronald Agius Ltd, Rana Ltd, Eurowear Clothing Industry Ltd.

  F'dawn il-każijiet kollha l-Bord jikkonkludi li hemm responsabilita' taċ-Chairman u l-General Manager tal-Bank u xi uffiċjali oħra.

  Fl-aħħar ktieb (numru XXXIX) il-Bord jeżamina l-kontijiet tal-Kumpanniji C Grech & Carabott Co Ltd u KGC Shipping Co Ltd, Miles Manufacturers Ltd, Sesco Trading Co Ltd u John Dalli MP Ltd, u lista ta' kontijiet mal-Branches tal-Bank fiż-Zejtun,  Cospicua u Zabbar.

  Dwar il-Kumpannija C Grech & Carabott Co Ltd il-Bord jirrimarka li s-somma ta' Lm363,073 ġiet "written off" wara laqgħa għolja (high level meeting) li saret fid-19 ta' Diċembru, 1986,  preseduta mill-Onorevoli Wistin Abela, allura Ministru tal-Finanzi u li għaliha attendew l-Avukat Dottor Edgar Mizzi, bhala Konsulent Legali tal-Gvern, is-Sur H de Gabriele bħala Deputy Governor tal-Bank Ċentrali, Dottor J M Buttigieg bħala Chairman tal-bank, is-Sur F R Flynn bħala General Manager u s-Sur Mario Vella bħala Manager, Special Unit tal-bank.

  Id-deċiżjoni f'din il-laqgħa wasslet biex Grech u Carabott inħelsu mill-garanziji tagħhom, twaqqfu l-kawżi u l-bank aċċetta s-somma ta' Lm1,000 "in full and final settlement". (Book XXXIX p201).

  Il-Bord ikkonkluda li r-raġunijiet għal dan il-ftehim huma assolutament inaċċettabbli u l-Bord iddeplora l-indħil minn barra fuq il-bank u li l-bank qagħad għal dan l-indħil.  (Book XXXIX p202).

  Fir-rigward tal-kontijiet f'isem il-kumpanniji Miles Manufacturers Ltd, Sesco Trading Co Ltd u John Dalli MP Ltd, il-Bord jikkonkludi wkoll li saru irregolaritajiet iżda l-ammonti dovuti fl-1987 tnaqqsu sostanzjalment sad-data tar-rapport.

  Fir-rigward ta' ammonti f'isem individwi avvanzati mill-branches imsemmija il-Bord jirrimarka li hemm suspetti serji (extremely suspect) li dawn ġew approvati mic-Chairman Dottor J M Buttigieg u li l-persuni nvoluti qatt ma ħallsu lura.  Il-Bord iżda ma kellux ħin jinvestiga iktar.

  Il-Bord tad-Diretturi ta' Mid-Med Bank Ltd u tal-Bank Ċentrali huma issa mistennija li jieħdu l-passi li jidhrilhom xierqa.  Fejn hemm possibilita' ta' azzjoni penali din għandha tittiehed ukoll.

  Irrid qabel ma nagħlaq nagħmel rimarka li toħroġ minn din l-istorja xejn feliċi.  Jirriżulta li l-Gvern bejn l-1983 u l-1987 kien jinsab f'paniku kbir minħabba  s-sitwazzjoni ekonomika tal-pajjiż li kienet sejra mill-ħażin għall-agħar.  Fl-isforz iddisprat biex ma jkomplux jintilfu l-impiegi ġew imberbqa flus kbar li setgħu poġġew lil kull bank f'diffikulta'.  Kienu s-saħħa finanzjarja u l-fiduċja li dejjem gawda u għadu jgawdi Mid-Med Bank Ltd li evitaw komplikazzjonijiet oħra.

  Fl-aħħarnett irrid nirringrazzja lill-Imħallef John Anastasi għax-xogħol siewi u dettaljat li huwa wettaq.

  MR SPEAKER:  Hemm xi mistoqsijiet fuq l-istqarrija ministerjali?  Il-Kap ta' l-Oppożizzjoni.

  ONOR. ALFRED SANT:  Sur President, qiegħed nifhem tajjeb li t-tliet partijiet ta' dan ir-rapport, jiġifieri dak ta' disa' kapitli tas-26 ta' Ġunju, 1991, dak ta' disa' kapitli tad-9 ta' Frar, 1992 u dak ta' 26 ktieb tas-7 ta' Frar, 1993, it-tlieta li huma jittrattaw  dwar każi separati?  Jiġifieri l-ewwel lot jittratta dwar  każ, it-tieni lot jittratta dwar każijiet oħra u t-tielet lot huwa dwar każijiet oħra separati?   Jekk huwa hekk, x'inhi r-raġuni li l-ewwel lot, jiġifieri dak li ġie sottomess lill-Prim Ministru fis-26 ta' Ġunju, 1991, qed jiġi pubblikat illum? 

  It-tieni mistoqsija għandha x'taqsam ma' paġna 4 ta' dan ir-rapport.  Fiha qed jissemma l-punt ta' "prattika normali (unorthodox way)" f'dak li għandu x'jaqsam mal-LayLay Group of Companies, imbagħad f'dak li għandu x'jaqsam mat-tielet parti tar-rapport li jittratta dwar il-kumpanniji Concrete Works Ltd u Tal-Barrani Co Ltd., qed tintuża terminoloġija differenti, cioe' "kontra l-prattika Bankarja normali u b'riskju tal-flus tal-kredituri u l-azzjonisti tal-Bank".  Hemm xi differenza bejn dawn iż-żewġ terminoloġiji?  Jekk iva, għaliex qed tintuża u x'inhi d-differenza?

  Mr Speaker, f'paġna 5 ta' l-istqarrija qed jintqal li l-Prim Ministru estenda l-inkarigu tal-Bord sas-7 ta' Frar, 1993 u nforma lill-bord li ma kienx beħsiebu jestendi l-inkarigu aktar.  It-tielet mistoqsija hi: X'kienet ir-raġuni li l-Prim Ministru ma kienx lest jestendi l-inkarigu iktar u kienx il-każ li  jippubblika kollox f'daqqa'? Ma setax jippubblika parti u parti u jagħti lill-bord konċernat il-ħin kollu li kellu bżonn biex jagħmel ix-xogħol fid-dettall?  GĦax hawnhekk qed jgħid li x-xogħol sar "ħafna inqas dettaljat u eżawrijenti" milli suppost kien.  

  Mr Speaker, l-aħħar mistoqsija tagħmel referenza għall-mistoqsijiet li diġa' għamilt.  F'paġna 6 ta' l-istqarrija l-Prim Ministru qed jgħid: 

"Il-Bord tad-Diretturi tal-Mid-Med Bank Ltd u tal-Bank Ċentrali huma issa ..." 

- jiġifieri llum - 

"... mistennija li jieħdu l-passi li jidhrilhom xierqa.  Fejn hemm possibilita' ta' azzjoni penali din għandha tittieħed ukoll.". 

  Nixtieq nistaqsi jekk itteħdux passi fuq l-ewwel parti tar-rapport li diġa' kien għand il-Prim Ministru għal aktar minn sentejn u nofs.  Nixtieq nistaqsi wkoll rigward it-tieni parti tar-rapport, li kienet għandu daqs sena ilu, u għaliex qed jgħid li issa  għandha tittieħed din l-azzjoni.  Jekk diġa' ttieħdet xi azzjoni, x'kienet l-azzjoni li ttieħdet u fejn waslet s'issa?

  MR SPEAKER:  Grazzi.  Hemm aktar mistoqsijiet għall-istqarrija ministerjali?  (Onor. Membri: No)  Nistieden lill-Prim Ministru biex iwieġeb.

  ONOR. EDDIE FENECH ADAMI:  Mr Speaker, se nwieġeb l-ewwel domanda li kienet tgħid jekk it-tliet partijiet tar-rapport humiex separati minn xulxin.  Kif spjegajt fl-istatement, l-ewwel parti tar-rapport tittratta b'mod dettaljat u eżawrjenti l-każ tat-tliet kumpanniji. It-tieni parti tittratta diversi kumpanniji li flimkien jifformaw il-LayLay Group of Companies.  Parti kbira mit-tielet parti tar-rapport tirrigwarda żewġ kumpanniji.  Meta ppreżentajna l-ewwel parti tar-rapport il-Bord għamilha ċara li minn dak id-dokument li kien diġa' eżamina biex ipprepara l-ewwel parti tar-rapport, kien jidher li l-istess persuni setgħu kienu implikati f'diversi każijiet oħra.  Fil-fatt din il-ħaġa hija konfermata fil-konklużjonijiet tar-rapport bħala rapport sħiħ.  Meta l-Bord ippreżentali l-ewwel parti tar-rapport il-konklużjonijiet kienu li kien hemm dettaljatament jien x'għandi nagħmel, u effettivament jien għamilt dak li rrakkommandali l-Bord, jiġifieri

bgħatt  il-kopji sħaħ tar-rapport lill-Kummissjoni dwar il-Korruzzjoni, lill-Attorney General, lill-Kummissarju tal-Pulizija u liċ-Chairmen tal-banek.  Effettivament iċ-Chairmen tal-banek, jiġifieri ċ-Chairman tal-Mid-Med u l-Gvernatur tal-Bank Ċentrali, immedjatament ħadu passi, fis-sens li huma informaw lill-persuni li kienu involuti bil-konklużjonijiet tar-rapport.  Fl-istqarrija li għamilt semmejt ukoll  li dawn il-persuni ssottomettew bil-miktub raġunijiet dettaljati li fuqhom qegħdin jistrieħu biex jeskolpaw ruħhom.  F'mument meta kien għaddej  dan il-proċess, iċ-Chairman tal-Bank u l-Gvernatur tal-Bank Ċentrali riedu jkunu jafu, ladarba l-Bord qal li din hija l-ewwel parti tar-rapport, jekk partijiet oħra tar-rapport li kellhom isiru wara setgħux jirriflettu fuq l-istess nies u r-risposta tal-Bord ta' l-Inkjesta kienet li jistgħu jibqgħu implikati f'każijiet oħra.  Għalhekk kemm iċ-Chairman tal-Mid-Med Bank kif ukoll il-Gvernatur tal-Bank Ċentrali ddeċidew li jwaqqfu l-indaġini tagħhom għaliex b'dawn il-fatti quddiemhom dehrilhom li ma kenitx  se tkun ħaġa tajba li jkomplu bil-proċeduri li setgħu jittieħdu - kienu qed jikkontemplaw investigazzjoni u possibbilment proċeduri ta' dixxiplina - qabel ma jkollhom il-kwadru kollu quddiemhom.  

  Effettivament meta wieħed jaqra dawn il-volumi kollha li poġġejt fuq il-Mejda tal-Kamra, isib li kontinwament hemm referenzi minn każ għal ieħor.  Jiġifieri l-kumpanniji li jissemmew fil-każ eżaminat fl-ewwel parti tar-rapport hemm referenza  pjuttost fit-tul għalihom  kemm fit-tieni parti tar-rapport dwar il-LayLay Group of Companies, kif ukoll fit-tielet parti tar-rapport li tirrigwarda l-Concrete Works Ltd u l-kumpannija l-oħra.  

  Minbarra dan, fl-istqarrija tiegħi indikajt li meta l-Bord iddeċieda dwar ir-responsabilita',   jidher li r-responsabilita' ta' xi wħud minn dawn in-nies tirrikorri f'iktar minn każ wieħed -  dejjem skond il-konklużjoni tal-Bord - u ta' oħrajn kważi fil-każijiet kollha.  Naħseb li m'inix qed nitkellem b'mod kategoriku, pero' l-persuna indikata prattikament fil-każijiet kollha hija l-ex Chairman tal-Mid-Med Bank, l-Avukat  J M Buttigieg.  

  Il-Kap ta' l-Oppożizzjoni mbagħad staqsieni jekk hemmx differenza bejn l-espressjonijiet "prattika normali" u "prattika bankarja normali b'riskju tal-kapital".  Jien qgħadt attent li meta wżajt kliem ta' konklużjonijiet ħadthom mir-Rapport testwalment u fejn għamilt dan tajt indikazzjoni billi l-kliem  għamiltu  fl-inverted commas.  Effettivament veru li r-Rapport isemmi "prattika unorthodox", kultant iżid il-kelma "bankarja" u almenu f'każ wieħed isemmi "b'riskju tad-depożiti tax-shareholding". Fil-fehma tiegħi, għalkemm mhux dejjem ġew wżati  l-istess kliem, is-sinifikat,  jiġifieri li kien hemm irregolaritajiet,  huwa uniku u naturalment dawn dejjem jistgħu jwasslu għal telf li effettivament jista' jkollu rifless kemm fuq id-depożitanti kif ukoll fuq ix-shareholders.  

  Il-Kap ta' l-Oppożizzjoni mbagħad staqsieni għaliex jiena ma estendejtx it-terminu lill-Bord ta' Inkjesta.  Ir-raġuni hija illi l-Bord ta' Inkjesta ġie nominat fid-9 ta' Mejju, 1989 u l-inkarigu tiegħu kien għal sitt xhur.   Huwa minnu - wieħed biżżejjed jara mhux biss dawk id-dokumenti imma naħseb numru ekwivalenti ta' volumi li fihom id-dokumenti - li dan kien xogħol minuzjuż ħafna.  Meta wieħed jaqra r-rapport jista' jara kemm fih cross references u għalhekk il-Bord ħa ħafna ħin - ħafna iktar milli kont qed nistenna jien - għal dan ix-xogħol.  L-inkarigu oriġinali kien għall-perjodu ta' sitt xhur u  effettivament ġie mġedded sitt xhur sitt xhur sas-7 ta' Frar ta' din is-sena.  Jiena deherli li għalkemm l-inkjesta - kif jirriżulta mir-rapport - hija utli ħafna, kien hemm bżonn tingħalaq, kemm minħabba l-persuni indikati, li  m'għandhomx jibqgħu għal żmien twil ma jafux x'inhi l-pożizzjoni finali tagħhom, kif ukoll għall-bank stess.  Peress li Malta kollha taf li għaddejja din l-inkjesta - jiena stess f'dan il-Parlament kelli diversi interpellanzi dwar fiex waslet u kelli wkoll pressjoni kbira mill-gazzetti biex inpoġġi d-dokumenti fuq il-Mejda tal-Kamra - deherli li ma kienx ikun fair li jiena nippubblika l-kontenut tar-rapport qabel ma jingħalaq il-kwadru kollu.  Għalhekk stennejt sakemm ingħalaq u ġejt ippreżentat bir-rapport kollu.    

  L-aħħar domanda tal-Kap ta' l-Oppożizzjoni hija dwar paġna 6 ta' l-istqarrija fejn għidt "issa mistennija tittieħed".  Għidt "issa" għax fil-bidu ta' l-istqarrija indikajt li kienu diġa' bdew jittieħdu xi passi, fis-sens ta' investigazzjonijiet li setgħu wasslu għal proċeduri ta' dixxiplina u xi affarijiet oħra wkoll.  Għidt "issa" għax la issa r-rapport qiegħed għandi - jien fil-fatt diġa' bgħatt kopji tiegħu kemm lill-Bank Ċentrali kif ukoll lil Mid-Med Bank -  jidhirli li jekk hemm xi azzjoni li trid tittieħed, issa hu l-mument u m'hemmx raġuni għaliex m'għandhiex tittieħed.  Għalhekk indikajt li issa m'hemmx raġunijiet, nerġa' ngħid, għaliex dak li għandu jsir ma jsirx.    

  MR SPEAKER:  Nirringrazzjak.  Ordinijiet tal-Ġurnata.  


ORDNIJIET TAL-ĠURNATA

ABBOZZ TA' LIĠI LI JEMENDA L-ATT DWAR IT-TAXXA FUQ L-INCOME (EMENDA NRU. 2) 

INCOME TAX (AMENDMENT NO. 2) BILL

  MR SPEAKER:  Il-Ministru tal-Finanzi.

  ONOR. JOHN DALLI (Ministru tal-Finanzi):  Mr Speaker, nipproponi t-Tieni Qari ta' l-Abbozz ta' Liġi msejjaħ "Att biex ikompli jemenda l-Att dwar it-Taxxa fuq l-Income, Kap. 123.".

  MR SPEAKER:    Min jissekonda, jekk jogħġobkom?

  ONOR. LOUIS DEGUARA:  Nissekonda.

   ONOR. JOHN DALLI:  Nipproponi t-Tieni Qari ta' l-Abbozz ta' Liġi li jemenda l-Att dwar it-Taxxa fuq l-Income.

  MR SPEAKER:  Min jissekonda?

  ONOR. LOUIS DEGUARA:  Nissekonda.

  MR SPEAKER:  Hawn rimarki?  L-Onor. John Dalli.

  ONOR. JOHN DALLI:  Mr Speaker, fil-Budget li ressaqt is-sena l-oħra quddiem il-Parlament  kont iddikjarajt   - u dan iddikjarajt bħala wieħed mill-oġġettivi li rridu li nersqu lejh  f'pajjiżna - li għandna nikkombattu b'mod effettiv l-ekonomija s-sewda, li timxi f'pajjiż.  L-ekonomija s-sewda  ma timxix f'pajjiżna biss imma  hija prattika li teżisti mad-dinja kollha f'miżuri u daqsijiet differenti minn pajjiż għal pajjiż.  Aħna rridu nagħmlu dak kollu li nistgħu biex ma nħallux din l-ekonomija s-sewda tikber, u nikkontrollawha kemm nistgħu għax  normalment l-ekonomija s-sewda tgħaddi u taħdem bejn persuna u persuna mingħajr ma titla' fil-wiċċ uffiċjali tal-pajjiż.  Għalhekk din l-ekonomija tiġġenera ħafna flus taħt il-maduma - kif insejħulhom aħna - u flus kapitali li finalment jibqgħu mejta fil-pajjiż.  Din l-ekonomija  tiġġenera wkoll evażjoni ta' taxxa għaliex  isiru transazzjonijiet  mingħajr ma jiġu dikjarati u għalhekk ma jkunux maqbuda fl-ambitu ta' dikjarazzjonijiet għat-taxxa fil-pajjiż.   Finalment dawn it-transazzjonijiet iservu bħala ħmira biex din l-ekonomija s-sewda tkompli tikber.  Affarijiet li ħafna drabi jkunu inokwi   jistgħu joħolqu pressjoni fuq l-operaturi ekonomiċi biex jaħdmu mingħajr il-flessibilita' li jkollhom bżonn.   Qed   nisimgħu bl-eżempju li fuqu ġew ibbażati dawn il-miżuri li qed ngħaddu f'din il-liġi u  bi pressjonijet li jsiru fuq ħaddiema mill-operaturi u mill-employers tagħhom biex dawn il-ħaddiema jaħdmu mingħajr ktieb ħalli forsi tkun tista' tiġi ffrankata n-national insurance u ħalli ma jidhrux fl-operazzjoni ta' l-employer għax jekk l-impjegat ikun  jidher fl-operazzjoni ta' l-employer allura dan ikun jirrifletti fuq il-kobor ta' l-attivita' tiegħu.  Issib min jaqbillu li jkollu impjegati ma jaħdmux b'mod illi  ma jkunx  jidher li l-attivita' tiegħu hija sostanzjali u għalhekk ma jkollux xi problema ta' investigazzjonijiet  li forsi jistgħu jsiru dwar  id-dikjarazzjonijiet li jagħmel għat-taxxa.  

  Jeżistu wkoll pressjonijiet fuq l-employers biex  iħaddmu nies mingħajr ktieb.  Dan isir kemm biex tiġi evitata t-taxxa kif ukoll biex jiġu milħuqa ċerti livelli ta' thresholds li fuqhom huma bbażati ċerti għajnuniet soċjali.  Għalhekk biex ma jinqabżux dawn it-thresholds ikun hemm l-insistenza li  pagamenti li jsiru għax-xogħol jitħallsu mingħajr ma jidhru.  Dan ikompli jkabbar din l-attivita' li naħseb li lkoll kemm aħna nixtiequ li tonqos kemm jista' jkun.  Qed ngħid dan  biex inkun prattiku għaliex naħseb li huwa impossibbli li nittamaw li xi darba din nistgħu neqirduha għal kollox.  

  Jien se nispjega dalwaqt kif se jaħdmu l-miżuri għalkemm naħseb li diġa' spjegajna tajjeb.  F'pajjiżna aħna bdejna noħolqu  pass pass  l-ambjent  li bih iċ-ċittadin Malti jħossu li jista' jiddikjara l-operat tiegħu mingħajr ma jidħol fir-riskju li jkun esaġeratament intaxxat.  F'dawn l-aħħar seba' snin naqqasna l-ogħla rata  ta' income tax li tħallas f'pajjiżna minn 65% għal 35% għaliex ħsibna li dan il-livell ta' tassazzjoni kien pjuttost inċentiv biex minn banda nies li setgħu jipproduċu forsi ma kenux jipproduċu daqshekk u mill-banda l-oħra, min kien jipproduċi xorta waħda kienet tikbirlu t-tentazzjoni biex ma jiddikjarax dak li jkun qiegħed jaqla'.

  Fl-aħħar Budget  ħadna wkoll żewġ miżuri oħra ta' importanza li jinkanalizzaw lejn din id-direzzjoni.  Waħda minnhom hija t-tneħħija tat-taxxa tas-suċċessjoni illi - almenu  din hija l-opinjoni personali tiegħi - kienet waħda mill-akbar blokki psikoloġiċi għal dikjarazzjonijiet ta' dħul u anke għal dikjarazzjonijiet ta' kapitali li jeżistu f'Malta.  L-opinjoni personali tiegħi hija - pero' naħseb li hija wkoll opinjoni ta'  ħafna - li waħda mill-akbar raġunijiet  għaliex ħafna Maltin iħossu li għandhom jaħbu ġidhom hija minħabba t-taxxa tas-suċċessjoni.  Aħna ddeċidejna li din għandha titneħħa biex inwittu t-triq ħalli f'pajjiżna nipprovaw nibdew inkabbru l-kultura ta' dikjarazzjonijiet kompleti u ta' aktar ekonomija kummerċjali.  Daħħalna wkoll il-capital gains tax biex assi li kienu taxxabbli mal-mewt minħabba t-taxxa tas-suċċessjoni jkunu taxxabbli waqt il-ħajja ta' dak li jkun, jiġifieri meta jsir it-trasferiment ta'  dawn l-assi u l-qliegħ kapitali fuqhom.  Bħala tpattija żgħira għat-tneħħija tat-taxxa tas-suċċessjoni daħħalna t-taxxa tal-boll fuq it-trasferiment tal-bini  jiġifieri fuq  proprjeta' immobiljari.   B'hekk meta l-bini jgħaddi b'titolu cause mortis - jiġifieri b'titolu ta' wirt - jgħaddi wkoll  uffiċjalment u titħallas taxxa ta' 7% fuqu li skond il-provvedimenti li għamilna fil-liġi titnaqqas f'ċerti każijiet biex nieħdu in konsiderazzjoni  konsegwenzi soċjali li ħsibna li għandu jkun hemm u biex ma npoġġux is-sitwazzjoni ta' xi nies agħar milli kienet qabel taħt it-taxxa tas-suċċessjoni.  

  Il-miżuri li qed inħabbru f'din il-liġi jistgħu jinqasmu f'żewġ kategoriji. L-ewwel miżura hija li qed nagħtu kreditu mit-taxxa ta' Lm2 lil kulħadd, jiġifieri b'effett  mill-1 ta' Jannar, 1993 kulħadd qed iħallas  2% inqas taxxa.   Prattikament dan ifisser li d-dħul nett fil-but tal-pensjonant u tal-ħaddiem żdied b'Lm2 fil-ġimgħa għaliex  dan it-tax credit ingħata b'effett immedjat.  Fir-rigward ta'  miżuri oħra li nispjega iktar 'il quddiem tajna  direttiva biex il-pay as you earn rate  titnaqqas b'2% għal kulħadd b'effett minn meta sar il-qbil fil-Kunsill Malti għall-Iżvilupp Ekonomiku.  Barra minn din iż-żieda ta' Lm2 lil kulħadd, qed nagħtu wkoll rebate mit-taxxa għal dawk li jaħdmu xogħol part-time u qed ngħidu li meta dawk li jaħdmu xogħol part-time jiddikjaraw il-qliegħ minn dan ix-xogħol għandhom tnaqqis ta' 17%  mit-taxxa dovuta.  Mr Speaker,  għamilniha 17% biex kuħadd ikollu l-istess tnaqqis u, per eżempju, m'għamilniex li r-rata mix-xogħol part-time, meta jiġi dikjarat, tkun tant  imma qed ngħidu li tkun xi tkun ir-rata - u dan għamilnieh għaliex nafu li s-sistema li għandna hija li r-rati jiżdiedu  minn band għal oħra ta' income u hawn min iħallas bit-25%, hawn min iħallas bit-30% u hawn min iħallas bit-35% - din tonqos b'17%.  Jiġifieri jekk dak li jkun ikun iħallas bit-25% u jkun qed jagħmel xogħol part-time,  issa jibda jħallas bit-8%, jekk ikun iħallas bit-30%, issa jibda jħallas bit-13% u min iħallas bi 35%, jibda jħallas bit-18%.   Dan it-tnaqqis ta' 17% qed isir minn kull band ta' taxxa biex it-tnaqqis ikun għal kulħadd l-istess. 

  Naturalment għamilna kontrolli biex kemm jista' jkun ma jkunx hemm abbużi mis-sistema u għidna li min japplika għal din il-konċessjoni jrid ikun diġa' impjegat full-time x'imkien biex ma jkollniex xi nies li jaħdmu part-time kullimkien.    Qed ngħidu wkoll li x-xogħol part-time li wieħed jagħmel irid jagħmlu f'azjenda differenti minn dik li jkun impjegat fiha biex ma jkollniex min jaqsam il-paga u jgħid li qed iħallas tant għaliex ikun impjegat full-time u qed iħallas tant ieħor bħala part-timer.  Barra minn hekk, il-massimu ta' qliegħ minn xogħol part-time li huwa soġġett għal dan ir-rebate huwa ta' Lm1,500.  Dan ifisser li jekk wieħed jaħdem il-limitu kollu ta' dan il-part-time work u qed jaqla' Lm1,500, maż-Lm2 żieda li se jieħu fil-but minħabba tnaqqis fit-taxxa, se jitnaqqaslu wkoll Lm4.40; jiġifieri  b'dawn il-miżuri se jmur aħjar għaliex fil-but se jkollu kważi Lm6.50 żejda fil-ġimgħa, Mr Speaker, din il-miżura ma tapplikax biss għal dawk li jaħdmu part-time.  Aħna ħassejna li jekk din nillimitawha  għal dawk li jaħdmu part-time, konna nistgħu nagħmlu xi ħsara għal azjendi fil-manifattura u fit-turiżmu għaliex konna nsibu li nies li jkunu mitluba jaħdmu overtime f'dawn l-ażjendi, kienu jippreferu - naturalment għaliex hekk ikun jaqblilhom - imorru jaħdmu part-time x'imkien mingħajr ma jaħdmu overtime fl-azjendi fejn impjegati.   U aħna nafu li l-overtime - għalkemm irrid ngħid li aħna kontra l-overtime esaġerat mhux għaliex jonqsu l-impiegi imma għaliex huwa kontro-indikat soċjalment u għas-saħħa tal-ħaddiema - ...  Aħna qegħdin ngħidu li konna nagħmlu ħażin kieku tajna inċentiv biss għal min jaħdem part-time u ma għamilniex kontro-bilanċ għal dawk li jaħdmu overtime fl-azjendi.  Dan għaliex, kif kont qed ngħid, huwa importanti li jinħadem ċertu overtime, l-aktar biex jinħoloq  ċertu bilanċ fil-produzzjoni u jiġu megħluba problemi ta' seasonality li jkollhom l-azjendi produttivi f'pajjiżna.  Għalhekk tajna l-istess benefiċċju, bl-istess limiti u bl-istess tnaqqis fir-rati lil dawk li għalkemm ma jaħdmux part-time, jaħdmu overtime fl-azjendi fejn huma impjegati full-time.  GĦal min jaħdem overtime fil-fabbrika tiegħu u jaħdem part-time, qegħdin ngħidulu li l-ammonti li jaqla' mill-overtime u l-ammonti li jaqla' mill-part-time jista' jgħoddhom flimkien biex jasal dan it-tnaqqis naturalment sal-massimu ta' Lm1,500 li hu eliġibbli għal fdawn il-konċessjonijiet li qegħdin nagħtu.  Mr Speaker, kif għadni kif għidt, dan ifisser li l-anqas żieda li tajna fil-but tal-ħaddiem hija ta' Lm2.00 fil-ġimgħa u din tista' titla' sa Lm6.40 fil-ġimgħa jekk - kif jagħmlu ħaddiema - jaħdmu l-ammonti li semmejt ta' overtime u part-time.  Naturalment jekk wieħed jaqla' b'Lm1,000 bejn overtime u part-time, dan ifisser żieda ta' iktar minn Lm400 fil-ġimgħa.  Nerġa' ngħid, dan l-inċentiv beda jseħħ  mill-1993, is-sena li fiha żvalutajna l-lira.  Dan għaliex finalment l-effett ta' din il-miżura huwa li tat lill-ħaddiema boost fil-pagi tagħhom anke biex bil-quddiem jagħmel tajjeb għaċ-ċaqliq  li seta' kien hawn fl-indiċi tal-prezzijiet tal-pajjiż.  Jiġifieri ż-żieda permezz ta' dawn il-miżuri l-ħaddiema ħaduha  bil-quddiem biex nibbilanċjaw is-sitwazzjoni u biex lill-pensjonanti ndaħħluhom fix-xena ta' dan kollu li għamilna. Infakkar li meta xhur ilu ħabbarna dawn il-miżuri, li konna tajna Lm30 bonus lill-pensjonanti kollha.  Fitit ilu għaddiet liġi f'dan il-Parlament, li kienet tressqet mill-Ministru George Hyzler preċiżament dwar il-bonus.   Mr Speaker, qed insemmi din ir-relazzjoni għaliex ħafna drabi jkun hawn min ikollu interess li joqgħod isaħħan il-qiegħa mingħajr ma jagħti l-fatti u l-istampa ċara ta' dak kollu li jkun qiegħed jiġri fil-pajjiż.  Kull min min-naħa ta' l-Oppożizzjoni tkellem fuq l-għoli tal-ħajja - kull  meta jkun riesaq il-Budget isir l-issue fil-pajjiż u  forsi għaliex ma nistgħux insibu issues oħra għadna għaddejjin biha mill-kampanja ta' l-1971 donnu fil-pajjiż m'hawn xejn aktar ġdid - konvenjentement ma jiftakarx, jew ma jfakkarx jew jieħu for granted miżuri bħal dawn.  Dawn huma l-fatti li qegħdin  ngħixu llum.  Forsi n-nies ma rċevewx ċekk bil-posta d-dar għax bagħtulhom il-Gvern Nazzjonalista.  Forsi  dawn it-tip ta' żidiet reali fil-but ta' l-individwu ma sarux b'mod illi noqgħodu nipprovaw nieħdu l-benefiċċju propagandistiku tagħhom.  Imma dan m'għandniex għalfejn nagħmluh għas-sempliċi raġuni li llum il-pajjiż kollu jaf illi kulħadd sejjer aħjar milli kien u li l-kwalita' tal-ħajja ta' kulħadd tjiebet sewwa.  U dan ma ngħidux jien imma jgħiduh anke l-Membri ta' l-Oppożizzjoni - biex forsi jużawh għall-iskopijiet tagħhom - indirettament għax  meta llum saħansitra sirna  nkejlu kemm għoliet il-ħajja anke  minn kemm għolew l-ikliet fir-ristoranti.  U hawnhekk tajjeb li wieħed jiftakar f'meta l-ħaddiem kien jaħdem bil-four-day week u meta kien jitħallas ta' l-overtime li kien jaħdem bit-time-off-in-lieu.  Jiġifieri dawn lill-ħaddiem mhux biss ma tawhx rebate u tnaqqis fir-rata ta' taxxa fuq l-overtime, talli lanqas biss kienu jħallsuh ta' l-overtime li kien jagħmel.   Dik kienet ir-realta' f'pajjiżna dak iż-żmien u jmisshom igħidulna  jekk il-ħaddiema tagħna kenux jieklu fir-restaurants u jekk il-kejl ta' l-għoli tal-prezzijiet konniex nagħmluh mill-prezz ta' l-ikliet fir-restaurants. Dan l-aħħar  statements, fosthom anke minni,  fejn  fakkart kif ċerti prodotti  li huma hekk imsejħa essenzjali  illum  qegħdin jinbiegħu irħas mill-prezz li bih kienu jinbiegħu fl-1982.  

  Mr Speaker, jiena hawnhekk nixtieq inwieġeb għall-kritika - u l-kritika hija tajba  għaliex iżżommna fuq saqajna -  li saret fil-gazzetta lokali "Kull Ħadd" dwar dak li għidt jiena u l-prezzijiet li kkwotajt.  Jien għidt li prodotti bħall-corned beef, tonn taż-żejt, kafe' u żejt illum, qed jinbiegħu irħas milli kienu jinbiegħu fl-1981, 12-il sena ilu.  Irridu niftakru li fl-1981 kienet bdiet il-friża fis-salarji u dawk li kienu jippjanaw u jmexxu l-ekonomija dak iż-żmien skoprew li jistgħu jagħmlu manuvra tajba; qabdu  dawk il-prodotti li kienu meħudin f'dak l-imsejjaħ basket ta' xirja li fuqu kienu jikkalkolaw l-għoli ta' l-indiċi tal-prezzijiet u għollewhom m'ogħla s-smewwiet imbagħad għamlu taxxa fuqhom -  jiġifieri ma kenux prodotti li għolew minn barra imma għolew għax għamlu taxxa kattiva fuqhom, il-famuża price stabilization fund - u bdew jgħidu li se jiffriżaw il-pagi u jżommu l-istabilita' fil-prezzijiet. Mr Speaker, din fil-fatt ma kienet stabilita' fil-prezzijiet xejn imma kienet stabilita' fil-prodotti li huma kienu jsejħu essenzjali li għollewlhom il-prezz tagħhom m'ogħla s-smewwiet b'taxxa kattiva  u mbagħad fil-budget konna nisimgħu - dak iż-żmien kont għadni m'inix Membru Parlamentari -  li s-sardin  se jraħħsuh b'xi 5 milleżmi, li t-tonn taż-żejt se joroħos b'xi 2 milleżmi u li l-kunserva se torħos  b'ċenteżmu.  U l-budget dak iż-żmien kien ikun  spjega ta' kif dawn il-prezzijiet se jiċċaqilqu b'dan il-mod.  Naturalment  jekk kien ikun hemm xi inflazzjoni fil-prezzijiet kienu jnaqqsuha mit-taxxa tal-Price Stabilisation Fund li kienu għamlu fuq il-prodotti.   Allura kienu jgħidulna li l-ħajja mhix qed togħla.   Il-ħajja ma kenitx togħla f'dawk il-prodotti biss, għaliex jekk toqgħod iddur il-gazzetti ta' dak iż-żmien .... Ftit ilu ġiet f'idejja pubblikazzjoni mill-GĦaqda tal-Konsumatur li kienet ifformata bħala quango  Soċjalista, bħala organizzazzjoni paraventu  u f'din l-ewwel ħarġa tar-rivista "Il-Konsumatur"  - jekk m'inix sejjer żball fl-1982 - kien hemm artiklu tal-ħabib tiegħi Joe Portelli - għamilna ħames snin fl-istess bank il-Lyceum; kien goalkeeper tajjeb, kien jilgħab mhux biss mat-team tal-klassi imma kien jilgħab ukoll  ma' l-iskola; twil daqsi u nofs -   li  beda jilmenta li meta bdew iduru l-ħwienet u jagħmlu survey tal-prezzijiet -  dan l-aħħar beda jkollna xi wħud minnhom wkoll -  sabu differenza enormi fil-prezzijiet tal-prodotti essenzjali ngħidu aħna t-tuffieħ.  Fl-artiklu tiegħu Joe Portelli qal li dawn id-differenzi ma kenux għaliex l-affarijiet inxtraw minn post jew minn ieħor, u lanqas għaliex inxtraw fi żmenijiet differenti - fil-fatt inxtraw fl-istess żmenijiet - imma prattikament dik kienet il-pożizzjoni kullimkien.  Il-prezzijiet kienu jvarjaw ħafna, Mr Speaker -  u  aħna konna ngħixu f'Malta dak iż-żmien - u mhux għaliex kien hawn il-varjeta', għax kulħadd l-istess affarijiet kien ibigħ, kollox jiġi mill-bulk buying.  Ir-realta' hija li jekk hawn xi perception li fi żmien il-Gvern Soċjalista kien hawn kontroll, dan m'hu veru xejn.   Il-kontroll kienu jagħmluh id-Difensuri tax-Xerrejja?  Niftakarni naqra "L-Orrizont" fejn kien ikun hemm artiklu wara l-ieħor b'ilmenti fuq l-abbużi li kien hawn fil-prezzijiet tal-mediċini.  Jiġifieri dawn l-affarijiet minn dejjem kienu jeżistu  u għadhom jeżistu.  Jien ma rridx noqgħod ninħeba jew inkella ngħid li ma jeżistux affarijiet li fil-fatt jeżistu.  Hawn abbużi anke llum u hawn sistemi kif isiru l-abbużi.   Jien ngħid li fuq dan is-suġġett ilkoll flimkien irridu naħsbu - il-klassi politika kollha,  għaliex dawn huma affarijiet li llum jien insostni li dwarhom  m'hawnx differenza ta' opinjoni bejnietna - ...  Illum forsi nikkritikaw lil xulxin fuq il-metodu li jintuża pero' fuq l-oġġettivi naħseb iż-żewġ naħat ta' din il-Kamra jaqblu.  Ilkoll naqblu li rridu nikkontrollaw, li hemm bżonn li f'pajjiżna jiddaħħal aktar spirtu ta' solidarjeta' f'dan is-sens ukoll, li min jipproduċi l-affarijiet ma jeħux tagħhom prezz iktar milli ħaqqu għaliex jekk jagħmel hekk ikun qed jisraq lill-ħaddiem u lill-pensjonant Malti u jkun qed jikkastigah u  jisraqlu mill-kwalita' tal-ħajja tiegħu għaliex dak li s-soċjeta' tgħaddi lill-pensjonant tgħaddihulu biex ikun jista' jgħix aħjar u b'mod diċenti.    Irridu nsibu l-mezz kif inwaqqfu dawn l-affarijiet, mezz li jkun effikaċi, effiċjenti u li jagħtina l-għodda neċessarja biex immorru fuq min jabbuża u mhux fuq min jintuża.   

  Meta tkellimt fuq dawn il-prodotti, kitbu u qalu li jien ma nafx kemm huma l-prezzijiet fil-ħwienet u kkwotaw ukoll xi prezzijiet.  Ma nistax ma nikkummentax li donnu l-għoli tal-ħajja indara wkoll  min-naħa ta' l-Oppożizzjoni.  U nieħu gost għaliex meta jiena ikkwotajt il-prezzijiet kienu ġabruli comparisons tal-prezzijiet li kont semmejt u pprovajt nikkompara l-prezzijiet  ta' prodotti li forsi għad għandna minnhom fuq l-ixkafef tal-ħwienet illum - u ngħid forsi - ma' dawk li kienu fuq l-ixkaffi tal-ħwienet fl-1981.  U mela jiġu jikkomparaw il-prezz tal-corned beef Exeter kif kien fl-1981 ma' kif inhu l-prezz illum!  Fejn qatt kienu jxommuh l-Exeter il-Maltin fl-1981?  (Interruzzjonijiet)  Iva hawn Malta kont dak iż-żmien għaliex jien ġejt minn Brussels fl-1979.  

  Mr Speaker, dawn biex mingħalihom taparsi jżommu l-ħajja baxxa kienu jnaqqsu l-kwalita' u jekk xi ħadd,  per eżempju, kien ikun qed jipproduċi xi ħaġa ta' konsum u l-prodott jogħlielu għaliex il-materja prima togħla minn barra - u mill-istudji li nagħmlu aħna jirriżultalna li 80% mir-ratio inflazzjonarju f'pajjiżna huwa imported - kienu jgħidulu li ma jistgħux iħalluh jgħolli l-prezz tal-prodott  minħabba  l-price freeze u minflok kien inaqqas ftit mill-pakkett jew forsi jżidlu xi ħaġa biex jiżdied fil-piż.  (Interruzzjonijiet)  Il-ħobża tiżen aktar illum?  Jien hekk qed ngħid li l-affarijiet kienu jiżnu aktar  għaliex per eżempju, mal-kunserva kienu jagħmlu z-zokkor.  Din is-sitwazzjoni m'għadhiex teżisti għaliex illum hawn liberta' f'dak li jiġi importat.  Illum m'għadx hawn il-kontroll tal-Gvern li bih jista' jimmanipula kemm tidher li qed togħla l-ħajja u m'għadniex ngħidu li jidħlu f'Malta ċerti prodotti, imma  jekk jogħlew  minn barra kulħadd ikollu jibqa' mingħajrhom għaliex ma nkomplux inġibuhom.  Taf kemm kienet faċli li tagħmel hekk, Mr Speaker?  Jekk jogħla l-corned beef ma nġibuhx,  nibqgħu mingħajru u nieklu xi ħaġa oħra, imma l-indiċi tal-prezzijiet ma jiżdiedx għax ma ssibx tixtri minnu!  Dik kienet il-loġika u l-indiċi tal-prezzijiet ma kienx jogħla. Imma kemm konna noqogħdu bil-qiegħda fuqu biex inżommuh ħalli ma jogħliex!  Illum is-sitwazzjoni hija kompletament differenti.  Illum qegħdin f'sitwazzjoni fejn għandna kważi liberta' assoluta - għadna ma lliberalizzajniex kollox,  imma nisperaw li fl-importazzjoni dalwaqt ikollna kollox liberalizzat .  Illum ma noqogħdux ngħidu lill-importatur li ma jistax iġib dik u ma jistax iġib l-oħra jew li jrid xi permess speċjali biex iġibha.  GĦalhekk illum l-ixkafef fil-ħwienet tagħna huma mimlijin b'varjeta' ta' prodotti ta' kwalitajiet differenti.  Allura meta nqabbel il-prezzijiet irrid noqgħod attent.  Meta nqabbel irrid inkun ċert li qed inqabbel il-qara' bagħli mal-qara' bagħli u mhux il-qarabagħli mal-qargħa aħmar.  Irrid noqgħod attent li qed inqabbel prodotti ta' l-istess livell.  Illum jekk ngħidu li qed nonfqu aktar irridu nistaqsu wkoll kemm minn dak li qed nonfqu aktar ġej mill-fatt li hemm differenza f'dak li qed nixtru.  Jekk naslu biex ngħidu kemm qed nonfqu aktar irridu nistaqsu lilna nfusna kif qed ngħixu, jekk hux differenti minn kif konna ngħixu fiż-żmien meta konna nonfqu inqas, għaliex parti minn dan li llum insejħulu "l-għoli tal-ħajja" fil-fatt huwa għoli fil-kwalita' tal-ħajja. Din hija realizzazzjoni li f'Malta jafha kulħadd.  L-agħar ħaġa li jista' jagħmel bniedem u politiku huwa li jmeri s-sewwa magħruf.  Li tmeri s-sewwa magħruf huwa dnub li ma jinħafirx għax iwaqqagħlek il-kredibilita' ma' kulħadd.  Kif nistgħu mmorru f'laqgħa ta' xi 300 ruħ jieklu,  jixorbu u jonfqu l-liri fit-tombla u ngħidulhom li qegħdin agħar milli kienu?  Kif tista' tkun kredibbli jekk tgħidilhom  li din il-kwalita' tal-ħajja tagħhom naqset speċjalment jekk ikollhom xi erba' pastizzi quddiemhom,  pasti ma jispiċċaw qatt bil-kafe' għaddej il-ħin kollu u bit-tombla tielgħa l-ħin kollu?  Jien qed nagħti eżempju imma din hija r-realta' tal-ħajja li qed ngħixu llum.   Jekk nipprovaw ngħidu li dan mhuwiex veru ma naħsibx li nkunu qed nagħmlu xi servizz lilna nfusna jew xi servizz lill-poplu Malti għaliex jekk hawn xi problemi, l-importanti huwa li nipprovaw nagħrfuhom u  niddefinuhom u mhux nipprovaw ngħawġuhom,  ninħbew minnhom jew ngħattuhom.  Jekk aħna interessati li nsolvu l-problemi - u problemi kien hawn, hawn u jibqa' jkun hawn - ...  Ħafna drabi l-problemi jinħolqu mis-suċċessi, kif naħseb li nistgħu naraw fis-soċjeta' li qed ngħixu fiha.  Illum kemm jeżistu problemi fid-dinja illi huma ikkreati mill-mod ta' ħajja aħjar li qed ngħixu llum?  Illum kemm hawn aljenazzjoni?  Kemm hawn dipressjonijiet li qed insofruhom għaliex qed ngħixu "aħjar".  Dawn il-problemi qegħdin hawn u jibqgħu.  

  Meta nitkellmu fuq il-problema ta' l-għoli tal-ħajja nkunu qed nitkellmu fuq problema ta' inflazzjoni li rridu nikkontrollawha.  Issa din kif nikkontrollawha?  S'issa l-problema ta' l-għoli tal-ħajja kkontrollajnieha billi għamilna price orders. B'dan il-mod,  jekk jiġi prodott suppost li jġibu d-Dipartiment tal-Kummerċ, li wara li  jikkalkola kemm għamel spejjeż ta' freight u  kemm suppost ikun il-marġini ta' profitt ta' l-importatur, tal-wholesaler u tar-retailer, joħroġ bi prezz.  Naturalment dan il-prezz jibqa' hemm sakemm ikun konvenjenti.  Jekk, per eżempju, il-munita li nimportaw biha tiċċaqlaq a favur ta' l-importatur, ħadd ma jiġi jgħidlek biex tmur tnaqqaslu l-price order.  Meta l-importatur ikun irid iżid il-prezzijiet bil-price order b'kollox,   mhuwiex diffiċli għaliex malajr jivvinta isem ieħor tal-prodott li jkun se jbigħ jew jibdel il-pakkett jew inkella l-kulur, u mbagħad inti trid tikkontrolla l-prezz.   Din hi r-realta' u jien naf għaliex jien dħalt fis-sistema u pprovajt nagħmel dak kollu li nista' biex nara kif taħdem.   Imbagħad jiġri li jkollok nies ta' l-affari tagħhom u ħabrieka kemm tridhom li jmorru jduru għand ir-retailer, isibu li prezz huwa aktar għoli minn kif tgħid il-price order u jeħel ir-retailer.  Jiġifieri kollox idur fuq tal-ħanut.  Imbagħad ma noqgħodx ngħid jekk ittella' lil xi ħadd il-Qorti ...  GĦaliex jekk xi ħadd jittella' l-Qorti, malajr insibu xi skuża u joħroġ scot-free jew inkella jeħel xi multa tad-daħk.   U sakemm dawn il-kawżi jibdew jinstemgħu jgħaddi ħafna żmien.  Din mhijiex sistema effettiva ta' kontroll u rridu naħsbu kif irridu naġġornaw u nimmodernizzaw ruħna f'dan il-pajjiż biex is-sistema ta' kontroll tkun ħafna aktar effettiva milli hi llum.  GĦalhekk anke fil-Budget li għadda tkellimt fuq il-konċett ta' fair trading fil-pajjiż.  Il-konċett ta' fair trading huwa l-mod kif l-amministrazzjoni tista' tikkontrolla b'mod ta' exception reporting u b'mod ta' audit l-operat fl-ekonomija tal-pajjiż biex tkun tista' tagħmel żewġ affarijiet.  L-ewwel oġġettiv huwa  biex taċċerta li m'hu qiegħed isir xejn li bih il-kompetizzjoni li jista' jkun hawn fil-pajjiż titnaqqas.  Pajjiżna huwa żgħir u diġa' huwa diffiċli li jkollna l-effett ta' kompetizzjoni vera.    Allura hemm bżonn li nieħdu l-miżuri adegwati u naddottaw għodda biex naċċertaw ruħna li din il-kompetizzjoni li tasta' titwettaq f'pajjiżna ma tiġix imxekkla minn dawk li jkollhom saħħa ekonomika fil-pajjiż.  Dan huwa l-ewwel oġġettiv ta' liġi serja ta' fair trading.  It-tieni oġġettiv hu biex tassigura li min għal xi raġuni jew oħra għandu f'pożizzjoni ta' saħħa ekonomika fil-pajjiż,  dik li teknikament tissejjaħ dominant position, allura dan ikun jista' jiġi kkontrollat biex  ħadd ma juża s-saħħa ekonomika tiegħu ħalli jkabbar il-profitti tiegħu mingħajr raġuni minn fuq dahar il-konsumatur Malti.  Aħna qegħdin ngħidu li lejn dik it-triq irridu mmorru, it-triq li biha  l-pajjiżi żviluppati, tista' tgħid mad-dinja kollha jikkontrollaw din is-sitwazzjoni.  

  Il-fair trading jagħtina wkoll l-għodda biex meta jsiru l-abbużi nkunu nistgħu mmorru direttament fuq min jabbuża. Jekk ma jinbidlux il-liġijiet tal-pajjiż, f'pajjiżna m'hawnx is-sistema - u dan hu li qed nipprovaw nagħmlu - .....  (Interruzzjonijiet)  Lilkom ħadd ma kien iżommkom imma dan ma kontux tagħmluh u lanqas ħsibtu x'se tagħmlu ġdid.  Aħna qegħdin ngħidu li rridu l-għodda f'idejna biex amministrattivament - u għalhekk se ndaħħlu din il-leġislazzjoni l-ġdida - inkunu nistgħu nikkontrollaw bis-serjeta' l-għerq ta' fejn isir l-abbuż, fil-manifattur u fl-importatur u mhux inkomplu bis-sistema kif inhi fil-preżent u kif kienet qabel fejn dejjem trid taqa' fuq tal-ħwienet.  Pero' aħna għamilna ħaġa oħra. Sabiex inkejlu r-rata ta' inflazzjoni fil-pajjiż illum u nassiguraw trasparenza sħiħa fil-mod kif jiġi mkejjel l-indiċi tal-prezzijiet għandna bord apposta, magħmul mis-sieħba soċjali kollha, li jara kif qed isiru l-affarijiet u jissodisfa ruħu li l-affarijiet qed isiru sewwa.  Aħna m'għandna l-ebda interess li l-affarijiet ma jsirux sewwa, anzi rridu li l-affarijiet isiru sewwa u għidna lis-sieħba soċjali tagħna biex jiġu u jaraw li l-affarijiet qed isiru sewwa.   Dawn mhux  qed jagħmlu xogħolna, imma qed jaraw u jserrħu l-moħħ tan-nies ta' rieda tajba li l-affarijiet qed isiru sewwa.  Illum f'pajjiżna żgur li m'hawnx  min hu ta' rieda tajba li jgħid li fil-mod kif jiġi mkejjel l-indiċi tal-prezzijiet l-affarijiet mhux qed isiru kif għandhom isiru.  Issa wasalna biex nistaqsi x'għandha tkun ir-riga li biha nkejlu, u għalhekk iddeċidejna li nagħmlu household budgetary survey, jiġifieri kull tant żmien  jitkejjel b'mod serju l-mod kif iċ-ċittadin Malti jonfoq id-dħul tiegħu biex jiġi stabbilit pattern ta' nefqa fil-pajjiż.  U dan il-pattern ta' nefqa mhux qiegħed għall-corned beef u t-tonn taż-żejt biss, imma huwa pattern ta' nefqa totali f'dak li jirrigwarda prodotti, ħaxix, servizzi, eċċ.  Normalment dan il-household budgetary survey isir darba kull għaxar snin.  Jekk m'inix sejjer żball l-aħħar li sar kien fl-1988 u issa qed naħsbu biex nagħmlu survey ieħor għaliex inħossu li minħabba l-bdil radikali li seħħ fil-pajjiż f'dawn l-aħħar snin f'dak li għandu x'jaqsam mal-liberalizzazzjoni fil-kummerċ, il-pattern tan-nefqa tal-poplu Malti nbidel minn dak li kien fl-1988. GĦalhekk ikun tajjeb li minflok noqogħdu nistennew għaxar snin mill-1988 biex nagħmlu household budgetary survey ieħor, nagħmluh qabel biex ikun jista' jagħti riga aħjar għall-mod kif jiġi mkejjel l-indiċi tal-prezzijiet.  Kif għidt ukoll fil-Budget li għadda, kollox huwa ipprogrammat  u  m'aħna naqilgħu xejn minn żniedna.  Issa anke fil-mod kif  jiġi stabbilit il-kejl irridu li jkun involut kulħadd  biex forsi darba għal dejjem f'pajjiżna ma nibqgħux ngħaddu  l-indiċi tal-prezzijiet  qisu xi ping pong bejn naħa u oħra u ħadd ma jemmen lil ħadd.  Ikun tajjeb li kulħadd - inkluż l-Oppożizzjoni jekk tridu -  ikun involut fil-mod kif jiġi organizzat dan il-household budgetary survey ħalli kulħadd jissodisfa ruħu li l-affarijiet qed isiru bis-serjeta'  biex wara ħadd ma jkun jista' igħid li dik il-ħaġa hija ħażina u l-oħra ma jemmnuhiex.  Il-kejl ta' l-inflazzjoni fil-pajjiż huwa ħaġa serja, Mr Speaker, u dan il-kejl  mhux qiegħed hemm biex noqogħdu nkejlu l-għoli tal-ħajja u ż-żidiet fil-pagi biss imma  huwa fattur importanti fil-kejl ekonomiku sħiħ ta' kif wieħed irid jiddiflejtja l-ekonomija biex jara kemm verament qed tikber jew tiċkien l-ekonomija f'pajjiżna u mhux joqgħod fuq il-figuri u ċ-ċifri biss.  Għalhekk għandu jkollna l-kuraġġ li naħdmu flimkien.  Jien ma niddejjaqx li jsir hekk għaliex la rrid naħbi u lanqas għandi x'naħbi.  Għandna l-kuraġġ li f'din il-ħaġa ta' importanza ngħidu li din hija ħaġa nazzjonali u għalhekk għandna nagħmluha flimkien?  Jien għandi l-kuraġġ, Mr Speaker.  

  Ħaġa oħra li rrid insemmi hija l-incomes policy.  Tliet snin ilu wasalna għal qbil importanti f'pajjiżna; ridna nibdlu kompletament il-mod kif kienu jsiru l-affarijiet. Jekk verament nemmnu li f'pajjiżna jrid ikun hemm l-imbottatura u l-inċentiv lill-privat u jekk verament nemmnu li f'pajjiżna rridu nħaddmu l-ekonomija tagħna fuq bażi ta' ċerta liberta' ta' azzjoni ma jistax ikun li darba fis-sena jqum il-Ministru tal-Finanzi u jippontifika kemm se tkun ż-żieda fil-pagi għal kulħadd.   Dik m'għandhiex issir jekk verament nafu kif taħdem sistema ekonomika li timxi fuq regoli li llum huma aċċettati kullimkien.  Jekk irridu nkomplu nħaddmu ekonomija soċjalista, allura nagħmlu hekk.   Imma llum donnu anke n-naħa ta' l-Oppożizzjoni fehmu li din tfalli, fehmu li m'hemmx futur f'dan it-tip ta' tattika u politika, fehmu li bil-mod kif  mexxejna l-ekonomija aħna f'dawn l-aħħar snin tat il-frott.  Nispera li meta jgħidu li mhumiex se jibdlu dawn il-policies li mexjin bihom jafu almenu kif jingranaw flimkien  u kif titħaddem ekonomija ta' dan it-tip.   L-incomes policy huwa qbil li ried ibiddel il-kultura f'pajjiżna ta' kif jiġu negozjati ż-żidiet fil-pagi.  Niftakru minn fejn ħriġna; ħriġna minn sitwazzjoni fejn l-unions kienu abdikaw totalment il-funzjoni tagħhom li jinnegozjaw żidiet fil-paga u kienu jħallu f'idejn il-Gvern biex jiddeċiedi hu ż-żieda fil-pagi kemm se tkun.   X'kien ir-riżultat?   Ir-riżultat kien - u tajjeb li dawn l-affarijiet nifhmuhom u nfehmuhom -  li konna niġu fil-Parlament u ngħidu li ż-żieda hija "daqshekk" u imbagħad min ma jistax jagħtiha jfalli u jaħdem four-day week jew inkella ma jħallasx overtime lill-ħaddiema u min jista' jagħti aktar, jagħti dak li ħabbar il-Gvern u joħroġ scot-free.  Hekk nimbottaw lill-ħaddiema 'l fuq?  Mr Speaker, irid ikun hawn qbil f'dan il-pajjiż li ż-żidiet fil-pagi jridu jkunu relatati kompletament mal-produttivita'  għaliex jekk nipprovaw nieħdu żidiet fil-paga mingħajr ma nżidu l-produttivita'  b'daqshekk jew b'iktar inkunu qegħdin naraw sal-ponta ta' mneħirna u sempliċement qegħdin ngħidu: Ħalli nieħdu llum; għada min rah?".   Jekk irridu nibnu ekonomija b'saħħitha, li hija sustainable u vijabbli ma nistgħux naħdmu hekk iżda rridu npaċu ż-żidiet fil-pagi mal-produttivita' u  rridu naslu għall-kultura li fiha jsiru negozjati ma' kull waħda mill-azjendi,  u l-pagi li jingħataw, jingħataw skond ma tiflaħ kull azjenda.  U ma noqogħdux ngħidu li ħaddiem li jaħdem f'azjenda li tagħmel il-flus ħa aktar minn ħaddiem li jaħdem f'azjenda li ma tagħmilx flus, għaliex fl-ekonomija hemm bżonn li jkollna dan il-moviment  ta' ħaddiema minn azjendi li mhumiex profitabbli għal ażjendi li huma profitabbli.  U meta inti qed tippjana għal kulħadd l-istess  qed tagħti lil kulħadd l-istess, x'jiġri?  Jiġri li tkun tfejt il-mutur ta' dan il-moviment u allura tiġi f'pożizzjoni li jkollok iġġiegħel lin-nies biex jiċċaqilqu minn banda għal oħra, meta r-realta' hi li l-ekonomija għandha taħdem b'mod li tiġbed lejn l-effiċjenza. Din hija l-liġi naturali,  li tiġbed lejn dawk l-azjendi l-aktar effiċjenti.  Din irridu nifhmuha u hekk għandhom ikunu l-affarijiet, għaliex meta nippjanaw għal kulħadd l-istess inkunu qegħdin ngħaġġlu d-diżastru ta' dawk li ma jifilħux u ma nkunux qed nagħtu l-kumpens xieraq lill-ħaddiema li jaħdmu fil-kumpanniji ta' dawk li jifilħu.  Dan jien ma rridux u naħseb li ħafna nies - inkluż tan-naħa ta' l-Oppożizzjoni meta jaħsbu ftit dwarha - jaqblu magħna.  Aħna rridu nimxu b'sistema li timbotta lilha nnifisha u ċċaqlaq lin-nies  minn azjendi għal oħrajn iktar effiċjenti mingħajr ma jkun hemm id-dictat tal-Gvern u l-affarijiet isiru b'għażliet personali ta' l-individwu.  Dik hija s-soċjeta' li rridu nibnu f'pajjiżna u l-incomes policy, nerġa' nirrepeti, hija ntiża biex toħloq dan it-tip ta' ambjent u biex tbiddel il-kultura ta' kif kienu jiġu amministrati l-affarijiet qabel għal kif irridu naslu biex namministraw l-affarijiet.  Aħna għarafna - u jien li kont involut fin-negozjar ta' dan il-qbil għaraft ukoll -  li din il-bidla kulturali kienet kbira wisq biex nipprovaw naqbżuha f'qabża waħda, kemm min-naħa ta' l-unions u kemm min-naħa ta' l-employers.  Din hija qabża kulturali li kellha ssir miż-żewġ naħat għaliex anke l-employers kienu komdi.  Fil-fatt mill-istatistika li nippubblikaw - li mingħalija kienet  cover  ta' xi Economic Survey minnhom li għamilna - dwar il-profitti tal-kumpanniji u ż-żidiet fil-pagi bejn l-1981 u l-1986, jiġifieri fiż-żmien tal-price freeze, jirriżulta li l-profitti tal-kumpanniji splodew 'il fuq waqt li l-pagi tal-ħaddiema baqgħu dejjem jonqsu.  Dan kien ir-riżultat tal-price freeze, barra naturalment il-qgħad esagerat, u l-eluf ta' nies li tilfu l-post tax-xogħol u  ma setgħux isibu mpieg ieħor.  Dawn kienu r-riżultati ta' din il-politika u aħna rridu li jkollna tip ta' riżultat differenti.  Nafu li fil-pajjiż hawn riċessjoni u nafu li fid-dinja kollha hawn riċessjoni.  Fil-Germanja  l-pagi ta' kulħadd naqsu bi 8% u qed jaħdmu four-day week bħalma qed jiġri l-Italja wkoll.  Din hi l-kriżi li hawn fid-dinja llum  u aħna f'dan il-pajjiż, imbierku l-Bambin, għadna mexjin mhux ħażin.  Pero' dan mhuwiex b'kumbinazzjoni, dan huwa għaliex ħsibna u għaliex kellna l-kuraġġ nieħdu l-azzjonijiet li dehrilna xierqa biex ma nintradmux minn din ir-riċessjoni.  Veru li żvalutajna l-lira imma mhux biss żammejna l-postijiet tax-xogħol, talli żidniehom.  U jien nirringrazzja 'l-Bambin kuljum li tani l-kuraġġ nieħu din id-deċiżjoni għaliex kienet deċiżjoni f'waqtha u meħtieġa.  Din kienet deċiżjoni li ttieħdet b'foresight u ma tteħditx fil-paniku tal-kollass.  Din id-deċiżjoni ttieħdet meta konna b'saħħitna biex ma nintradmux.  

  Dwar l-incomes policy irrid ngħid ukoll li dan mhuwiex xi ktieb ta' ħafna paġni, imma huwa fuljett ta' tmien paġni li taqrah f'nofs siegħa u jien naħseb li  ftit huma dawk li qrawh f'pajjiżna.  Kultant niddubita qrawhx anke ċertu nies li jitkellmu fuqu.  GĦaliex min jaqra l-incomes policy  u jifhmu jara kemm  qiegħed jagħmel transizzjoni fis-sistema ta' għoti ta' żidiet.  Aħna qegħdin ngħidu li l-Ministru tal-Finanzi mhux se jibqa' jiġi iżjed f'dan il-Parlament waqt il-Budget u jagħti żidiet għall-għoli tal-ħajja għax   illum għandna l-metodu kif jingħataw iż-żidiet. Għandna metodu ta' kif jinħadmu ż-żidiet u hemm forewarning ta' kemm se jkunu ż-żidiet biex kulħadd ikun jista' jippjana tajjeb x'se tkun il-pożizzjoni tiegħu.  Barra minn hekk, hemm il-liberta' ta' l-unions li jinnegozjaw iż-żidiet fil-pagi li jifilħu jinnegozjaw u m'għamilnilhomx friża lill-unions.  Illum għandna unions li għaddew mill-esperjenza qarsa u mill-kalvarju li kien ikollhom imorru quddiem in-nies u jgħidulhom li l-paga kienet lussu u jafu x'jiġifieri tpoġġi lill-azjendi għal irkopptejhom.  Il-unions jafu wkoll li jkunu qed jagħmlu dispett lill-ħaddiema membri tagħhom  u mhux lill-Gvern meta jkunu irresponsabbli u barra minn hekk ikunu qed jagħmlu dispett lilhom infushom għaliex ikollhom jiffaċċjawhom.  Ir-realiżmu li jeżisti llum huwa li kulħadd qed jifhem li f'pajjiżna m'għadhiex teżisti l-ġlieda tal-klassi u  m'hawnx ġlieda biex jirnexxilek tigdem gidma oħra mill-cake, imma l-ġlieda  llum hija li l-biċċa tal-cake tiegħi hija assigurata u jien għandi l-interess li ma'  kulħadd fil-pajjiż inkabbar il-cake  biex il-biċċa tiegħi tkun ikbar.  Dan huwa r-realiżmu li jeżisti fil-pajjiż illum u dan huwa tajjeb.  Jagħmel ħażin min jipprova jiddistabbilizza din is-sitwazzjoni għaliex ikun qed jidher li għadu jemmen li jrid jirkeb fuq il-ħaddiem u mhux jgħin lill-ħaddiem.  X'hemm fl-incomes policy?  Hemm il-mod kif jinħadmu ż-żidiet fil-pagi, hemm il-liberta' ta' l-unions li jinnegozjaw il-pagi li jidhrilhom xierqa li għandha tħallas azjenda biex il-ħaddiem jieħu dak kollu li għandu jieħu - u hekk għandu jkun - u hemm il-garanzija u s-salvagward li jekk fil-fatt l-għoli tal-ħajja kif ikkalkolat ikun ikbar miż-żidiet li jkunu maqbula fil-collective agreement  allura ż-żieda maqbula għandha tiżdied biex tlaħħaq ma' l-ammont ta' l-għoli tal-ħajja li jkun attwali.  Jekk wieħed ikun qabel li se jagħti Lm2 żieda kull sena għal tliet snin u l-cost of living jirriżulta Lm5 allura f'dik is-sena ż-żieda minn Lm2 jrid iżidha għal Lm5.   Hemm din is-salvagwardja biex inserrħu ras il-unions li mhumiex qed jieħdu riskji żejda u li almenu qed jiggarantixxu il-livell ta' purchasing power tal-ħaddiem.  Dawk  li mhumiex f'union huma garantiti li jieħdu l-cost of living kull sena u hemm ukoll il-valve li bih, jekk azjenda għal xi raġuni jew oħra ma tkunx tista' tħallas iż-żidiet żejda li jistgħu jirriżultaw jew iż-żidiet maqbula tkun tista' tmur għand arbitru li jkun jista' jistabbilixxi l-fatti.  Jekk il-fatti jirriżultaw li  l-azjenda  veru jkollha xi problema allura dan l-arbitru jiddeċiedi li ż-żidiet ma jingħatawx biex nissalvagwardaw l-impiegi tal-ħaddiema.  

  MR SPEAKER:  L-Onor. Mangion.

  ONOR. CHARLES MANGION:  Jien nixtieq nitlob kjarifika għax il-Ministru għadu kif qal li hu mhux se jħabbar żidiet ta' l-għoli tal-ħajja.  Issa qed jgħidilna li dan qed jiġi stabbilit mill-mekkaniżmu ta' l-incomes policy, imma biex wieħed jiġi mġiegħel li jagħti ż-żieda anke meta l-collective agreement bejn l-union u l-azjenda ma jintlaħaqx,   xorta jrid ikun hemm l-intervent tal-Gvern.  

  ONOR. JOHN DALLI:  Din mhijiex kwestjoni ta' intervent tal-Gvern.  Din hija garanzija li teżisti fuq kulħadd mingħajr interventi ta' ħadd.  Id-differenza hija li hemm il-mekkaniżmu ta' kif jista' jsir il-kejl u kulħadd ikun jista' jiffolowja t-trends ta' l-affarijiet kif inhuma.  B'hekk wieħed ikun jista' jipproġetta u jipprogramma.    (Interruzzjonijiet)  Il-cost of living jistabbilixxuha l-fatti.  Jien mhux se niġi hawn u ngħid Lm5, Lm3, Lm1, 50c ...  

  Mr Speaker, jien nixtieq nikkonkludi billi ngħid illi dawn il-miżuri li qed nilleġislaw f'dan il-Parlament huma  intiżi u mmirati  biex ikomplu jagħtu ż-żejt lil din ir-rota u  biex kemm jista' jkun ma nħajrux nies joħorġu mill-ekonomija uffiċjali u jidħlu fl-ekonomija s-sewda.  Din il-liġi li qed niddiskutu llum għandha l-effett reali li minn din is-sena stess ingħataw żidiet fil-but tal-ħaddiema bejn  Lm2  u Lm6.50.  Dan huwa dak li ġara f'pajjiżna.  Grazzi.

  MR SPEAKER:  Grazzi.  Aktar rimarki?  Il-Kap ta' l-Oppożizzjoni.

  ONOR. ALFRED SANT:  Sur President, jien ħadt gost ħafna li llejla l-Onor. Dalli tkellem fuq l-għoli tal-ħajja imma jien xtaqtu jitkellem aktar għax aktar ma jitkellem aktar ikun qiegħed isaħħaħ ir-rieda tal-poplu Malti u Għawdxi biex jipprotesta f'dimostrazzjoni nazzjonali kontra l-għoli tal-ħajja.  Kull ħaġa li semma l-Onor. Dalli kienet difensiva għall-aħħar,  konvinċenti mill-inqas u turi li  bħalissa  jinsab fit-tarf tal-falliment  tat-tmexxija finanzjarja tiegħu.  L-Onor. Dalli qed ikollu jirrealizza - għalkemm ma jgħidhiex - illi f'dawn l-aħħar xhur - biex ma ngħidx f'dawn l-aħħar snin - kien qiegħed jibni fuq ir-ramel.  Jien nittama li d-diskors tiegħu fuq l-għoli tal-ħajja jiġi rapportat fedelment mill-membri ta' l-Istampa ħalli l-poplu jisma' ftit eżattament x'tip ta' difiża fqira, dgħajfa, bla ideat, bla inizjattiva u bla ħsieb tat-tul  - u jien ngħid  lanqas tal-medium - għandu u kellu fit-tmexxija finanzjarja u fit-tmexxija ta' relazzjonijiet industrijali ta' dan il-pajjiż.  M'hemmx dubju li kull ħaġa li bena fuqha l-Ministru Dalli - minkejja l-arja ta' kompetenza u ta' arroganza li għandu miegħu u madwaru - kienet mibnija fuq ir-ramel u issa li r-ramel qed jiċċaqlaq, il-Ministru Dalli qiegħed jippenikkja.  Jien nissimpatizza miegħu u nikkumpatih imma ngħidlu li t-tort  ta' dak li ġara huwa tiegħu  u inutli jipprova jfarfar it-tort fuq ħaddieħor.  Effettivament l-arroganza tiegħu ħarġet ċara kemm mal-ħaddiema kif ukoll mas-sidien. Ir-retorika tiegħu ta' djalogu u ta' konsultazzjoni issa ntgħarfet ċar li ma kienet xejn ħlief shadow play maħsuba biex iddaħħal lil ċerti nies f'ċerta triq  -  u din it-triq hija sqaq - u ħafna mill-intenzjonijiet nobbli li huma favur il-ħaddiema joħorġu ċar mill-mod jixpakkaw u toħroġ l-arroganza meta mbagħad toħroġ l-evidenza kontra dak li qed jgħid.  

  Jiena lill-Onor. Dalli m'inix se ngħidlu mbeċilli.  Ma tarax!  Anzi jien ngħidlu li hu għaref mill-kbar.  Lanqas ma jien se ngħidlu dilettant għalkemm it-tmexxija tal-finanzi tiegħu f'din l-aħħar sena jew sentejn kienet kapolavur tad-dilettantiżmu u żgur li m'inix se ngħidlu li jista' jittama li f'dan il-pajjiż hawn xi ħadd li se jemmnu meta biex jirribatti r-realta' li  l-għoli tal-ħajja veru jeżisti, joqgħod jerġa' jaqla' stejjer qodma li jiftakarhom ħażin għaliex meta ġraw kien imsiefer, jew jagħmel paraguni li tant huma dilettanteski li minnufih tifhem li dan il-Ministru m'għandux grip fuq l-affarijiet.  Il-ġimgħa li għaddiet, meta ħareġ stqarrija biex jitkellem fuq il-prezzijiet tal-corned beef, tat-te u ta' xi prodotti oħrajn - u tal-prezzijiet tal-lum, jekk jogħġbok, mhux ta' għaxar snin ilu - irriżulta li l-prezzijiet li ta kienu ħżiena b'xi 15% jew 20%.   Illum ipprova jraqqa' ftit dak li qal billi jdaħħalna fit-triq tal-brands tal-corned beef.  Jien naħseb li anke hawnhekk  ma  jifhimx biżżejjed. Forsi ħuħ huwa aktar intiż f'din il-linja, fil-LIMSUK.  Pero'  naħseb li hu m'huwiex tajjeb biżżejjed f'dawn l-affarijiet.  U meta nitkellmu fuq l-Exeter, per eżempju, naħseb li għandu żball għaliex ...

  MR SPEAKER:  Point of order.  Il-Ministru.

  ONOR. JOHN DALLI:  Ħija la kien u lanqas hu mdaħħal bl-ebda mod fit-tmexxija tal-kumpannija LIMSUK.

  ONOR. ALFRED SANT:  Naċċetta l-ispjega, Sur President, imma nkompli fuq il-corned beef,  jekk mhux fuq il-Limsuk,  fis-sens li waħda mill-affarijiet li wieħed jifhem f'dawn l-affarijiet hija li anke meta jipprova jirrappezza dak li ġara u ma ġarax fil-prezzijiet tal-corned beef ...  Illum smajna li l-Exeter ma kienx jeżisti hawn Malta fl-1981, u dan minn xi ħadd li dak iż-żmien jew kważi dak iż-żmien kien imsiefer.  Tajjeb li l-poplu jirrealizza x'inhuma l-arrugmenti li qegħdin jintużaw biex b'xi mod jew ieħor jgħattu x-xemx bl-għarbiel.  Il-fatti huma ċari u huma serji.  Il-politika finanzjarja mmexxija mill-Onor. Dalli f'dawn l-aħħar snin hija falliment u hija falliment serju. Minflok li l-Onor. Dalli jirreallizza u jaċċetta l-falliment tiegħu, bl-arroganza tiegħu tas-soltu, qiegħed idur fuq ħaddieħor, jagħtih it-tort u jgħid li qed ixewwex.  Din hija xi ħaġa li jista' jgħidha kemm irid u aħna nisimgħuh imma nkomplu għaddejjin bit-triq li qbadna għaliex hija t-triq tar-responsabilita'.  Il-poplu qiegħed ibati, Sur President, u inutli ngħidulu li l-kejl ta' l-għoli tal-ħajja li qed isir huwa bbażat fuq ir-ristoranti.  Dan mhux veru.   Fejn noqgħod jien, per eżempju, jgħixu ħafna ħaddiema u pensjonanti u jiġu jgergru għandi li l-mediċini għolew, li l-affarijiet ta' l-ikel għolew, li t-telephone għola u li ma jistgħux ilaħħqu mal-ħajja.  Imma, jekk tippermettili,  Sur President, nipproponi li niġi aktar tard għal dan is-suġġett għaliex nixtieq li qabel xejn niddiskuti ftit il-materja ta' dan l-Abbozz ta' Liġi li għandna qudiemna, jiġifieri t-tibdil li qiegħed jiġi propost fit-taxxa fuq l-income li l-Ministru Dalli ma tantx tkellem dwaru u, fl-opinjoni tiegħi, dak li qal huwa diġa' kontradittorju. 

  Waħda mill-affarijiet li huma ċari u li l-Ministru Dalli ma qalx, hija li dawn il-proposti li għandna quddiemna ma kienx hu li ħareġ bihom imma kienu l-unions li insistew fuqhom u kienu l-unions li, bil-Malti, bellgħuhomlu u kellu jaċċettahom.  U  la ġew mill-unions u mill-ħaddiema, aħna minn din in-naħa tal-Kamra, se nivvotaw favur dawn il-proposti, pero'  se nivvotaw  bir-riżervi li se nsemmi għaliex ta' min jgħid ukoll li minkejja li se nivvotaw favur ma naċċettawx il-loġika li semma l-Ministru għaliex hija loġika żbaljata u jekk nitilqu fit-triq tal-loġika tiegħu nkomplu nċajpru t-tmexxija ekonomika ta' dan il-pajjiż kif qiegħed jagħmel il-Ministru Dalli bir-retorika tiegħu u bil-mod kif jipprova jinkwadra l-affarijiet f'termini u regoli li mhumiex aċċettabbli f'dan il-pajjiż.  Jiġifieri għalkemm aħna se nivvotaw favur dawn il-proposti ta' aġġustamenti fl-income tax f'dak li għandu x'jaqsam ma' part-time work u overtime, irrid ngħid li minnhom infushom dawn huma  kontradittorji.  Il-Gvern demokristjan Nazzjonalista ilu jiftaħar għal ħafna  żmien illi jixtieq idaħħal f'dan il-pajjiż il-loġika tas-suq ħieles fejn il-prezz jiġi determinat permezz tas-suq.  Issa hawnhekk minnufih tqum il-mistoqsija:  Il-prezz tax-xogħol kif se jiġi determinat?  Se jiġi determinat permezz ta' qbil bejn employer u union jew employer u ħaddiem skond x'jiflaħ jagħti l-employer u  skond x'jippretendi l-ħaddiem.  U allura wieħed kien jippretendi li l-prezz ta' l-overtime jew il-prezz tax-xogħol part-time jiġi ssettjat fuq livell li huwa aċċettabbli għall-ħaddiem u li jista' jissaporti s-sid.  Imma l-Ministru Dalli qed jgħid li hemm l-ekonomija s-sewda għaddejja u li tajjeb li noħorġuha 'l barra, u fil-fatt se joħroġha 'l barra billi l-overtime u l-part-time work inaqqaslu t-taxxa ta' l-income fuqu  u  billi  l-ħaddiem ikollu aktar inċentiv  li jidħol għall-overtime u għal xogħol part-time għaliex ikollu income tax imnaqqsa fuqu.  Imma dan xi jfisser, Sur President?  Dan ifisser li l-prezz tax-xogħol overtime u part-time qed jiġi mgħolli, u dan  mhux a spejjeż ta' l-employer imma a spejjeż ta' l-Istat.  Jiġifieri effettivament is-sussidju - għax dan huwa sussidju -  mhux qed jingħata lill-ħaddiem imma qed jingħata lis-sid.  U din tikkontradixxi ħafna mir-retorika tal-Minsitru Dalli nnifsu li qalbu hija mal-ħaddiema u li  kull ħaġa li jagħmel hija maħsuba biex tiddefendi l-interessi tal-ħaddiema.  Meta tanalizza eżattament in-natura ta' din il-miżura fil-loġika tas-sitwazzjoni ekonomika li għandna f'pajjiżna, issib li din hija miżura li qed isservi ta' sussidju għall-employer għaliex min iħaddem  m'għandux għalfejn joffri prezz ogħla għall-overtime jew għall-part-time work li jixtieq jieħu mingħand il-ħaddiem.  

  Imbagħad hemm xi ħaġa oħra li hija kontradittorja f'dan kollu; minn Gvern li tkellem kemm-il darba fuq l-importanza tal-ħin ħieles u fuq l-importanza li x-xogħol m'għandux jieħu biċċa kbira mill-ħajja tal-bniedem qed titressaq miżura biex ix-xogħol iktar mill-ġimgħa normali ta' xogħol,  jiġi aġevolat b'dan il-mod.  Jiġifieri minn naħa waħda għandna r-retorika favur il-fatt li l-kwalita' tal-ħajja tal-ħaddiem trid titjieb u tissaħħaħ, imbagħad min-naħa l-oħra għandna miżura li qed taġevola sistema li se żżid ix-xogħol tal-ħaddiem.  Dawn it-tip ta' kontradizzjonijiet waħda wara l-oħra fil-mod kif qed jiġi spostat l-argument huma sintomatiċi mal-ħsieb imħawwad fil-politika finanzjarja tal-Ministru Dalli u tal-Gvern tiegħu.  Dan jidher iktar u iktar meta naraw  li b'miżura bħal din u b'miżuri oħra bħalha li jistgħu jittieħdu  qegħdin niddiskriminaw bejn ħaddiema li jagħtu x-xogħol tagħhom regolari fil-kontest  ta' 40 siegħa fil-ġimgħa jew kemm tkun il-ġimgħa tax-xogħol tagħhom u dawk il-ħaddiema li jagħmlu l-overtime.  Jiġifieri jekk hemm ħaddiema li qegħdin f'sitwazzjoni li jistgħu jagħmlu overtime għaliex il-kondizzjonijiet ekonomiċi ta' l-azjendi tagħhom jippermettulhom li jagħtu l-overtime, se jkollhom vantaġġi fuq dawk il-ħaddiema li ma jistgħux jagħmlu overtime.  Din hija diskriminazzjoni favur min ekonomikament jista' jkun f'pożizzjoni aħjar u għalkemm  nifhem il-pożizzjoni ta' ħaddiema li jkunu f'din is-sitwazzjoni u jkunu jixtiequ li l-azjenda tagħhom tingħata sussidju meta jitħallsu overtime, il-loġika ta' din il-ħaġa tfisser li wieħed qed jiddiskrimina kontra ħaddiema li m'għandhomx aċċess għall-overtime.  Issa wieħed jista' jgħid li dawn huma argumenti teoretiċi, ideoloġiċi u soċjali, pero' din hija ġustizzja soċjali.  F'dan il-każ l-argument huwa li minkejja li wieħed jaqbel li la wasalna s'hawnhekk għandna nivvotaw favur din il-miżura, irridu nuru li fiha nnifisha l-miżura li qed tiġi proposta qed tagħti spunt għal diskriminazzjoni soċjali kontra min m'għandux aċċess għall-overtime u ma nistgħux inħarsu lejn żvilupp bħal dan  mingħajr ma nħarsu iktar 'il bogħod u ngħidu li dan it-tip ta' żvilupp ifisser li l-politika finanzjarja tal-Gvern u l-politika ta' inċentivi finanzjarji tal-Gvern huma marbuta ma' diskriminazzjoni soċjali inerenti f'dak li qed jagħmlu.

  Mr Speaker, waqt li qed ngħidu dan kollu, x'inhu l-argument li għandu x'jaqsam ma' l-ekonomija s-sewda?  Din il-miżura veru se tgħin biex l-ekonomija s-sewda titnaqqas fil-pajjiż?  Jien naħseb li assolutament mhux se jkun il-każ, għax fejn l-ekonomija s-sewda diġa' teżisti, fejn diġa' qiegħed isir  part-time jew overtime fl-ekonomija s-sewda, din it-tip ta' miżura m'hi se tinċentiva lil ħadd illi jgħaddi mill-ekonomija s-sewda għall-ekonomija uffiċjali, imma se tgħin biss lil dawk li diġa' jinsabu fl-ekonomija uffiċjali.  Allura r-raġuni li qiegħed iġib  il-Ministru ma titwemminx u qegħda hemm sempliċement biex taħbi l-fatt li effettivament il-Ministru -  għalkemm ma qalilniex hekk -  ġie mġiegħel idaħħal din il-miżura għax il-pakkett li offra fil-Budget tas-sena li għaddiet ma kienx biżżejjed.  Dik hi l-unika raġuni.  L-unika raġuni li għandna dawn il-proposti quddiemna hija li l-unions ġiegħlu lill-Ministru jaċċetta pakkett ġdid għax il-pakkett li ppreżenta fil-Budget f'Novembru li għadda ma kienx mitqies aċċettabbli.  U din il-Ministru ma kellux il-kuraġġ jgħidha ċara u tonda.  Fil-fatt waħda mill-problemi li għandi jien personalment  dwar it-tmexxija tal-Ministru Dalli hija li jipprova jagħti l-projection tiegħu nnifsu ta' xi ħadd kompetenti, ta' xi ħadd li jaf x'inhu jagħmel għax għaddej b'ċerta fasla ta' ħsieb u b'ċertu impetus 'il quddiem, imma mbagħad meta tanalizza eżattament x'inhu jiġri, fir-realta' ssib li kulma għandna hija preżentazzjoni li warajha m'hemmx stoffa biżżejjed.  GĦalhekk huwa tajjeb li npoġġu dawn il-proposti ta' taxxa li għandna quddiemna f'qafas aktar wiesa' tal-politika ta' tassazzjoni li miexi biha l-Gvern u f'pożizzjoni aktar wiesgħa wkoll ta' kif qiegħed jitmexxa l-Ministeru tal-Finanzi u l-politika finanzjarja tal-pajjiż.  

  Jekk wieħed iqabbel dak li kien jingħad fl-estimi kull sena dwar ix-xogħol tat-Teżor isib differenza kbira bejn il-mod kif kien jiġi ppreżentat il-Ministeru tal-Finanzi sas-sena li għaddiet u l-mod kif ġie ppreżentat għall-ewwel darba din is-sena, l-ewwel darba li l-Ministru Dalli kien responsabbli għall-estimi li ressaq fil-Budget f'Novembru li għadda.  Wieħed isib minnufih li waqt li l-Estimi sas-sena li għaddiet dwar il-Ministeru tal-Finanzi kienu jagħtu stampa ċara, twila u dettaljata - qed ngħid dan anke b'rispett lejn il-Ministru Bonello Du Puis li kont nikkritika ħafna fl-imgħoddi u  li kien Ministru tal-Finanzi qabel il-Ministru Dalli - fejn kont issib mill-inqas disa' faċċati ta' text li kienu jagħtu dettalji  ċari, paragrafu wara paragrafu dwar  x'jagħmlu l-punti differenti tal-Ministeru tal-Finanzi, meta wieħed iħares lejn l-Estimi tal-Ministeru tal-Finanzi kif kienu preżentati għall-ewwel darba din is-sena - dan huwa l-uniku Ministeru li  jagħmel hekk - isib li għandna spectrum ta'  dipartimenti, li huma l-Ministeru tal-Finanzi nnifsu, it-Teżor, l-Inland Revenue Department, id-Dipartiment ta' l-Awditur, id-Dwana, id-Dipartiment ta' l-Istatistika, id-Dipartiment li għandu x'jaqsam ma' l-importazzjoni u l-kummerċ intern, il-Lotto Public Department, il-Bank Ċentrali, it-Tarzna, ix-Shipbuilding u l-Kunsill Malti għall-Iżvilupp Ekonomiku li fi ħdanu għandu working group għar-relazzjonijiet industrijali.  Dawn l-areas kollha fl-Estimi ta' din is-sena taħt il-Ministeru tal-Finanzi dehru li ħadu deskrizzjoni, targets u ppjanar li ġew spjegati fi tliet kwarti ta' faċċata meta qabel kien ikun hemm mill-inqas disa' faċċati fejn il-Ministru konċernat kien ikollu d-deċenza  - u ma kienx ikollu l-arroganza - li għallinqas jgħidilna  fid-dettall kif ikunu sejrin id-dipartimenti konċernati.  F'dan il-każ m'hu qed isir assolutament xejn u dak li qabel kien jieħu disa' faċċati ta' l-Estimi kif joħorġu mal-Budget, din id-darba ħadu biss tliet kwarti ta' faċċata.  Din hija sintomatika mal-mod kif qed titmexxa l-politika finanzjarja f'dan il-pajjiż.  Għandna pilot li jgħidilna biex nafdaw f'idejh -  għandu relazzjonijiet personali  minn hemm u minn hawn - u l-kwestjoni hija jekk tafdahx  jew le. Pero' aħna ma nafdawhx lill-Ministru Dalli għaliex it-tmexxija tiegħu hija żbaljata kemm fid-direzzjoni li qed jieħu u anke fil-mod kif qed imexxiha. Barra minn hekk,  It-tmexxija tiegħu qed toħloq sens ta' sfiduċja fil-poplu.  Per eżempju, il-Ministru Dalli jiġi jiftaħar hawn kif qed inaqqas it-taxxa fuq l-income, imma jien nistaqsi:  GĦaliex  il-mod biss titkellem fuq kif il-Gvern qed jaffettwa l-but tal-poplu? Dan biss huwa l-indikatur?   Jien ngħid li hemm indikaturi oħra li jissemmew  fir-rigward ta' l-incomes policy li hu tant ftaħar biha llejla u fir-rigward  ta' kif il-Gvern qed jidher  quddiem il-konsumatur.  Per eżempju, matul din l-aħħar sena ttieħdu sensiela ta' miżuri fejn il-Gvern bl-iktar mod arroganti u  mingħajr ebda diskussjoni ta' xejn, ċapċap żidiet f'rati u f'servizzi li huwa responsabbli għalihom huwa stess bħalma huma  liċenzji, miżati, permessi tal-bini.   Dawn l-affarijiet jiżdiedu mingħajr spjegazzjoni ta' xejn u mingħajr ma l-Ministru Dalli jkollu d-deċenza li  fil-Budget jgħid li matul is-sena li tkun ġejja se jiżdiedu ċerti affarijiet.  Joqogħdu jżebilħu l-istorja tal-corned beef, tat-tonn taż-żejt, tal-makku u tal-vopi, imma l-indeċenza li qed jimxu biha issa fejn iż-żidiet li jkunu se jagħmlu fis-sena ta' wara ma jħabbruhomx, ma jsemmuhiex. Iż-żidiet kien semmewhom  l-ewwel darba fl-1988, imma  minn dak inhar 'l hawn  qatt ma tħabbru ż-żidiet fil-miżati, fil-permessi, fir-rati tat-telefon, fir-rati ta' l-ilma, ta'  l-elettriku u tal-posta.   Dawn iż-żidiet jitħabbru minn xahar  għal ieħor,  mingħajr ma jitfaċċaw fil-Budget.  Allura inutli li lill-poplu tipprova tbellagħhielu li għandu Gvern li jħallih jagħmel li jrid u li jnaqqaslu t-taxxa.  Il-poplu ma jħarisx biss lejn  it-taxxa fuq l-income u lejn kif iħallas it-taxxa,  imma jħares ukoll lejn kif il-Gvern qed jaffettwalu l-ispejjeż tal-ħajja tiegħu ta' kuljum, kemm f'dak li għandu x'jaqsam ma' servizzi u prodotti li l-poplu jixrtri direttament mingħand il-Gvern kif ukoll f'dak li għandu x'jaqsam ma' servizzi u prodotti oħra li jixtri mis-settur privat,  imma li l-poplu jaf li fuqhom il-Gvern għandu xi forma ta' influwenza  jew rabta.  Huwa ta' interess, per eżempju,  li  llum f'daqqa waħda l-Kamra tal-Kummerċ ħarġet tgerger - naħseb li hija l-ewwel darba li gergret; din id-darba ma kienx il-Partit Laburista li gerger  - li r-rati li l-Gvern qed jiċċarġja fuq iż-żbir tas-siġar żdiedu b'xi 1000 fil-mija.  Din hija indikazzjoni ċara ta' kif isiru l-affarijiet taħt it-tmexxija finanzjarja preżenti.  Fl-aħħar anke l-Kamra tal-Kummerċ iddeċidiet li tibda tgerger!  Din hija  waħda mill-affarijiet li juru kif qed timxu u  kemm għandkom bżonn tagħmlu żabra kbira tal-mod kif tmexxu.  Jekk tibqgħu sejrin hekk, assolutament  se tidhru quddiem kulħadd li tiġu taqgħu u tqumu mid-direzzjon lejn fejn sejrin; l-aqwa li mingħalikom  taslu fejn qed taslu, pero' fil-fatt m'intom qed taslu mkien.  Dik hija l-problema, għaliex kieku qed taslu x'imkien  kollox sew, imma m'intom qed taslu mkien!

  Mr Speaker, nixtieq insemmi l-mod   kif il-Gvern qed jaħdem fuq it-taxxi.  Wieħed kien jistenna li l-affarijiet ma jsirux biċċa 'l hinn u biċċa 'l hawn imma  li jkun hemm pjan ċar ta' xi tip ta' struttura ta' taxxi u fuq kollox  x'tip ta' struttura ta' taxxa trid tinbena  fil-pajjiż.  Meta nanalizzaw dak li ġara f'dawn l-aħħar sena jew  sentejn insibu li effettivament ma kien hemm l-ebda viżjoni ċara ta' kif l-istruttura ta' taxxa  tal-pajjiż għandha tinbena.  Biżżejjed insemmu li dawn l-affarijiet li qed titkellmu  dwarhom, il-bidla 'l hemm  u bidla 'l hawn fl-income tax,  minnhom  inifushom jagħtu   indikazzjoni li minn enfasi fuq taxxa  diretta tmorru għal taxxa indiretta.  Imma kieku wieħed jaħseb fuq dawn il-linji - il-Gvern ġieli jgħid li qed jaħseb fuqhom -  għallinqas jippreżenta xi forma ta' pjan dwar kif se jinkwadra dawn l-affarijiet -   għaliex hemm ħafna forom ta' taxxi indiretti -  u  kif wieħed idaħħal u jżid  il-firxa ta' taxxi indiretti.

  Hemm ħafna modi wkoll kif wieħed jimplimenta bidliet ta' taxxi.  Per eżempju, jiena bqajt mistagħġeb kif illejla  l-Ministru tal-Finanzi ma semmiex taxxa li daħħal din is-sena, il-famuża capital gains tax illi s-sena li għaddiet issemmiet b'ħafna frattarija u illi kulħadd jammetti illi kienet vroma.  Din daħlet bil-mod tad-dilettanti għax min kitibha fil-Budget Speech tal-Ministru tal-Finanzi kien ikkopja xi ħaġa minn xi ktieb tal-management finanzjarju Ingliż jew Amerikan li kellu quddiemu u qabad u daħħalha fil-Budget Speech biex tinstema' gustuża u meta mbagħad ġew biex jimplimentawha sabu illi lanqas biss kienu bdew ixommu l-problema.  Għaddiet ġimgħa wara l-oħra, xahar wara l-ieħor, negozjati ma' dawk, ġlied ma' dak, arranġamenti ma' hemm, il-Ministru Dalli jsabbat hawn u jsabbat hemm,  sakemm fl-aħħar waslu lejn xi ħaġa li qed tiġi kontestata u li qed ikun hemm pressjoni kbira biex terġa' titneħħa.  Ir-raġuni għaliex il-Ministru Dalli għandu bżonn jerġa' jikkonsidraha bis-serjeta' hija l-mod dilettantesk li bih ġiet ikkonsidrata, implimentata u qed tiġi attwata.  Anke dan it-tip ta' skariġġ, Sur President, fil-mod kif jiġu implimentati dawn l-affarijiet huwa xi ħaġa li jien ngħidilha "adokkiżmu" , jiġifieri stil ad hoc , sempliċement biex tkun saret, xi ħaġa tad-dilettanti.  Dan juri li minkejja l-pożi u l-arroganza kollha tal-Ministru Dalli - bil-rispett kollu lejh - meta mbagħad jiġi biex iwettaq l-affarijiet m'għandux il-ħila jwassalhom biex ikunu tajba.  Għax l-affarijiet li qed idaħħal waħda wara l-oħra mhumiex qed ikunu tajba u qed ifallu.  L-istess kif falliet l-incomes policy, l-istess kif falla l-indiċi uffiċjali tal-prezzijiet, hekk ukoll falliet it-taxxa fuq il-capital gains illi daħħal is-sena li għaddiet u li hemm  bżonn jerġa' jikkonsidra bis-serjeta' għax mhijiex qed titwemmen u mhijiex qed tiftiehem.  Imbagħad, dejjem f'dan il-qafas ċar li ma jeżistix, ta' politika dwar taxxi illi wieħed kien jistenna li jkollu quddiemu, wieħed kien jistenna li jkun hemm aktar ħsieb u jingħata iktar dawl dwar il-value added tax.   

  Sur President, infakkar li fil-Budget tas-sena li għaddiet, il-Ministru Dalli kien ġie jgħid illi l-value added tax se tiddaħħal fis-sena 1994.  Allura wieħed kien jistenna li matul din is-sena jiġu ppubblikati indikazzjonijiet,  guidelines u proposti dwar kif il-Ministru Dalli se jdaħħal il-value added tax.  Iżda l-ewwel xaqq ta' informazzjoni pubblika illi ħarġet, illi effettivament kien se jiġi pospost id-dħul tal-value added tax, ma ħarġitx mingħand il-Ministru Dalli imma ħarġet mill-avis illi ppubblikat il-Kummissjoni Ewropea f'Lulju li għadda.  Dik kienet l-ewwel darba li ħarġet li l-Gvern qed jipproponi li jdaħħal il-value added tax fl-1995, jiġifieri kellu jipposponiha b'sena.  Nimmaġina li t-trick hemmhekk qiegħed li l-Ministru Dalli ftit żmien ieħor jgħidilna li l-value added tax se jdaħħluha fil-31 ta' Diċembru 1994, u  allura jkun daħħalha fl-1994.  Imma l-punt mhux dak, Sur President.  Il-punt huwa li jidher li f'dak li għandu x'jaqsam ma' din it-taxxa, li l-Gvern qal li qed jagħtiha din l-importanza kollha,  ix-xogħol li qed isir fuqha, l-intenzjoni li hemm warajha u l-mod kif qed jaħdem fuqha l-Gvern, għadhom assolutament fi stadju rudimentali, għadhom fl-ajru, jiġifieri l-Gvern għadu ma jafx kif se jmexxi dwar din it-taxxa.  Għalhekk illejla wieħed kien jistenna li l-Ministru Dalli għallinqas jitkellem ftit fuqha u jgħidilna x'inhi l-viżjoni li għandu ta' kif se jdaħħal it-taxxi f'dan il-pajjiż u x'inhi l-pożizzjoni tal-value added tax fil-pjanijiet tiegħu.  Fl-aħħar Budget kien qalilna li l-intenzjoni tiegħu se tkun revenue neutral, jiġifieri meta l-Ministru Dalli jdaħħal il-VAT, jibqa' jdaħħal l-istess ammont ta' revenue li jidħol minn taxxi oħra li se jitneħħew minħabba l-VAT.   Hawnhekk nimmaġina li qiegħed jgħid għad-dħul mid-dazju.  Ħaġa bħal din minnha nnifisha ma tispjega assolutament xejn ħlief ħaġa waħda.  Per eżempju fil-każ tal-karozzi, jitneħħa d-dazju u  tidħol il-VAT fl-istess ammont tad-dazju meta l-konsumatur jiġi biex jixtri karozza.  Xi tfisser din?  Din tfisser li l-prezz tal-karozza jibqa' l-istess bħal qabel.  Jiġifieri dak il-kliem kollu li meta nidħlu fil-Komunita' Ewropea, il-karozzi, il-washing-machines, it-televisions, eċċ,  jiġu irħas, huwa kompletament daħka fil-wiċċ għax fil-fatt dawn se jibqgħu bl-istess prezz.  Imma barra minn hekk nispiċċaw f'sitwazzjoni fejn l-element tad-dazju, li s'issa ħafna minnu għallinqas qed jitħallas mill-importatur, jispiċċa jħallsu direttament il-konsumatur.  Hawnhekk minnufih naraw li t-teknika tal-Ministru Dalli hija li filwaqt li jgħid li għandu qalbu mal-ħaddiema, effettivament is-sens u t-tifsira tal-politika tiegħu iwasslu biex ikun il-konsumatur li jkollu jġorr l-ispejjeż ta' dak li qed isir.   Per eżempju, il-Ministru u  lanqas indenja ruħu jispjega lill-poplu li l-VAT ikollu jdaħħalha fuq oqsma li bħalissa ma titħallas ebda taxxa fuqhom, bħall-oqsma ta' produzzjoni u konsum lokali li bħalissa huma ħielsa mid-dazju.  Allura f'affarijiet bħal dawn wieħed kien jistenna ċerta onesta' min-naħa tal-Ministru, li llejla għallinqas jitkellem dwarhom u mhux jiftaħar kif qed inaqqas l-income tax u ma jgħid xejn fuq il-mod kif diġa' qiegħed jippjana biex iżid it-taxxi li se jolqtu direttament lill-but tal-konsumatur. 

  Sur President, fuq il-VAT irrid ngħid li  anke l-istess Kummissjoni Ewropea qed tgħid li  meta din tiġi applikata għal Malta se tqanqal problemi kbar peress li  ħafna mill-azjendi li jistgħu jimplimentaw il-VAT tant huma żgħar li m'hemm l-ebda mod kif tista' tikkontrollahom u tħaddimhom  tajjeb biex  tkun żgur li l-VAT qed tiġi implimentata tajjeb.  Allura dan il-ħafna kliem li smajna llejla  li l-miżura ta' titjib fl-income tax hija maħsuba biex tnaqqas mill-ekonomija s-sewda, tiżvinta minnufih mir-realizzazzjoni li bħalissa l-Ministru Dalli qed jippjana biex  idaħħal taxxa li minnufih se żżid  l-ekonomija s-sewda fil-pajjiż, kemm minħabba l-implimentazzjoni  tagħha kif ukoll minħabba l-mod kif inhi strutturata l-ekonomija Maltija.  Dawn huma t-tip ta' kontradizzjonijiet li naraw għax  meta wieħed jipprova jidħol f'analiżi teknika ta' dak li qed jgħid il-Ministru Dalli jirrealizza li dawn l-affarijiet ma jorbtux u  taħt l-arroganza teknika -  kultant arroganza personali - tal-Ministru Dalli hemm vojt  tekniku ċar u hemm nuqqas ta' ppjanar serju.  Meta l-Ministru tal-Finanzi   jaħdem b'dan il-mod allura bilfors  li tqum nuqqas ta' fiduċja  fit-tmexxija finanzjarja tal-Gvern.

  Mr Speaker,  għadni kemm ġej mill-Ingilterra fejn  wieħed jista' jara kif il-VAT li qed jippjana u jaħdem fuqha l-Ministru Dalli hija mostru li ġaladarba ddaħħlu fil-pajjiż, ikun diffiċli li tikkontrollah.  Huwa mostru li jiġbdek u jħajrek b'tali mod li mbagħad iwassal lill-Gvern biex jikkonsidra li jdaħħal il-VAT anke f'oqsma li assolutament m'għandhomx jiġu ntaxxati.  Fl-Ingilterra bħalissa mal-ħwienet tal-kotba ssib slogans u tabelli jgħidulek "Tintaxxawx il-qari".  Bħalissa, fl-Ingilterra mexjin b'sistema fejn anke l-kotba, il-pitazzi u affarijiet li huma meħtieġa għall-iskola se jaslu biex jaqgħu taħt il-VAT.  M'hemmx dubju li peress li l-Ministru Dalli   m'għandux pjanijiet  f'moħħu ħlief dwar dak li jkun se jagħmel mil-lum għal għada, se jibqa' jaħbi mill-poplu  l-intenzjonijiet tiegħu  finanzjarji u  ta' taxxa waqt li jiftaħar kemm qed jipprova jħaffef il-piż ta' taxxa minn fuq il-poplu, anke b'miżuri bħal dawk  li qed jipproponi llejla.  Fil-fatt is-sens ta' dak li qed jagħmel, is-sens tal-politika finanzjarja tiegħu, is-sens ta' kull ħaġa li qed idaħħal waħda wara l-oħra - kultant anke mingħajr ma jirrealizza li qed ikun kontradittorju miegħu nnifsu -  huwa li jżid il-piż tat-taxxa fuq il-poplu  billi jippermetti  li jkun hemm żidiet fil-prezzijiet ta' servizzi u prodotti li l-Gvern jagħti lill-poplu, bħat-telefon, miżati, permessi, eċċ., kif ukoll  bis-sens tal-politika finanzjarja tiegħu u  tal-politika ta' taxxa tiegħu li riesqa lejn taxxa li tkun aktar marbuta ma' dak li għandu x'jaqsam mal-konsum tal-poplu.  Din hija xi ħaġa li jkollna nirreżistu bil-kbir għaliex hija politika ta' taxxa li bilfors  iżżid il-piż tal-ħajja fuq in-nies.  Dan huwa argument li llejla wieħed kien jistenna li l-Ministru Dalli jitkellem dwaru, imma fil-fatt ma tkellimx dwaru u jiddispjaċini  dwar dan.

  Meta qed nitkellmu fuq titjib fil-piż ta' l-income tax, biex tkun onest trid tagħti l-abjad u l-iswed u mhux tagħti l-abjad biss.  Dan huwa wieħed mill-modi kif dejjem jitkellem il-Ministru Dalli, fejn jgħid l-affarijiet is-sbieħ u l-affarijiet ħżiena ta' dak li qed jipproponi jibqa'  ma jgħidhomx.  Anke fuq it-tħaddim ta' l-income tax innifisha, jien kont nistenna, per eżempju, li l-Ministru Dalli jagħtina ftit informazzjoni dwar ir-raġuni għaliex f'dak li għandu x'jaqsam ma'  l-implimentazzjoni ta' double taxation agreement ma' pajjiżi barranin qed jinqalgħu l-problemi.  Kont nistennih jispjegalna għaliex id-double taxation agreement li kien hemm mad-Danimarka tar.  Mr Speaker, id-double taxation agreement ma' pajjiżi oħra huwa ftehim li bih  kumpannija industrijali - per eżempju Daniża - li tkun qed taħdem hawn Malta u li tkun  qed tagħmel il-profitti,  tiġi ċċarġjata l-income tax hawn Malta u l-awtoritajiet Daniżi jirrikonoxxu li din  tkun  ħallset it-taxxa hawn Malta u allura ma jkollhiex tħallas it-taxxa f'pajjiżha wkoll.  Jiġifieri l-awtoritajiet Daniżi jirrikonoxxu li din tkun diġa' ħallset il-company tax f'Malta u ma jerġgħux jintaxxawha fuq dak li ħallset f'Malta.  Jirriżulta li matul is-snin Malta - ħafna minn dawn il-ftehim għamilhom  Gvern Laburista bejn l-1971 u l-1987 -  ffirmat sensiela sħiħa ta' ftehim ta'  taxxa doppja ma' pajjiżi li minnhom jiġi investiment industrijali.  Dawn it-tip ta' ftehim  huma meħtieġa għaliex jinkoraġġixxu lil investituri industrijali minn barra jiġu Malta peress li jkunu jafu li meta jiġu  Malta ma jkunux intaxxati doppjament.  Ftehim ta' dan it-tip kien jeżisti mad-Danimarka, imma jirriżulta li din iddeċidiet li ma tkomplix dan il-ftehim u ntqal li r-raġuni għal dan hija s-sistema finanzjarja ta' l-offshore li daħħal dan il-Gvern tal-Ministru Dalli.  Għaliex is-sistema ta' l-offshore tippermetti li kumpanniji li jkunu stabbiliti hawn Malta  jilagħbu bir-reporting tal-profitti tagħhom u jkunu jistgħu jevitaw it-taxxa doppjament; taparsi jidhru li jkunu ħallsu t-taxxa f'Malta mentri ma jkunux ħallsuha  u f'pajjiżhom jikklejmjaw li jkunu ħallsuha  u allura jkunu jistgħu jevitaw it-taxxa kemm f'Malta kif ukoll f'pajjiżhom.  Jidher li d-Danimarka qalet li din is-sistema mhijiex aċċettabbi u waqqfet dan il-ftehim.  Wieħed kien jistenna li jew illejla jew anke qabel, il-Ministru Dalli  jispjega eżattament x'hemm wara din l-istorja.  Jien informat li hemm pajjiżi oħra barra mid-Danimarka li qed iqanqlu l-istess tip ta' problema.  Mela min-naħa tal-Gvern tal-Ministru Dalli għandna politika finanzjarja li filwaqt li tinkoraġġixxi l-iskema ta' l-offshore fil-pajjiż u tagħmel enfasi kbira fuq  din is-sistema,  qed tweġġa' ċ-chances ta' investimenti industrijali, ta' relazzjonijiet kummerċjali u finanzjarji ma' pajjiżi li minnhom kemm fl-imgħoddi kif ukoll bħalissa stess jiġi investiment u interess finanzjarju.  U ħaġa bħal din hija serja ħafna, Sur President għax tfisser illi l-pajjiż qiegħed jitlef il-kredibilita' finanzjarja ta' pajjiżi li magħhom s'issa ħdimna tajjeb.  Hemm id-Danimarka u pajjiżi oħra illi qegħdin iħarsu lejn din il-ħaġa bl-istess mod. 

  Sur President, jien informat ukoll illi f'dak li għandu x'jaqsam ma' double taxation agreement ma teżistix biss din il-problema imma hemm ukoll problema oħra li tirriżulta mit-tħaddim f'pajjiżna ta' politika finanzjarja li għandha x'taqsam ma' taxxa li daħħal Gvern Nazzjonalista.  Din hija l-politika li għandha x'taqsam mat-tħajjir ta' investiment industrijali ġdid billi lid-ditti li jiġu biex jinvestu f'pajjiżna jew biex iwaqqfu xi fabbrika, il-Gvern jagħtihom eżenzjoni mill-income tax.  Fl-1988 il-Gvern Nazzjonalista daħħal l-Industrial Development Act, l-IDA, qal li din hija pass kbir 'il quddiem - niftakar li anke l-Ministru Dalli kien argumenta b'dan il-mod - u qalu li se jtejbu s-sistema li kienu sabu billi jdaħħlu inċentivi ġodda.  Fost dawn l-inċentivi kien hemm l-eżenzjoni mill-income tax lill-kumpanniji barranin li jkunu ġew hawn Malta u forma ta' inċentiv finanzjarju fuq l-esportazzjoni li jagħmlu.  Dak iż-żmien kienu jgħajruna li aħna ma nafu xejn, li ma konniex nafu kif nagħmlu biex inħajru lill-industijalist jiġi Malta, u li b'dak  li kien qed isir kien se jsir avvanz kbir.  U effettivament daħlu dawn l-inċentivi.  Imma apparti mill-fatt li minn dak iż-żmien 'l hawn investiment industrijali ġdid baqa' ma tfaċċax - l-investiment li sar fil-pajjiż f'dawn l-aħħar snin kien espansjoni ta' industriji li kienu diġa' jeżistu, ta' lukandi li kellhom bżonn jitkabbru u ta' kumpannija mill-Hong Kong li ma tantx marret tajjeb, li kien jisimha AMS -  il-problema mhijiex dik, Sur President.  Il-problema hi li pajjiżi barranin li għandhom double taxation agreement ma' Malta  - naħseb li d-Danimarka kienet waħda minnhom - qed jgħidu li dawn l-inċentivi ġodda 'sbieħ' tal-Gvern Nazzjonalista li kienu 'breakthrough' fuq l-inċentivi 'farsa' ta' Gvern Soċjalista, mhumiex kompatibbli ma' double taxation agreement.  Lill-Gvern qed jgħidulu:  Intom lil dawn il-kumpanniji qed tagħtuhom eżenzjoni mill-income tax, jiġifieri qed tagħtuhom vantaġġi ta' taxxa fuq l-esportazzjoni li qegħdin jagħmlu u aħna dawn l-affarijiet ma nistgħux naċċettawhom għax dawn imorru kontra l-mod kif aħna naraw  li għandhom jaħdmu s-sistemi ta' tassazzjoni f'pajjiżi bħal tagħna. Din hija xi ħaġa serja, Sur President,  mhux għax hawn dan in-nuqqas ta' ftehim bejn il-Gvern Malti u gvernijiet oħra, imma  għax turi li min-naħa tal-Gvern m'hemmx koerenza fil-mod kif isiru l-affarijiet.  M'hemmx is-sens li qed jagħmlu l-affarijiet b'mod li ħaġa torbot m'oħra.  Per eżempju, meta daħlu fuq il-politika ta' l-offshore u fuq il-politika ta' inċentivi industrijali marbuta mat-taxxa, ma kenux qed jirrealizzaw kif dawn il-miżuri kienu qed jikkontradixxu miżuri ta' mġieba kummerċjali u finanzjarja li huma aċċettati fuq bażi internazzjonali.  Allura mhux biss jirriżulta li dik il-kritika li kienet issir kontra l-gvernijiet ta' qabel l-1987 kienet kritika ta' dilettanti, imma wkoll li miżuri li ġew suġġeriti minn dak iż-żmien 'l hawn, b'dik il-foga kollha, bit-tamburi u b'dawk  ir-relazzjonijiet pubbliċi  kollha, ma kienu xejn ħlief miżuri ta' dilettanti.  Bir-rispett kollu, l-akbar kritika li tista' ssir lill-Ministru Dalli llum il-ġurnata hija li t-tmexxija tiegħu hija dilettanteska, mhux biss fil-konċepiment tagħha imma wkoll fil-mod kif qegħda tiġi implimentata, Sur President.  Allura jekk wieħed jorbot anke dan mas-sens ta' dak kollu li qed nagħmlu fil-qasam tal-politika tat-tassazzjoni, isib li l-politika tat-tassazzjoni tal-Ministru Dalli m'hijiex koerenti, ma torbotx u effettivament qegħda tikkontradixxi dak li jgħid hu, u għalkemm ix-xogħol tiegħu huwa marbut ma' l-għajnuna, mal-ħsieb, mal-kura li jrid jagħti lill-ħaddiema u ma' l-impenn li għandu biex itejjeb il-livell ta' l-għajxien tal-ħaddiema, effettivament qed jiġri  bil-maqlub.  Fi żmien it-tmexxija finanzjarja tal-Ministru Dalli, is-sehem tal-cake li semma u l-mod kif qiegħed jitqassam il-cake nazzjonali, qiegħed imur kontra l-ħaddiema, kontra l-impjegati.  Meta wieħed iħares lejn l-istatistika li ppubblika l-Bank Ċentrali -  mhux il-Partit Laburista - dwar is-sehem fil-valur miżjud mill-industrija privata ta' l-esportazzjoni -  hemm is-sehem li jmur għall-profitti u s-sehem li jmur għall-pagi tal-ħaddiema u l-impjegati - jirriżulta li f'dawn l-aħħar sentejn, preċiżament kemm ilu responsabbli b'mod dirett l-Onor. John Dalli - li dejjem jiftaħar kemm għandu qalbu mal-ħaddiema - is-sehem tal-pagi tal-ħaddiema  minn dan il-cake li għadu kemm semma ftit ilu,  naqas a paragun mas-sehem tal-profitti, filwaqt li s-sehem tal-profitti żdied.  Allura meta  nisma' lill-Ministru Dalli hawnhekk jiftaħar dwar kif kellu l-ħila, il-kuraġġ, il-paċenzja u l-foresight - kollox smajna llejla - f'dawn l-aħħar sentejn li jieħu d-deċiżjoni iebsa biex isalva lil pajjiżna minn riċessjoni, nibqa' mbellah.  Għax sitwazzjoni fejn żdied daqstant is-sehem tal-profitti, se nibdew nitqanċu u se nibdew insemmu l-problemi tar-riċessjoni?  Meta mbagħad nisma' minn xi ħadd ...  Fis-snin tmenin il-Ministru kien Brussels,  jiġifieri kien jaf x'riċessjoni  internazzjonali qawwija kienet teżisti fl-Ewropa dak iż-żmien.  Imma dak iż-żmien kien  jgħid li r-riċessjoni m'għandhiex x'taqsam mal-problemi ekonomiċi li kienu jeżistu hawn Malta.  Hekk kien jgħid dak iż-żmien il-Ministru Dalli.  Kien għadu ġej minn barra u kien jaf x'inhu għaddej hemmhekk, imma qal li r-riċessjoni ma kellhiex x'taqsam mal-problemi ekonomiċi li kienu jeżistu f'Malta dak iż-żmien.  Illum inqalbet il-folja.  Il-Ministru Dalli, miskin, illum qed jokrob bir-riċessjoni, fi żmien meta taħt il-presidenza tiegħu bħala Ministru tal-Finanzi, skond statistika tal-Bank Ċentrali, is-sehem tal-profitti fil-kejk nazzjonali żdied meta tikkomparah mas-sehem tal-pagi.  Issa aħna nistaqsu:  Allura hawnhekk qed jitqanċeċ il-Ministru?  Meta nitkellmu fuq l-għoli tal-ħajja u fuq il-ħtieġa li l-ħaddiema,  l-impjegati,  il-pensjonanti u n-nies tax-xogħol kollha kemm huma jkunu kumpensati b'mod xieraq għall-għoli tal-ħajja, il-politika finanzjarja tal-Ministru Dalli daħlet fil-pajjiż u qed iżżid.  Mela allura l-Ministru Dalli mhux biss huwa mħawwad, mhux biss huwa dilettant, imma, fl-opinjoni tiegħi, it-tmexxija tiegħu hija ipokrita u mhix kredibbli.

  MR SPEAKER:  Sar il-ħin.

  ONOR. ALFRED SANT:  Nibqa' in possession, Mr Speaker.

  MR SPEAKER:    Jekk jogħġbu, il-Viċi Prim Ministru jressaq l-Aġġornament tal-Kamra.

Fid-9.00 p.m. id-diskussjoni ġiet interrotta u baqgħet aġġornata.

AĠĠORNAMENT

  ONOR. GUIDO DE MARCO (Viċi Prim Ministru u Ministru ta' l-Affarijiet Barranin):  Sur President, nipproponi l-aġġornament tal-Kamra għal nhar l-Erbgħa, 10 ta' Novembru, fis-6.00 p.m. b'din l-agenda:

  Abbozz ta' Liġi li jemenda l-Att dwar it-Taxxa fuq l-Income (Emenda Nru 2) - it-Tieni Qari (Kont.);

  Abbozz ta' Liġi li jemenda l-Ordinanza dwar il-Mediċini Perikolużi - it-Tieni Qari (Kont.);

  Abbozz ta' Liġi li jemenda l-Ordinanza dwar il-Qirda tal-Kummerċ fil-Prostituzzjoni - it-Tieni Qari;

  Abbozz ta' Liġi li jemenda l-Kodiċi Kriminali - Kumitat;

  Abbozz ta' Liġi li jemenda l-Att dwar l-Edukazzjoni - Kumitat (Kont.);

  Abbozz ta' Liġi li jemenda l-Kostituzzjoni ta' Malta - it-Tieni Qari;

  Abbozz ta' Liġi dwar Kummissjoni għall-Amministrazzjoni tal-Ġustizzja - it-Tieni Qari;

  Abbozz ta' Liġi li jemenda l-Att dwar iż-Żwieġ - it-Tielet Qari; u 

  Abbozz ta' Liġi għall-Promozzjoni tas-Saħħa u s-Sigurta fuq ix-Xogħol - it-Tieni Qari.

  MR SPEAKER:  Grazzi.  Hemm rimarki?  L-Onor. Carmel Borg.

  ONOR. CARMEL BORG:  Mr Speaker, madwar sena ilu konna tkellimna dwar il-problema ta' l-ilma.  Konna ġbidna l-attenzjoni tan-naħa tal-Gvern u għidnielhom li l-mod kif kienu mexjin  kien se jirriżulta fi tbatija għall-poplu tagħna.  Dawn ipprovaw jirredikolawna u qalulna li jien u sieħbi l-Onor. Refalo, kif ukoll il-Kap ta' l-Oppożizzjoni, lanqas nafu fejn jiġi GĦawdex.  Pero' ż-żmien tana raġun għax kulħadd jaf bil-problemi u t-tbatijiet li għadda minnhom 

minn ġor-raba' għal ġot-triq b'tali mod li ma tistax tgħaddi mit-triq.  Jien ġbidt ritratti ta' dan ukoll - qegħdin inklużi ma' l-oħrajn - u għal min jixtieq imur fuq il-post biex jivverifika, immarkajt il-post eżatt fuq is-site plans.  L-ironija hi li filwaqt li l-Awtorita' għas-Servizzi ta' l-Ilma tirrifjuta li jinħarġu permessi għall-bini ta' rziezet f'dawn l-inħawi minħabba l-kontaminazzjoni ta' l-ilma - bir-raġun tagħmel hekk għax dawn l-inħawi huma magħrufa bħala catchment areas, fejn jinġabar l-ilma tax-xita biex imbagħad jittella' u jitqassam lill-poplu -  dipartiment  ieħor tal-Gvern, minħabba nuqqas ta' ppjanar, għal xahar wara l-ieħor u għal sena wara l-oħra, iħalli d-drenaġġ ifawwar kontinwament fl-għelieqi u fl-inħawi ta' dawn il-boreholes.  M'inix qiegħed nesaġera.  Il-ġimgħa l-oħra rċevejt ittra mingħand ir-residenti ta' Triq San Blas - u kopja ta' din l-ittra bagħtuha wkoll lil sħabi l-Parlamentari Għawdxin - fejn ġibdu l-attenzjoni tal-Ministru u tagħna l-Membri Parlamentari li sena wara l-oħra malli tagħmel ix-xita, id-drenaġġ jibda jfawwar għal ġol-proprjeta' tagħhom u anke fit-triq.  Issa kulħadd jaf x'konsegwenzi dan jista' jkollu.  Kulħadd jaf li virus kapaċi jgħaddi mit-toilet bowls permezz ta' droplets li jtiru fl-arja meta wieħed jiflaxxja, aħseb u ara mit-tixrid bla rażan ta' dan id-drenaġġ fit-toroq t'Għawdex.  U dan mhux qed jiġri f'raħal wieħed biss imma qiegħed imxerred ma' l-irħula kollha ta' Għawdex.  

  Ħalli nsemmi eżempji oħra fejn id-drenaġġ ifawwar mhux darba jew tnejn fix-xahar imma diversi drabi.   Qiegħed nirreferi għat-triq ta' ħdejn il-fabbrika tal-ħalib, li ta' kull ġimgħa, bil-lejl jew bi nhar, tkun fgata bl-intejjen  u mgħarrqa tant li tkun ta' periklu għall-karozzi u għan-nies li jgħaddu minn hemm.   Post ieħor li nixtieq insemmi huwa t-triq ta' Marsalforn li taqsam il-wied.  Xi żmien ilu l-Kap ta' l-Oppożizzjoni ta' allura  kien semma li d-drenaġġ kien ħiereġ f'dan il-wied u qiegħed jagħmel ħafna ħsara.  Min-naħa tal-Gvern, flok li taw widen għal dan id-diskors, bħas-soltu ħarġu jgħajtu li dak mhux drenaġġ kien, imma ilma tax-xita.  Pero' kieku tmorru hemmhekk, m'hemmx għalfejn tkunu esperti biex tivverifikaw li  dan huwa drenaġġ għax jinxtamm minn seba' mili bogħod.  Jien dan qiegħed ngħidu biex, bħala rappreżentant tal-poplu,  inkun qiegħed naqdi  dmiri lejn il-poplu Għawdxi u fl-istess ħin nipprova nċaqlaq lill-awtoritajiet biex jippjanaw sew u ma joqogħdux jagħtu t-tort lill-ħaddiema u jgħidu li  m'humiex jagħmlu xogħolhom.  Dan m'huwiex kaġun tat-traskuraġni tal-ħaddiema imma ta' nuqqas ta' ppjanar min-naħa ta' l-awtoritajiet.  

  Fil-ħin qasir li baqagħli nixtieq niġbed l-attenzjoni tal-Gvern biex  ma jibqax juża l-katusi  ta' l-asbestos, għax  barra li l-materjal tagħhom jagħmel ċertu ħsara,  m'humiex prattiċi peress li bl-użu ta' l-ilma dawn jitmermru, allavolja jkollhom il-konkos magħhom.  Il-konkos, bħalma jaf kulħadd,  jista'  jiċkien minħabba t-temperatura ta' madwaru u allura jinqasam.  Għalhekk  qiegħed ikun hemm leakages kbar li qed iħallu konsegwenzi koroh.  Grazzi, Mr Speaker.

  MR SPEAKER:  Aktar rimarki?  L-Onor. Joe Brincat.

  ONOR. JOSEPH BRINCAT:  Mr Speaker, qamet kwestjoni sħiħa fuq l-ftuħ tat-triq minn Triq 13 ta' Diċembru għal  Cross Road.  Jien nixtieq ngħid li nhar il-Ħadd rajt artiklu f'"It-Torċa" fejn tpoġġiet ċerta responsabilita' fuq il-Ministru.   Jien għandi l-ideat tiegħi fuq il-proġett - jekk tgħidlu proġett - imma tajjeb li dak li huwa sewwa ngħidu.   Kieku kellu jsir kif kien proġettat u cioe' li dawk kollha li jkunu telgħin mix-Xatt bilfors iridu jgħaddu għal ġo Cross Road,  in-nies li joqogħdu fi Cross Road, Fishermen Street, Balbi Street  u n-naħiet l-oħrajn fil-qalba tal-Marsa madwar il-knisja, kienu jispiċċaw li biex imorru l-Belt jew l-isptar iridu jitilgħu mit-telgħa tal-Kurċifiss.  Kien il-Ministru personalment li, wara li kellimtu u ra r-raġuni waqqaf dak li kien se jsir.  Filwaqt li żmien ilu  r-residenti u l-Membri Parlamentari taż-żewġ naħat  għamilna rappreżentazzjonijiet mal-Ministru, dan daqstant ieħor kellu pressjoni mingħand il-GRTU għaliex għandhom l-idea żbaljata li aktar ma jgħaddi traffiku iktar jiżdied il-bejgħ.  Ir-residenti  dejjem għandu jkollhom l-ewwel dritt.  Jekk wieħed jara l-policy ta' kull gvern, wieħed wara l-ieħor, f'pajjiżna u f'pajjiżi oħrajn, isib li kulħadd qiegħed jipprova jagħmel bypass ħalli jinqabżu l-areas abitati u minn dawn it-toroq kbar u wiesgħin tkun tista' tidħol fil-partijiet residenzjali.    Hija assolutament żbaljata l-idea tal-GRTU li taħseb li għax tinfetaħ triq se jiżdied il-business.  Meta xi nies  jistaqsuni fejn noqgħod u nagħmlilhom referenza għal store enormi li tarah minn Triq Diċembru 13,  minn Cross Road u mill-Blata l-Bajda, issib li ħafna huma dawk li ma jafux liema hu, imbagħad jgħiduli:  "Fejn għandu l-ħanut Louis?"    Hawnhekk mhux qed nagħmel reklami, imma jekk fil-għodu wieħed  imur   faċċata tal-knisja tal-Marsa jkun jista' jara ħafna nies jistennew lit-tali  ħanut jiftaħ imbagħad jara ħanut ieħor li għalkemm  f'xi żmien jista' jkun li kellu ħafna business, in-nies forsi m'għadhiex tfittxu daqs qabel għal diversi raġunijiet.  Jien ma nistax nifhem liema huma n-negozjanti l-oħra fl-istess triq  li qed jinsistu li dik it-triq tinfetaħ, għax    ta'  Paolo Bonnici - li  jqassmu l-affarijiet ta' l-ikel ma' Malta kollha - u  ta' Anastasi  lanqas qegħdin fit-triq.    Dawn kollha huma importaturi li ma jqassmux lin-nies li jmorru jixtru ftit.  Illum biex tagħmel  ċentru  kummerċjali - fi Frankfurt, Munich u  Ruma, postijiet li ħafna minna żorniehom - jipprovaw jiġbdu lin-nies ...  Jien ma naħsibx li n-negozjanti  ta' Triq ir-Repubblika, il-Belt igergru għax ma jgħaddix traffiku.  Naħseb li jekk fi triq ikun hemm in-nies jippassiġġaw mingħajr il-periklu tat-traffiku aktar hemm opportunita' li dawn jieqfu quddiem xi ħanut.    Għalhekk hija idea short-sighted li wieħed jinsisti fuq dawn l-affarijiet.  Jien m'inix qed inkun parrokkjali hawnhekk għax din il-ħaġa tolqot kemm lil-Laburisti kif ukoll lin-Nazzjonalisti, u n-nies ċertament m'għandhomx jifformaw l-opinjoni politika tagħhom  minħabba ftuħ jew għeluq ta' triq.  Din mhijiex kwestjoni ta' kif għandek tivvota.  F'din il-kwestjoni jista' jkun hemm erbgħa jew ħames ideat politiċi imma s-sens komun jgħidlek li din mhix se ssolvi t-taparsi problemi li qed isemmu, u se tkun biss ta' dannu għar-residenti t'hemmhekk.  Pero' jien se mmur oltre minn dan u ngħid ċar u tond li nixtieq nirringrazzja lill-Ministru Michael Falzon għaliex meta għidtlu li xtaqt li nerġa' nkellmu, qalli li aħjar inkellem lill-Perit Zammit li hu nkarigat minn dawn l-affarijiet u dan ġentilment ġie għandi, tellajtu fil-gallerija ħalli ma noqogħdux niġbru nies u kulħadd ikun jaf x'qed jiġri, u ġegħiltu josserva l-mod kif kien għaddej it-traffiku għall-ħabta tat-3.00 p.m, xi ħsara setgħet tinqala' u xi problemi hemm. Wara l-Perit Zammit awtorizza li jsir  dahar il-bagħal - din hija espressjoni li għoġbitni, illum smajtha hawn ġew l-ewwel darba bil-Malti u tfisser sleeping policeman -  fin-nofs, biex dak li jkun qed isuq irid inaqqas mill-ispeed għaliex ikollu jgħaddi minn fuqha.  Kieku ma saritx din il-hump il-karozzi jibqgħu neżlin bl-ispeed li jkunu ġejjin bih mill-Blata l-Bajda.  Pero' li qed jiġri huwa li kif immedjatament jaqbżu din il-hump jerġgħu jirrankaw biex joħorġu sparati u għalhekk jistgħu jinqalgħu  diżgrazzji - din il-ħaġa pprevedejtha żmien ilu - bejn min ikun nieżel min-naħa tal-knisja u jiltaqa' ma'  xi ħadd tiela' minn Fishermen Street .  Jien ma naqbilx mal-Ministru meta jgħid li bit-traffic signs tista' ssolvi l-problemi.  Per eżempju, dik it-tabella li tipprojbixxi li heavy traffic jgħaddi minn ċertu triq ma tiġix osservata u jien li twelidt żbokkat se nagħti żewġ eżempji.  

  Waħda mid-ditti li rajt li ma tosservax dan is-sign hija d-ditta ta' l-Andrews u meta jien stess rajt  trakk enormi għaddej minn fejn ma kellux jgħaddi f'xi t-8.00 a.m.,  ċempilt lid-ditta u għidtilhom li jekk jerġgħu jgħaddu, nirrapportahom jien stess.  Seta' kien żball ta' darba, pero' ma jistgħux jgħaddu minn toroq li minnhom ma jistgħux jgħaddu trakkijiet.  Nappella lin-nies biex  mhux biss jagħmlu l-protesti, imma jagħtu daqqa t'għajn lejn dawn l-affarijiet u l-Pulizija għandha l-obbligu li tara li dawn is-signs jiġu osservati.    Barra minn hekk, hemm tabella oħra li turi li dak li jkun jista' jsuq bil-25km/hr, pero' sakemm jaslu fuq dahar il-bagħal ikollhom inaqqsu l-ispeed anke sa 10km/hr, 5km/hr jew anke 2km/hr., imbagħad minn hemmhekk jirrankaw u jispiċċaw għaddejjin b'aktar minn 25km/hr.  Li jkun hemm nies li jiksru l-liġi tistenniha u  li jkun hemm it-tabelli biex mingħalik tirregola .... Mr Speaker, dalgħodu stess, id-9 ta' Novembru, 1993, wara li ħriġt mid-dar, fit-8.15 a.m. rajt truck tal-Pulizija bin-numru M-0023 u  bil-kabina  bajda bil-kelma "Pulizija" miktuba fuqa, jgħaddi minn hemmhekk u kif  qabeż dahar  il-bagħal, spijdja u baqa' sejjer bi speed ta'  xi 30 mil fis-siegħa fl-intersection ma' Fishermen Street fejn qiegħed insemmi.  Mr Speaker, dan qiegħed ngħidu ħalli l-ġurnalisti jirrapportawh u mbagħad il-Kummissarju tal-Pulizija jieħu passi u lili jtellagħni nixhed bil-ġurament.  Għalhekk qiegħed insemmi d-data, il-ħin u d-dettalji kollha.  Wieħed min-nies li kien hemm rikbin fil-kaxxa tat-truck u kien qiegħed fuq in-naħa tiegħi, huwa pjuttost fair.   Ċertament li l-Pulizija taf min kien qiegħed isuq dak il-truck tagħhom u kiser il-liġi.  Jiġifieri pulizija  stess kiser il-liġi.  Dawn ma kenux qed isegwu lil xi karozza wara xi serqa jew inċident, fejn allura l-Pulizija .ġieli jkollha tikser il-liġi għax dak il-ħin ma tagħtix kas tar-regolamenti.   Dan it-truck ċertament li ma kienx qiegħed  jiġri wara xi ħallelin biex jaqbduhom.  Mr Speaker, dan qed ngħidu biex min kien responsabbli għal dan il-ksur tal-liġi  jiġi mħarrek u  lili jtellgħuni bħala xhud għax dan li qed ngħid hawn ġew nista' ngħidu band'oħra taħt ġurament.    Ma jistax ikun li jkollok lill-Pulizija stess tikser il-liġi.    Nerġa' ngħid,  m'inix se nwaddab ir-responsabilita' kollha fuq il-Ministru li jkun jesperimenta bit-toroq tal-pajjiż ...  Kieku qatt ma jsir xejn.  Jien nista' ngħid li kont f'diskussjonijiet miegħu in a very friendly way minħabba roundabout li kienet qed tagħlaq it-traffiku u fuq partijiet oħra li setgħu jiġu rranġati, anke mingħajr spejjeż kbar għall-pajjiż.   Nista' ngħid,  u dan jista' jikkonfermah huwa stess, li lejn in-naħa tal-Marsa kien hemm  proġettat li ssir flyover ħdejn is-Salib tal-Marsa.  Issa biex tagħmel din il-flyover, l-ispiża għall-pajjiż kienet tkun enormi.  Kif ġiet issa, bi ftit aktar ħsieb, ġiet aħjar u b'anqas spejjeż għall-pajjiż.  Bl-istess mod jistgħu jitranġaw affarijiet oħrajn, imma  f'dan il-pajjiż ma nistgħux noqogħdu nemmnu li bil-bonavolonta' ta' kulħadd ....  Diġa' qegħdin naraw vetturi li qegħdin jispijdjaw għaliex  jaħsbu li se jqassru u jaħsbu li t-triq se tkun vojta.  Ħaġa ta' l-għaġeb, l-aktar li jgħaddi traffiku - hawn qed ngħidilkom dak li qed nosserva, biex tkun taf anke l-GRTU - huwa meta l-ħwienet ikunu magħluqin.  Illejla għal xi s-7.30 p.m., peress li l-kelb tiegħi ried jagħmel servizz bħalma kien qed isemmi l-Onor. Borg mingħajr dawk il-komplikazzjonijiet kollha ta' katusi, jiena mort in-naħa l-oħra tat-triq u rajt it-traffiku li kien ġej meta l-ħwienet kienu magħluqin.  In-naħa t'isfel, fejn hemm tad-dqiq fuq naħa u l-bank fuq oħra, ikun hemm traffiku kbir.  Jiena fit-8.00 a.m. biex indur minn hemmhekk u nibqa' ndur fuq il-highway ikolli noqgħod nistenna għaliex it-traffiku jkun iġġammjat.  Issa min ikun bħali jipprova jsib triq oħra ħalli jgħaġġel.  Mela fil-għodu jgħaddu inqas karozzi u fil-għaxija jgħaddu ħafna u jispijdjaw.  Jiġifieri f'ċerti ħinijiet meta fil-business tkun għadha ma saħnitx il-qiegħa, it-triq tkun baħħ jew ftit bi ftit traffiku u mbagħad it-traffiku jiżdied u meta  suppost jinfetħu l-ħwienet kulħadd joqgħod attent.  GĦaliex qed ngħid dan, Mr Speaker?  Jien rajt artikli f'gazzetti ...   Dawn huma affarijiet li dwarhom għandu jkun hemm regoli għal kulħadd u kullimkien l-istess.  Hija policy importanti li fl-abitat, fejn ikun hemm id-djar tan-nies, ma nistgħux nibqgħu nipperikolaw il-ħajja tan-nies. Il-bniedem ġie qabel il-makna u ġie qabel il-karozza.  Biżżejjed li sirna għażżenin u l-karozzi dejjem jiżdiedu!  Ma rridx inkun żbokkat, imma nsemmi l-pjazza ta' quddiem il-Palazz fejn hemm tliet tabelli mmarkati "Parking for MPs Only."  Alla jbierek, Mr Speaker, veru li hawnhekk ħasbu għal siġġijiet aktar milli hawn Membri Parlamentari pero' l-pjazza ta' quddiem il-Palazz bit-tabelli li jgħidulek "Parking for MPs Only" ...    (Interruzzjonijiet)  65?  Kemm hawn iktar co-opted li lanqas taf bihom int!  Dawn m'għandhom l-ebda rispett lejk,  Mr Speaker,  u ma joqogħdux għall-ordnijiet tas-Sinjorija Tiegħek.  Din qed ngħidhielek biex tkun tafha.  Tista' tinżel hemmhekk u tkun taf fiex qegħdin bir-regolamenti u bit-tabelli b'kollox.  U dan jikkonfermali iktar l-argument tiegħi meta għidt lill-Ministru li nittama li hu jara s-sens komun u  fejn tista' ssir ħsara mingħajr ma tagħmel ġid, jevitaha.  

  MR SPEAKER:  Grazzi.  Sar il-ħin.  Il-Kamra hija aġġornata għal nhar l-Erbgħa, 10 ta' Novembru, fis-6.00 p.m. bl-agenda kif kommunikata mill-Viċi Prim Ministru.

 Fid-9.30 p.m. il-Kamra aġġornat mingħajr ma saret il-mistoqsija.

MISTOQSIJIET 

MWIEĠBA BIL-MIKTUB

DJAR - ALLOKAZZJONI

LUKANDA VERDALA - ĦLAS LILL-ĦADDIEMA

13244.  L-ONOR.  NOEL FARRUGIA staqsa lill-Ministru għas-Servizzi Ekonomiċi:    B'referenza għall-mistoqsija parlamentari numru 12534 dwar il-ħlas dovut lill-ħaddiema ta' l-ex-lukanda Verdala, jikkonferma l-Ministru li jekk tinbiegħ il-lukanda dawn jitħallsu?

  ONOR.  GEORGE BONELLO DU PUIS: M'għandix x'inżid mat-tweġiba li tajt għall-mistoqsija parlamentari numru 12534.

ENEMALTA - TALBIET GĦAL DAWL MA' L-IRZIEZET

13245.  L-ONOR.  NOEL FARRUGIA staqsa lill-Ministru għall-Ambjent:    Jista' l-Ministru jgħid kemm huma f'numru dawk it-talbiet li Enemalta għandha biex isiru bozoz ma' l-irziezet f'Malta u Għawdex, lokal, lokal?

  Kemm huma dawk it-talbiet għal street lighting f'Malta u Għawdex lokal, lokal?

  Kemm hija kkalkolata nefqa biex jiġu żviluppati dawn il-ħteġijiet tal-poplu?

  ONOR.  MICHAEL FALZON: Mill-mod kif jinżammu r-records tal-proġetti ta` l-istreet lighting l-informazzjoni mitluba mill-Onorevoli Membru ma tistax tinġabar.

  Bħalissa qed isiru sforzi biex din l-informazzjoni tiġi ċentrallizzata biex b`hekk tkun iktar aċċessibli meta tintalab.

MANIKATA - LATRINI PUBBLIĊI

13246.  L-ONOR.  NOEL FARRUGIA staqsa lill-Ministru għall-Ambjent:    B'referenza għall-Interpellanzi tiegħi dwar lartini pubbliċi fil-Manikata u fil-Bajja tal-Ġnejna, jista' l-Ministru jinforma lill-Kamra bl-iżviluppi?

  Billi issa huwa żmien opportun li jsiru dawn ix-xogħlijiet, jista' l-Ministru jara li jibdew immedjatament dawn ix-xogħlijiet?

  ONOR.  MICHAEL FALZON: Id-Dipartiment ta` l-Indafa Pubblika diġa' talab lill-Kummissarju ta` l-Art biex jgħaddilu biċċa art fil-viċinanzi tal-Bajja tal-Ġnejna biex tinbena latrina.

  Rigward latrina fil-Manikata għalkemm wieħed jista` jikkonsidraha għad m`hemmx ħsieb li tinbena għalissa.

MĠARR - PROVVISTA TA' ILMA

13247.  L-ONOR.  NOEL FARRUGIA staqsa lill-Ministru għall-Ambjent:    Jista' l-Ministru jgħid liema huma dawk it-toroq fl-Imġarr, Malta li jenħtieġu li jinbidlulhom il-mains ta' l-ilma?

  Meta se jsiru dawn ix-xogħlijiet?

  ONOR.  MICHAEL FALZON: Il-Korporazzjoni għas-Servizzi ta` l-Ilma bħalissa għaddejja f`ħidma intensiva ma` Malta biex isiru tibdiliet ta` mains qodma.

  Għalissa t-toroq fl-Imġarr mhumiex fil-programm għax hemm prioritajiet oħra.

MELLIEĦA - SERVIZZ TAT-TELEPHONE

13248.  L-ONOR.  NOEL FARRUGIA staqsa lill-Ministru għat-Trasport u Kommunikazzjoni:    Jista' l-Ministru jgħid kemm huwa n-numru tal-bdiewa u raħħala li għandhom applikazzjoni pendenti għas-servizz tat-telephone fl-inħawi ta' l-Aħrax u l-Marfa limiti tal-Mellieħa?

  Billi dawn il-bdiewa u raħħala jenħtieġu dan is-servizz urġenti, jista' l-Ministru jara li jingħataw dan is-servizz?

  ONOR.  FRANCIS ZAMMIT DIMECH:   Il-Korporazzjoni Telemalta ma tagħrafx bejn applikanti li huma bdiewa, raħħala jew applikanti oħra.  Fil-każ ta' l-Aħrax u l-Marfa, applikazzjonijiet jkunu pproċessati biss jekk ma jkunx bini llegali u l-applikanti huma fl-obbligu li juru dokumenti maħruġa mill-Awtoritajiet kompetenti sabiex jikkonfermaw dan.

DIPARTIMENT TAS-SAĦĦA - PROMOZZJONIJIET LIT-TOBBA

13257.  L-ONOR.  EDWIN GRECH staqsa lill-Ministru ta' l-Intern u Żvilupp Soċjali:    Jista' l-Ministru jikkonferma li fl-aħħar xagħrejn jew tlieta ġew mogħtija promozzjonijiet lil tobba anzjani fil-qasam amministrattiv fid-Dipartiment tas-Saħħa?

  Fiex jikkonsistu dawn il-promozzjonijiet u lil minn saru?

  X'inhuma l-funzjonijiet ta' dawn l-uffiċjali u s-salarju tagħhom?

  X'inhuma l-kondizzjonijiet tax-xogħol tagħhom fejn jirrigwarda il-prattika privata?

  ONOR.  LOUIS GALEA:   Nikkonferma li fis-16 ta' Lulju 1993, wara sejħiet għall-applikazzjonijiet maħruġa mill-Kummissjoni dwar is-Servizz Pubbliku, is-sitt tobba msemmija hawn taħt saru Konsulenti fl-oqsma ndikati:

	Dr Andrew Amato Gauci
	Public Health Medicine

	
	

	Dr Gauden Galea
	Public Health Medicine

	
	

	Dr Hugo Agius Muscat
	Public Health medicine

	
	

	Dr Francis Agius
	Public Health Medicine

	
	

	Dr Mark Gauci
	Public Health Medicine

	
	

	Dr Ray Busuttil
	Family Medicine


  Is-salarju ta' konsulent huwa Lm6923 fis-sena.

  Il-funzjonijiet ta' dawn l-Uffiċjali u l-kondizzjonijiet tax-xogħol tagħhom, inkluz id-dritt tal-prattika privata, jidhru fis-sejħiet għall-applikazzjonijiet li dehru fil-Gazzetti tal-Gvern tal-25 ta' Novembru 1991 u fid-29 ta' Jannar 1993.

SPTAR SAN LUQA - ETHICS COMMITTEE

13258.  L-ONOR.  EDWIN GRECH staqsa lill-Ministru ta' l-Intern u Żvilupp Soċjali:    Jista' l-Ministru jikkonferma li riċentement ġie mwaqqaf Ethics Committee għall-isptar San Luqa jew l-isptarijiet kollha ta' l-istat?

  Min huma l-membri ta' dan il-kumitat?

  X'inhuma l-funzjonijiet tal-kumitat?

  ONOR.  LOUIS GALEA:   L-ewwel parti tal-Mistoqsija hi fin-negattiv.

KUMITAT NAZZJONALI TAL-BIOETIKA - RAKKOMANDAZZJONI DWAR L-UŻU TA' KONTRAĊETTIVI ARTIFIĊJALI

13259.  L-ONOR.  EDWIN GRECH staqsa lill-Ministru ta' l-Intern u Żvilupp Soċjali:    Jista' l-Ministru jgħid x'rakkomandazzjonijiet għamel il-Kumitat Nazzjonali tal-Bioetika fuq l-użu tal-coil (intra uterine contraceptive device) u metodi oħra ta' kontraċezzjoni artifiċjali u x'iddeċieda dwarhom id-Dipartiment tas-Saħħa?  Jidhirlu l-Ministru li l-poplu għandu dritt għal din l-informazzjoni?

  ONOR.  LOUIS GALEA:   Il-materja ġiet diskussa mill-Kumitat u ninsab informat li għandha tiġi preżentata opinjoni għall-konsiderazzjoni tad-Dipartiment.

KUMITAT NAZZJONALI TAL-BIOETIKA - METODI ARTIFIĊJALI TA' RIPRODUZZJONI

13260.  L-ONOR.  EDWIN GRECH staqsa lill-Ministru ta' l-Intern u Żvilupp Soċjali:    Jista' l-Ministru jgħid x'rakkomandazzjonijiet għamel il-Kumitat Nazzjonali tal-Bioetika fuq metodi artifiċjali ta' riproduzzjoni u x'iddeċieda d-Dipartiment tas-Saħħa dwar dawn?  Jidhirlu l-Ministru li l-poplu għandu id-dritt għal din l-informazzjoni?

  ONOR.  LOUIS GALEA:   L-Opinjoni tal-Kumitat ser tiġi konsidrata mid-Dipartiment.

SAN GWANN - BEJJIEGĦA FIT-TOROQ

13261.  L-ONOR.  EDWIN GRECH staqsa lill-Ministru ta' l-Intern u Żvilupp Soċjali:    B'referenza għat-tweġiba għall-mistoqsija parlamentari numru 12771, jista' l-Ministru jagħti risposta sħiħa billi jirrispondi l-aħħar parti ta' l-istess mistoqsija dwar min qed jagħmel tajjeb għal ħmieġ u tkissir kontinwu tal-bankini?   Fiex kienu jikkonsistu l-passi meħuda mill-Pulizija, meta ttieħdu, u x'irriżulta minn dawn il-passi li qed jidhru fl-istess tweġiba?

  ONOR.  LOUIS GALEA:   Ninsab informat li l-Puliżija ressqet 5 persuni l-Qorti talli għamlu ħsarat fl-inħawi.

SAN GWANN - IPPARKJAR TA' VETTURI

13262.  L-ONOR.  EDWIN GRECH staqsa lill-Ministru ta' l-Intern u Żvilupp Soċjali:    B'referenza għat-tweġiba għall-mistoqsija parlamentari numru 12773, jista' l-Ministru jgħid jekk fil-każ ta' sidien ta' vetturi li jkollhom tarġa b'numru mhux ta' Malta u li jkun ilhom jikkommettu l-istess ksur tal-liġi għal xhur jekk mhux snin ukoll, dawn ikunux eżentati minn kull kontroll jew passi dixxiplinarji skond il-liġi?  Jekk f'dan il-każ il-Pulizija diġa' pprovat tieħu passi biex trazzan dan ir-reat, x'tista' tkun r-raġuni li qed tostakola l-Pulizija milli tagħmel id-dmir tagħha?

  ONOR.  LOUIS GALEA:   Ninsab informat li bejn Jannar u Ottubru ta' l-1993, 2766 vettura b'reġistrazzjoni ta' barra ġew imħarrka dwar ksur tar-regolamenti.

TARXIEN - ĠNIEN PUBBLIKU

13592.  L-ONOR.  JOE CILIA staqsa lill-Ministru għall-Ambjent:    Jista' l-Ministru jgħid jekk huwiex il-ħsieb tal-Gvern li jibni ġnien pubbliku fl-area mdawwra bejn Triq Karlu Maretta, Triq Anġlu Mangion u Triq Ġanikol Buhagiar f'Ħal Tarxien?

  Jekk fl-affermattiv, meta?

  Jaf il-Ministru li bħalissa qed jintuża bħala rubbish dump?

  Veru li s-Segretarju Parlamentari għall-Ambjent kien wiegħed lir-residenti ta' l-inħawi li saħansitra se jagħmel pond bil-papri jgħumu fih?

  ONOR.  MICHAEL FALZON: Nassumi li l-Onor. Interpellant qed jirreferi għal Misraħ Bulebel.

  Il-Ministeru għandu pjanijiet għal ġnien pubbliku f`Misraħ Bulebel, liema xogħol għadu kif inbeda riċentement b`ħaddiema tad-Dipartiment tad-Distretti tat-Taqsima tax-Xogħlijiet.

  Huwa veru li l-post kien jintuża bħala `rubbish dump` u l-pjan li jsir ġnien għandu jsolvi din il-problema.

TELEMALTA - AFFIDAVIT TAT-TELEVISIONS

13593.  L-ONOR.  JOE CILIA staqsa lill-Ministru għaż-Żgħażagħ u Kultura:    Kemm saru affidavits mill-poplu Malti u Għawdxi separatament sena b'sena mill-1987 'l hawn li t-television tagħhom ġie skrappjat/ma baqax tajjeb għall-użu u b'hekk ġiet evitata l-ħlas tal-liċenzja tat-television?

  Kemm ġie evitat ħlas b'din il-manjiera?

  ONOR.  MICHAEL FRENDO: Qabel ma saret il-kompjuterizzazjoni tat-Taqsima Liċenzi ta` Xandir Malta (illum PBS) ma kienetx tinżamm statistika tal-`affidavits` li kienu jsiru.

Mis-sena 1990 `l-hawn l-għadd ta` affidavits li saru kienu hekk:

	
	
	

	Sena
	Kulur
	B/W

	1990
	208
	5937

	1991
	191
	3943

	1992
	258
	3277

	1993
	112
	1623 

	(sa Awissu)
	
	


 Dwar it-tieni parti tal-mistoqsija ninforma lill-Onor. Interpellant li ma tinżammx statistika individwali ta` l-ammonti li kienu dovuti kieku ma sarux l-`affidavits.

KUMITAT DWAR POLITIKA GĦALL-ISPORT  

13594.  L-ONOR.  JOE CILIA staqsa lill-Ministru għaż-Żgħażagħ u Kultura:    Kemm ilu li twaqqaf il-Kumitat "ad hoc" biex jistudja u jagħti r-rakkomandazzjonijiet tiegħu dwar politika għall-isport?

  X'sar minn dak iż-żmien sal-lum minn dan il-Kumitat?

  Kemm-il laqgħa kellu matul l-istess perjodu?

  ONOR.  MICHAEL FRENDO: Dan il-Kumitat issa lesta r-rapport tiegħu.

  Il-Kumitat iltaqa` 13-il darba.

UŻU TAL-PIXXINA OLIMPIKA  

13595.  L-ONOR.  JOE CILIA staqsa lill-Ministru għaż-Żgħażagħ u Kultura:    Kemm hu n-numru ta' sportivi li ħallsu biex jużaw il-Pixxina Olimpika matul it-tlett xhur tas-sajf?

  Kemm minn dawn huma studenti Universitarji?

  ONOR.  MICHAEL FRENDO: In-numru ta' studenti li użaw il-pixxina sal-31 ta' Ottubru kien ta' 4728, li minnhom 1600 kienu universitarji u 2015 kienu sportivi.  L-oħrajn kienu studenti ta' skejjel oħra.

PIXXINA OLIMPIKA - DĦUL TA' FLUS

13596.  L-ONOR.  JOE CILIA staqsa lill-Ministru għaż-Żgħażagħ u Kultura:    Xi dħul kien hemm mill-Pixxina Olimpika f'Tal-Qroqq minn mindu twaqqfet sal-lum?

  ONOR.  MICHAEL FRENDO: Id-dħul mill-Pixxina Olimpika f'tal-Qroqq sa l-aħħar ta' Ottubru kien kif jidher hawn taħt:

Dħul mill-1/7/93 sa   31/10/93          

	Studenti/Sportivi
	Lm3356.4

	Pubbliku in Ġenerali
	Lm 759.9

	Membership (studenti)
	Lm 175

	Membership (adulti)
	Lm 175

	ASA/Waterpolo Clubs
	Lm4352

	Bar
	Lm1250

	General Soft Drinks Co.
	Lm 500

	Schools/Police Academy
	Lm 546.5

	Total
	Lm 11115.9

	
	


OUTSTANDING INCOME

	ASA
	Lm1000

	Inst. of Health
	Lm100

	Waterpolo Clubs
	Lm200

	Bar
	Lm1250

	University Seminar
	Lm50

	Lyons Maid Ltd
	Lm350

	Total
	Lm2950


MSU - RAPPORT

13597.  L-ONOR.  JOE CILIA staqsa lill-Ministru għaż-Żgħażagħ u Kultura:    Jista' l-Ministru jpoġġi fuq il-Mejda tal-Kamra d-dokument mitlub fil-mistoqsija parlamentari numru 10845 li sal-lum għadu m'għamilx?

  ONOR.  MICHAEL FRENDO: Tweġiba tingħata f`seduta oħra.

TRAFFIKU - TRAFFIC LIGHTS

13615.  L-ONOR.  CHARLES BUHAGIAR staqsa lill-Ministru għall-Ambjent:    Jista' l-Ministru jgħid x'se jsir minn dawk it-traffic lights li l-gvern kien xtara ħafna xhur ilu u sal-lum għadhom ma ntużawx?

  ONOR.  MICHAEL FALZON: Diġa' twaħħlet sistema ta` traffic lights fil-Blata l-Bajda.

  Ġew identifikati xi 16-il lokalita` oħra fejn jistgħu jitwaħħlu traffic lights.  Hemm il-ħsieb li jsiru "traffic counts" f`dawn il-lokalitajiet, biex isir l-aħjar użu minn dawn l-istallazzjonijiet.

DIPARTIMENTI TAL-GVERN - FUEL LILL-VETTURI

13616. L-ONOR.CHARLES BUHAGIAR staqsa lill-Ministru għall-Ambjent:    Jista' l-Ministru jikkonferma jekk il-vetturi kollha tal-gvern inklużi dawk impressed u tas-self-drive humiex qegħdin jingħataw petrol/diesel mill-pompa tal-Gvern mill-garaxx ta' Ħal Kirkop jew humiex jitħallew jieħdu il-fuel minn pompi privati?

  Jekk dawn qegħdin jitħallew jieħdu fuel minn petrol stations privati, mil-liema stations qiegħed isir dan?

  ONOR.  MICHAEL FALZON: Jien informat li l-vetturi kollha tal-Gvern inklużi dawk impressed u self-drive li qegħdin jaħdmu mat-Taqsima tax-Xogħlijiet, kollha qegħdin jieħdu petrol u diesel mill-pompa tal-Gvern tal-Garaxx ta` Ħal Kirkop, ħlief għal xi eċċezzjonijiet żgħar f`każi meta jkun hemm bżonn fuel f`ħinijiet li fih dan ma jinħariġx minn din il-pompa.

  Din il-pompa s`issa taqdi wkoll il-bżonnijiet tal-Water Services Corporation iżda l-intenzjoni hi li tkun ristretta għat-Taqsima tax-Xogħlijiet biss.

GARAXXIJIET TAL-GVERN - CANTEENS

13617. L-ONOR.CHARLES BUHAGIAR staqsa lill-Ministru għall-Ambjent:    Jista' l-Ministru jgħid minn qiegħed imexxi l-canteens li hemm fil-garaxxijiet tal-Gvern tal-Marsa u Ħal Kirkop?

  Jista' jingħata rendikont tal-flus li ddaħħlu mill-operazzjoni ta' dawn il-canteens u kif intnefqu dawn il-flus?

  ONOR.  MICHAEL FALZON: Tweġiba tingħata f`seduta oħra.

PIXXINA NAZZJONALI - VOLUM TA' ILMA

13618. L-ONOR.CHARLES BUHAGIAR staqsa lill-Ministru għall-Ambjent:    B'liema volum ta' ilma kuljum qiegħda tiżdied il-Pixxina Nazzjonali f'Tal-Qroqq sabiex tinżamm f'livell stabbli?

  Kif qiegħed jintilef dan l-ilma?

  ONOR.  MICHAEL FALZON: Jien informat li fil-preżent, il-Pixxina Nazzjonali Tal-Qroqq, qed tiġi miżjuda medja ta` 6760 gallun ilma kuljum.

  Dan l-ilma qed jintilef permezz ta` evaporazzjoni u peress li l-għawwiema itellgħu xi ilma magħhom kull darba li joħorġu mill-pixxina.

VETTURI IMPRESSED MAL-GVERN  

13619.L-ONOR. CHARLES BUHAGIAR staqsa lill-Prim Ministru:    Jista' l-Prim Ministru jikkonferma jekk itteħditx deċiżjoni wara rakkomandazzjoni ta' l-MSU sabiex il-vetturi impressed mal-Gvern jitwaqqfu kollha?

  ONOR.  EDDIE FENECH ADAMI: Il-Gvern ma ħax deċiżjoni li jwaqqaf il-vetturi impressed kollha.  Id-deċiżjoni li ttieħdet kienet li permezz ta' cirkolari OPM 57/92, ma jiġix imġedded il-kuntratt ta' karozzi impressed meta s-sid tal-karozza jkun għalaq 61 sena.

UNIVERSITA' - STUDENTI FIL-KORS TAL-LIĠI

13683.  L-ONOR.  EVARIST BARTOLO staqsa lill-Ministru ta' l-Edukazzjoni u Riżorsi Umani:    Jikkonferma l-Ministru li kien hemm studenti universitarji fil-Kors tal-Liġi li l-ewwel ħallewhom jibdew fl-istess żmien kors fl-istudji diplomatiċi mbagħad meta bdiet din is-sena qalulhom li mhux se jħalluhom ikomplu l-kors li ħallewhom jibdew għaliex ir-regolamenti ta' l-Universita' ma jippermettux li tagħmel żewġ korsijiet f'salt?

  Għaliex ħallewhom jibdew il-kors u għaliex mhux qed iħalluhom ikomplu?

  ONOR.  UGO MIFSUD BONNICI:   Paragrafu 8.2 tar-Regolamenti għad-Dħul jistipula li student ma jistax jirreġistra fl-istess żmien għal iżjed minn kors wieħed ta' l-istudji li jwassal għal grad, diploma jew ċertifikat, iżda student jista' jsegwi kors (part-time jew full-time) li jwassal għal grad, diploma jew ċertifikat u kors part-time li jwassal għal certifikat.

  Meta s-sena li għaddiet xi studenti fil-kors tal-Liġi irreġistraw fil-kors part-time li jwassal għal ċertifikat fl-istudji diplomatiċi, huma tħallew isegwu l-kors għax dan permess mir-regolament fuq imsemmi.

  Iżda meta din is-sena talbu li jirreġistraw fil-kors li jwassal għal diploma fl-istudji diplomatiċi huma twaqqfu għax dan mhux permess mir-regolament.

UNIVERSITA' - DĦUL TA' STUDENTI GĦAL DEGREE COURSES

13684.  L-ONOR.  EVARIST BARTOLO staqsa lill-Ministru ta' l-Edukazzjoni u Riżorsi Umani:    Jista' l-Ministru jgħid kemm daħlu studenti għal Degree Courses fl-Universita' fuq bażi probationary?

  F'liema korsijiet daħlu?

  Kemm se jdumu fuq bażi probationary?

  Xi stipendju jingħataw sakemm idumu fuq bażi probationary?

  ONOR.  UGO MIFSUD BONNICI:   30 student daħlu għal degree fl-Universita' fuq bażi 'probationary'.  Daħlu f'korsijiet ta' Bachelor of Commerce, Bachelor of Education (Honours), Bachelor of Arts, Bachelor of Science (Honours) in Medical Lab Technology, u Bachelor of Science (Honours) in Nursing.  L-istudenti se jdumu sena fuq bażi 'probationary' u ma jingħatawx stipendju matul dan iż-żmien.

ĦAMRUN - SALA TAL-LICEO DUN ĠUŻEPP ZAMMIT BRIGHELLA

13685.  L-ONOR.  EVARIST BARTOLO staqsa lill-Ministru ta' l-Edukazzjoni u Riżorsi Umani:    Jista' l-Ministru jgħid kemm ilha ma tintuża s-sala tal-Liceo Dun Ġużepp Zammit Brighella tal-Ħamrun?

  Jikkonferma li d-dud 'termites' kielu l-injam u d-drapp kollu tas-sala?

  Meta se tkun fi stat li terġa' tibda tintuża?

  ONOR.  UGO MIFSUD BONNICI:   Ngħarraf lill-Onor. Interpellant li s-sala tal-Liceo Dun Ġużepp Zammit Brighella tal-Ħamrun ilha ma tintuża mill-1 ta' Frar, 1993 meta bdiet tiġi żarmata mill-injam kollu peress li kienet ġiet infestata mit-"termites".

  Wara li ġiet żarmata, mormi l-injam kollu u saret il-fumigazzjoni, inbeda x-xogħol meħtieġ fuq il-bini tal-palk u fuq l-elettriku.  Wieħed jifhem li dan ix-xogħol m'għandux idum.

SKEJJEL: ISTITUT TEKNIKU - KORS TA' L-HTD

13686.  L-ONOR.  EVARIST BARTOLO staqsa lill-Ministru ta' l-Edukazzjoni u Riżorsi Umani:    Fl-Istitut Tekniku ta' Raħal Ġdid studenti pending għax għadhom m'għaddewx mis-City & Guilds tħallew jibdew il-kors ta' l-HTD.  Għaliex studenti simili ma tħallewx jibdew il-kors fl-Istitut Tekniku tan-Naxxar?

  Hemm policy għal Raħal Ġdid u oħra għan-Naxxar?

   ONOR.  UGO MIFSUD BONNICI:   Nagħti tweġiba f'xi Seduta oħra

INSTITUTE OF HEALTH CARE - STUDENTI

13687.  L-ONOR.  EVARIST BARTOLO staqsa lill-Ministru ta' l-Edukazzjoni u Riżorsi Umani:    Jista' l-Ministru jgħid kemm kien hemm studenti li bdew korsijiet differenti din is-sena fl-Institute of Health Care?

  F'kull kors x'kienu r-rekwiżiti meħtieġa biex jidħlu l-istudenti?

  Jista' l-Ministru jagħti lista ta' l-istudenti kollha li daħlu fil-korsijiet differenti u fejn l-isem ta' kull student jgħid b'liema rekwiżiti ddaħħal fil-kors?

  Jirriżultalu l-Ministru li kien hemm studenti li ddaħħlu f'korsijiet mingħajr il-kwalifiki meħtieġa?

  ONOR.  UGO MIFSUD BONNICI:   Tweġiba tingħata f'xi seduta oħra.

UNIVERSITA' - KORSIJIET FIL-B. EDUC/PGCE

13709.  L-ONOR.  EVARIST BARTOLO staqsa lill-Ministru ta' l-Edukazzjoni u Riżorsi Umani:    Jista' l-Ministru jgħid minn kemm ilhom li twaqqfu l-korsijiet B. Educ u PGCE fl-Universita', kemm:

  a)  iggradwaw kull sena studenti minnhom; u

  b)  kemm minnhom qed jgħallmu fi skejjel tal-Gvern u f'liema livell?

  ONOR.  UGO MIFSUD BONNICI:   Tweġiba tingħata f'xi seduta oħra.

ŻURRIEQ - TISWIJA TA' TOROQ

13745.  L-ONOR.  RENO CALLEJA staqsa lill-Ministru għall-Ambjent:    Jista' l-Ministru jara li tiġi rranġata r-roundabout li hemm ħdejn tar-Robba limiti taż-Żurrieq, ħdejn l-SGS li hija mfarrka għax kull darba jaħbtu magħha t-trakkijiet?  Tista' tinżebaħ b'kuluri jgħajtu biex is-sewwieqa jarawha anke bil-lejl peress li spiss jidħlu vetturi fiha u jkissruha?

  ONOR.  MICHAEL FALZON: Jien informat li issa li x-xogħol ta` trinek fl-area tlesta, id-Dipartiment tad-Distretti tat-Taqsima tax-Xogħlijiet fi żmien qasir se jirranġa r-roundabout imsemmija.

  Din ir-roundabout ġiet iddisinjata mill-ġdid biex tħaffef it-traffiku li jgħaddi minn hemm.  Żebgħa u sinjali tat-traffiku oħra li soltu jintużaw f`lok mhux imdawwal, mistennija jitwaħħlu, hekk kif jitlesta x-xogħol maħsub.

DIPARTIMENT TAT-TAXXI INTERNI - EX-UFFICIO ASSESSMENTS

13746.  L-ONOR.  RENO CALLEJA staqsa lill-Ministru tal-Finanzi:    Jista' l-Ministru jgħid kemm ħarġu ex-ufficio assessments lil self-employed is-sena li għaddiet?  Kemm inġabru flus aktar mid-dipartiment mingħand self-employed fl-1991 u fl-1992, wara li d-dipartiment ma aċċettax id-dikjarazzjonijiet ta' qligħ ta' dawn is-self-employed?

  ONOR.  JOHN DALLI: Risposta tingħata f'xi seduta oħra.

INDUSTRIJI - ĦLAS TA' KONTRIBUZZJONIJIET

13747.  L-ONOR.  RENO CALLEJA staqsa lill-Ministru tal-Finanzi:    Billi jidher li hemm diversi sidien li ma jħallsux il-bolla tal-ħaddiema u anke jżommu għalihom il-flus tal-PAYE, jista' jsir xi ħaġa bejn id-Dipartiment tat-Taxxi u dak tax-Xogħol biex dan il-qerq jispiċċa?

  ONOR.  JOHN DALLI:  Rigward il-ġbir tal-flus imnaqqsa mis-sidien mill-pagi tal-ħaddiema taħt is-sistema tal-PAYE, id-Dipartiment tat-Taxxi Interni qed jagħmel l-almu tiegħu biex jiżgura li din it-taxxa titħallas lid-dipartiment fiż-żmien skond il-liġi.  Is-sistema ġdida komputerizzata li qiegħed idaħħal id-dipartiment għandha tkompli tgħin biex jekk kien qed isir xi abbuż minn xi sidien dan jispiċċa.

  Qed isir studju mid-dipartimenti kkonċernati dwar kif jista' jkun hemm kordinazzjoni aħjar f'dan il-qasam.

DIPARTIMENT TAS-SIGURTA' SOĊJALI - BENEFIĊĊJI SOĊJALI

13748.  L-ONOR.  RENO CALLEJA staqsa lill-Ministru għas-Sigurta' Soċjali:    Jista' l-Ministru jgħid sena b'sena kemm ħadu f'sickness benefits mid-Dipartiment tas-Servizzi Soċjali s-self-employed bejn l-1987 u l-1992 kull sena?  Jista' jgħid kemm kien hemm persuni involuti kull sena li ħadu s-sickness benefit fejn jidħlu s-self-employed fl-istess perjodu, jiġifieri bejn l-1987 u l-1992 kull sena?  Jista' jgħid kemm minn dawn ikklejmjaw aktar minn darba f'sena, benefiċċji għal mard?  Kemm minnhom ikklejmjaw kull sena?

  ONOR.  GEORGE HYZLER:    In-numru ta' nies li jahdmu ghal rashom li hadu beneficcju tal-mard bejn  l-1987 u l-1992 hu kif muri hawn taht:-

	Sena
	Nru.ta'
	Nru ta'granet
	Flus imhallsa

	
	talbiet
	Imħallsa
	

	
	
	
	

	1987
	226
	12,977
	Lm38,661

	
	
	
	

	1988
	250
	12,055
	Lm36,378

	
	
	
	

	1989
	242
	11,102
	Lm50,190

	
	
	
	

	1990
	272
	8,054
	Lm25,577

	
	
	
	

	1991
	806
	23,662
	Lm83,685

	
	
	
	

	1992
	1230
	36,035
	Lm135,088


  Ma tinzammx statistika ta' kemm hemm persuni 'self-employed' li talbu ghal beneficcju tal-mard aktar minn darba fis-sena u lanqas kemm kien hemm minnhom li thallsu f'kull sena.

SELF-EMPLOYED - ĦLAS TA' KONTRIBUZZJONIJIET

13749.  L-ONOR.  RENO CALLEJA staqsa lill-Ministru għas-Sigurta' Soċjali:    Jista' l-Ministru jgħid kemm hawn self-employed iħallsu l-bolla tan-National Insurance?  Liema bolla jħallsu dawn?  Kemm hemm li jħallsu ta' l-ewwel kategorija, tat-tieni kategorija u tat-tielet kategorija?

  ONOR.  GEORGE HYZLER:    Fuq l-ahhar statistika li saret f'dak li thallas ghal April, 1992 (fuq 'sample' ta' 25% ta' dawk li hallsu sal-4 ta' Ottubru, 1993) hargu dawn ic-cifri:-

   'Self-Employed' li hallsu: 14,693

Rati li ħallsu:-

	A
	9721
	(62.76)

	B
	1972
	(13.42)

	C
	1262
	(  8.59)

	D
	  720
	(  4.90)

	E
	  431
	(  2,93)

	F
	  267
	(  1.82)

	G
	  820
	(  5.58)

	
	14,693
	100%


IMMIGRANTI - GĦAJNUNA SOĊJALI

13750.  L-ONOR.  RENO CALLEJA staqsa lill-Ministru għas-Sigurta' Soċjali:    Jista' l-Ministru jgħid kemm kien hemm returned migrants f'Malta u Għawdex li qed jirċievu l-għajnuna soċjali fis-snin 1988-1992 sena b'sena?  Jista' jaqsamli l-figuri fuq Malta u Għawdex separati jekk jogħġbu?  Kemm hemm bħalissa returned migrants li qed jieħdu l-għajnuna soċjali?

  ONOR.  GEORGE HYZLER:    L-Ghajnuna Socjali li tithallas taht l-Att dwar is-Sigurta' Socjali (Kap 318), ma taghmilx distinzjoni bejn persuni li jkunu Returned Migrants u persuni ohrajn li normalment jirrisjedu f'Malta.  Il-kriterju principali hu t-test tal-mezzi.  Ghaldaqstant qatt ma nhasset il-htiega li tinzamm l-istatistika li qed jitlob l-Onor. Interpellant.

ŻEJTUN - DAWL

13755.  L-ONOR.  MARIO GALEA staqsa lill-Ministru għall-Ambjent:    Tista' l-Korporazzjoni Enemalta ġentilment tara li jinbidlu l-bozoz maqtugħa li hemm fi Triq Strejnu, iż-Żejtun?

  Tikkonsidra Enemalta li żżid il-bozoz f'din it-triq minħabba li hi diżabitata u għadha pjuttost mudlama?

  ONOR.  MICHAEL FALZON: Tweġiba tingħata f`seduta oħra.

ŻEJTUN - DAR GĦALL-ANZJANI

13756.  L-ONOR.  MARIO GALEA staqsa lill-Ministru ta' l-Intern u Żvilupp Soċjali:    Jista' l-Ministru jgħid meta hu maħsub li se tinfetaħ id-dar għall-anzjani fiż-Żejtun?

  Kif se titmexxa, mill-privat jew mill-Gvern?

  Kemm hu l-capacity tagħha?

  ONOR.  LOUIS GALEA:   Qegħdin isiru l-isforzi kollha biex id-Dar għall-Anzjani fiż-Żejtun tinfetaħ mill-aktar fis.

  Il-ħsieb huwa li titmexxa mill-Gvern, iżda ma neskludix il-possibilita' li jekk ikun fl-aħjar interessi ta' l-anzjani li titmexxi mill-privat, din tingħata lil xi ditta privata biex tmexxiha.

  F'din id-Dar se jkunu jistgħu joqogħdu 54 anzjani.

ŻEJTUN - FUNTANA FIL-ĠNIEN IL-ĠDID

13757.  L-ONOR.  MARIO GALEA staqsa lill-Ministru għall-Ambjent:    B'referenza għal diversi mistoqsijiet li saru qabel fuq dan l-istess suġġett, jista' l-Ministru jgħid meta hu maħsub li se titwaħħal il-funtana fil-ġnien il-ġdid taż-Żejtun?

  ONOR.  MICHAEL FALZON: Nirreferi l-Onor. Interpellant għat-tweġiba li tajt għal mistoqsija parlamentari numru 12615 (Seduta 176).

ŻEJTUN - TRASPORT PUBBLIKU

13758.  L-ONOR.  MARIO GALEA staqsa lill-Ministru għall-Ambjent:    Peress li fi Triq San Girgor, iż-Żejtun (eżatt quddiem id-Domus) kien hemm sign ta' bus stage li tkisser minn xi vandali, huwa possibbli li jerġa' jitwaħħal biex il-karozzi tal-linja jerġgħu jibdew jieqfu f'dan il-post?

  Possibbli li jsir bus shelter f'dan il-post?

  ONOR.  MICHAEL FALZON: L-Onor. Interpellant huwa mitlub jgħaddi din id-domanda lil Ministru tat-Trasport u tal-Komunikazzjonijiet.

PULIZIJA: TAQSIMA TAT-TRAFFIKU - ĊITAZZJONIJIET

13759.  L-ONOR.  MARIO GALEA staqsa lill-Ministru ta' l-Intern u Żvilupp Soċjali:   Billi t-Taqsima tat-Traffiku ġiet riċentement provduta b'muturi ġodda u d-dehra ta' Pulizija minn din it-taqsima saret iktar frekwenti fit-toroq, jista' l-Ministru ġentilment jagħti lista ta' kemm ġew maħruġa "tickets" tat-traffiku minn din it-taqsima?  Kemm inħarġu taħrikiet oħra minn din it-taqsima fl-ewwel disa' xhur ta' din is-sena?

  ONOR.  LOUIS GALEA:   Bejn Jannar u Settembru ta' din is-sena t-Taqsima tat-Traffiku irrapportat u ħarġet dawn it-'tickets' u taħrikiet ('charges').

  'Tickets'                37,734

  'Charges' oħra      12,013

UNIVERSITA' - STUDENTI

13760.  L-ONOR.  MARIO GALEA staqsa lill-Ministru ta' l-Edukazzjoni u Riżorsi Umani:    Jista' l-Ministru jgħid kemm kien in-numru ta' studenti Universitarji sena b'sena mill-1987 sas-sena li għaddiet?

  ONOR.  UGO MIFSUD BONNICI:   Tweġiba tingħata f'xi seduta oħra.

CABLE TV/CELLULAR TELEPHONES - LIBERALIZZAZZJONI

13814.  L-ONOR.  LEO BRINCAT staqsa lill-Prim Ministru:    Billi l-Gvern jgħid li ma jemminx fil-monopolju, jinsab lest li jilliberalizza l-oqsma tat-TV bil-cable u tat-telephones ċellulari?

  ONOR.  EDDIE FENECH ADAMI: Is-servizz tat-television bil-cable u dak tat-telephones ċellulari huma t-tnejn żviluppi mportanti għall-pajjiż li setgħu jsiru biss permezz ta' investiment ta' kapital kbir f'suq li minħabba ċ-ċokon relattiv tiegħu huwa wieħed ristrett.  Kien għalhekk li ż-żewġ kumpanniji li daħlu għal dawn il-proġetti ngħataw perjodu ta' esklussivita'.  Meta jintemm dan il-perjodu, il-Gvern ikun f'pożizzjoni li, jekk jidhirlu li jkun fl-aħjar interess tal-pajjiż, jilliberalizza ż-żewġ servizzi.

MANOEL ISLAND - VAKAZZJONI TA' PREMISES

13815.  L-ONOR.  LEO BRINCAT staqsa lill-Ministru għall-Ambjent:    Jista' l-Ministru jgħid liema huma dawk l-organizzazzjonijiet u stabbilimenti f'Manoel Island li ġew mitluba jivvakaw il-premises tagħhom?

  Dawn se jiġu offruti fondi alternattivi?

  Jekk iva, fejn?

  Sakemm irid jitbattal Manoel Island?

  ONOR.  MICHAEL FALZON: Jien informat li l-organizazzjonijiet u stabbilmenti f`Manoel Island li diġa' ġew mgħarrfa illi l-kirja tagħhom mhux se tiġi mġedda mill-1 ta` Jannar 1994 jew inkella li ġew mitluba jaħsbu għall-post alternattiv peress li l-kirja tagħhom għadha ma skadietx imma huma lkoll affetwati huma dawn:

Is-Sur Anthony Formosa,

Is-Sur Carmelo Paul Sammut,

Is-Sur Anthony Rodo,

Is-Sur Anthony Abanese,

Midway Marine Ltd.,

Oil Combating Centre,

Med Oilfield Services Co. Ltd.,

Gżira United Football Club,

Phoenicia Glass Blowers,

Marsovin Ltd.

  Kif jaf tajjeb l-Onor. Interpellant, il-Gvern mhuwiex obbligat li jipprovdi postijiet alternattivi iżda qed jagħmel ħiltu kollha biex fejn hu possibbli minħabba n-natura tal-kirja li kellhom jinsab post alternattiv.

ATTARD - SERVIZZI TAT-TELEPHONE

13821.L-ONOR. CHARLES BUHAGIAR staqsa lill-Ministru għat-Trasport u Kommunikazzjoni:    Jista' l-Ministru jgħid meta se jingħataw is-servizzi tat-telephone, l-applikanti AT 6036/91 u AT 6080/91, it-tnejn fi Triq Dun Alwiġ Galea, Ħ'Attard peress li fiż-żewġ każi l-applikanti għandhom bżonn urġenti għal dan is-servizz minħabba raġunijiet ta' xogħol?

  ONOR.  FRANCIS ZAMMIT DIMECH:   Il-Korporazzjoni Telemalta qegħda tkabbar il-"Cable Network" fl-inħawi ta' H'Attard, sabiex tkun tista' taqdi l-applikazzjonijiet pendenti ta' dan il-lokal, inklużi t-tnejn imsemmija mill-Onor. Interpellant.

CHAMBRAY - PROĠETT

13872.  L-ONOR.  LEO BRINCAT staqsa lill-Ministru għas-Servizzi Ekonomiċi:    Jista' l-Ministru jgħid fiex wasal il-proġett ta' Chambray?

  ONOR.  GEORGE BONELLO DU PUIS: Minn mindu gie iffirmat il-kuntratt bejn il-Gvern u Fort Chambray Ltd. fit-13  ta' April ta' din is-sena, sar ħafna  xogħol biex jigi ffinalizzat id-disinn, tal-progett.  Fil-fatt, l-applikazzjoni lill-Awtorita' ta' l-Ippjanar giet sottomessa fit-12 a' Ottubru kif kien stipulat fil-kuntratt.

  Il-progett mistenni li jigi prezentat lill-pubbliku għall-ewwel darba, f'Malta u f'Għawdex izjed tard dan ix-xahar u cioe' fit-18 ta' Novembru fejn se jigi esibit fl-Auberge D'Aragon.

  Meta il-progett jigi  approvat mill-Awtorita', il-kumpannija Fort Chambray Ltd. hija lesta li tibda x-xogħlijiet fuq il-post immedjatament.

AWTORITA' TA' L-IPPJANAR - PROĠETT TA' CHAMBRAY

13873.  L-ONOR.  LEO BRINCAT staqsa lill-Ministru għall-Ambjent:    L-Awtorita' ta' l-Ippjanar ipproċessat l-applikazzjoni għall-"Outline Development Permit" tal-proġett ta' Chambray?

  ONOR.  MICHAEL FALZON: Jien informat li l-applikazzjoni għall-żvillup tal-proġett ta` Chambray għadha qed tiġi proċessata.

"FLOATING MOTEL DIVING CENTRES" - LIĊENZJA

13874.  L-ONOR.  LEO BRINCAT staqsa lill-Ministru ta' l-Intern u Żvilupp Soċjali:    Fiex waslu l-investigazzjonijiet li nhar is-17 ta' Mejju, 1993 (mistoqsija parlamentari numru 10363) inti kont għidt li kienu qed isiru diving schools u floating motel diving centres li kienu rrapportati li qed joperaw bla liċenzja?

  ONOR.  LOUIS GALEA:   Mis-17 ta' Mejju 1993 s'issa ġew identifikati tliet 'Diving Schools' li kienu qegħdin joperaw mingħajr liċenzja.  Dawn it-tlieta kienu mmexxija minn Ġermaniżi u joperaw minn lukandi differenti.

  It-tlieta ġew spezzjonati minn uffiċjali tal-'Hyperbaric Unit' li ġegħluhom jagħmlu t-tibdiliet neċessarji sabiex ikunu konformi ma' l-'Sports Diving Regulations' tad-Dipartimenti tas-Saħħa u tal-Pulizija sabiex ikunu jistgħu japplikaw u jottjenu l-liċenzji neċessarji biex joperaw.

  S'issa wieħed minn dawn diġa' ħarġitlu l-liċenzja u l-applikazzjonijiet tat-tnejn l-oħra qegħdin ikunu proċessati mis-Sezzjoni tal-Liċenzji tal-Pulizija.

  Dan is-sajf ma rċevejniex rapporti ta' 'Diving Boats' li qegħdin joperaw illegalment fl-ibħra Maltin u ma kenux trattati 'divers' fil-'Hyperbaric Unit' li kienu qegħdin jgħoddsu ma' 'Diving Schools' mingħajr liċenzja.

  Mill-investigazzjonijiet tal-Pulizija jirriżulta illi kemm l-M.V. Balena u l-M.V. Kitty Kat, m'għandhom l-ebda permess biex joperaw 'diving schools' hawn Malta.  Ma jirriżultax li fl-istaġun tas-Sajf li għadda sar xi taħriġ f'dan is-sens miż-żewġ dgħajjes imsemmija.

  Barra minn hekk l-M.V. Balena ġiet lura Malta fil-5 ta' Awissu, 1993 u reġgħet telqet fit-8 ta' Settembru 1993. L-M.V. Kitty Kat tinsab Malta sabiex tinbiegħ u ma jirriżultax li intużat għal dan l-iskop.

KOMPUTERIZZAZZJONI - NEFQA KAPITALI

13875.  L-ONOR.  LEO BRINCAT staqsa lill-Ministru tal-Finanzi:    Illum li qed ngħixu f'era ta' komputerizzazzjoni, l-Ministru jinsab f'qagħda li jwieġeb il-mistoqsijiet parlamentari numru 3482/4311 dwar varjazzjoni fin-nefqa kapitali ta' aktar minn 10% mill-istima oriġinali fuq xogħlijiet pubbliċi li saru mill-1987 'il quddiem billi dan it-tagħrif ilu li ġie mitlub fuq 16-il xahar?

  ONOR.  JOHN DALLI: Risposta tingħata f'xi seduta oħra.

SLIEMA - DAWL

13897.  L-ONOR.  SALVU SANT staqsa lill-Ministru għall-Ambjent:     Jista' l-Ministru jgħid x'kienet il-kawża ta' qtugħ ta' l-elettriku fl-inħawi ta' Tas-Sliema nhar it-Tlieta 2 ta' Novembru, 1993?

  ONOR.  MICHAEL FALZON: Jien informat li l-qtugħ fil-provvista ta` l-elettriku f`Tas-Sliema fit-2 ta` Novembru 1993 kienet ikkaġunata minn ħsara fil-cable ta' l-11KV bejn Sliema Dragut S/S u l-Union club S/S.

  Meta l-ħsara nstabet irriżulta li l-kuntrattur li kien jagħmel xogħol tad-drenaġġ kien laqat il-cable in kwestjoni u meta lesta x-xogħol għatta kollox bil-konkrit u radam it-trinka, mingħajr ma kien għamel rapport lil Enemalta.

ENEMALTA - QTUGĦ TA' DAWL

13898.  L-ONOR.  SALVU SANT staqsa lill-Prim Ministru:  B'referenza għall-mistoqsijiet parlamentari li għamilt f'dawn l-aħħar xhur fejn tlabt lill-Prim Ministru sabiex isiru nkjesti ta' kif intnefqu u sar ix-xogħol f'diversi proġetti kbar ta' miljuni ta' liri b'riżultati xejn tajbin, u in vista ta' l-istqarrija li ħarġet l-FOI fejn qed tgħid li għandha tinżamm inkjesta dwar il-qtugħ ta' spiss ta' enerġija l-aktar f'dawn l-aħħar sentejn u li kienet tistenna riżultat aħjar b'Power Station ġdida, jista' l-Prim Ministru jgħid għadux tal-fehma li m'għandhiex issir inkjesta?

  ONOR.  EDDIE FENECH ADAMI: M'għandi xejn x'inżid mat-tweġiba li tajt għall-mistoqsija parlamentari numru 12800.

ENEMALTA - QTUGĦ TA' DAWL

13899.  L-ONOR.  SALVU SANT staqsa lill-Ministru għall-Ambjent:    Kif jispjega l-Ministru il-qtugħ ta' spiss ta' elettriku li kien hawn f'dawn l-aħħar snin l-aktar f'din l-aħħar sena meta suppost li tjiebet u issaħħet is-sistema ta' distribuzzjoni u żdied l-"out-put" tal-generation  matul dawn l-aħħar snin?

  ONOR.  MICHAEL FALZON: Jien informat li l-qtugħ tad-dawl li oriġina mill-Power Stations bejn l-1 ta` Novembru 1992 u t-30 ta` Ottubru 1993 kien ta` 38 darba, imqassmin hekk:

  Ħsara fil-Power Station ta` Delimara 11-il darba.

 Ħsara fil-unit numru 8 (Marsa) 8 darbiet.

 Ħsara fil-boiler numru 7 (Marsa) 3 darbiet.

 Ħsara fit-turbina numru 3 (Marsa) darbtejn.

 Ħsara fit-turbina numru 4 (Marsa) darbtejn.

 Ħsara fit-turbina numru 6 (Marsa) darbtejn.

 Ħsara fil-gas turbine darba.

 Ħsara fil-feed pumps darba.

 Ħsara fl-interconnectors B/C darba.

  Sar load shedding 7 darbiet bejn is-27 ta` Frar u t-12 ta` Marzu meta ġraw ħsarat f`daqqa fil-boilers numri 5, 6 u 7.

  Dan ma jinkludix qtugħ f`postijiet lokalizzati kawżat minn maltemp, ħsarat f`cables jew ħsarat ikkaġunati minn kuntratturi li jolqtu cables u linji.

  L-output fil-ġenerazzjoni żdied biex tintlaħaq id-domanda li dejjem tikber ta` l-elettriku.  L-effett tat-titjib fis-sistema tad-distribuzzjoni kien li l-ħsarat ikkawżati minn din is-sistema naqsu.

ENEMALTA - QTUGĦ TA' DAWL

13900.  L-ONOR.  SALVU SANT staqsa lill-Ministru għall-Ambjent:    Peress li barra l-interuzzjonijiet ta' qtugħ ta' elettriku qed ikun hawn ukoll qtugħ ta' spiss f'ċerti area għal xogħol ta' maintenance u f'areas oħra dawn ikunu ta' erba darbiet jew aktar fis-sena (fiż-żewġ każi l-ħinijiet ikunu bejn t-8.00 a.m. u l-4.00 p.m., jidhirlu l-Ministru li għandhom jinstabu arranġamenti aħjar minn dawn għal dan ix-xogħol ta' maintenance sabiex il-konsumatur ikun moqdi aħjar?

  Safejn naf jien ma nafx f'liema pajjiżi tip ta' dan ix-xogħol jieħu daqshekk ħin.

  ONOR.  MICHAEL FALZON: Jien informat li xogħol ta` manutenzjoni isir regolarment fis-substation u fuq il-linji esposti ta` vultaġġ għoli.

  Is-substations jiġu mantenuti darba kull tliet snin bejn wieħed u ieħor u meta ikun qed isir din il-manutenzjoni il-provvista ta` l-elettriku tiġi sospiża għal xi tmien sigħat fl-area ta` madwar is-substation konċernata.

  It-tifi biex isiru x-xogħlijiet ta` manutenzjoni fuq il-linji ikun iktar ta` spiss.  Ċertu linji twal jinvolvu diversi drabi ta` tifi speċjalment jekk ikunu jridu jinbidlu l-arbli.  Isir ukoll xogħol ta` manutenzjoni fuq il-linji ta` vultaġġ baxx meta jkun neċessarju li jinbidlu n-`neutral wires` ta` l-aluminium ma` wires tar-ram.

FEDERAZZJONI TA' L-INDUSTRIJA - STQARRIJA DWAR IL-PROVVISTA TA' ELETTRIKU

13901.  L-ONOR.  SALVU SANT staqsa lill-Ministru għall-Ambjent:    Nirreferi għall-istqarrija ta' l-FOI li dehret f'gazzetta lokal ta' l-4 ta' Novembru, 1993 fejn fost affarijiet oħra dawn qed jilmentaw:-

  (a) minn qtugħ ta' spiss ta' provvista ta' enerġija;

  (b) dwar il-performance tal-Power Station il-ġdida ta' Delimara; u

  (ċ) l-ħtieġa ta' nkjesta dwar dan il-qtugħ.

  Jista' l-Ministru jgħid x'għandu jsir dwar din l-istqarrija?

  ONOR.  MICHAEL FALZON: Jien informat li l-qtugħ tal-provvista ta` l-elettriku kien aktar mill-average din is-sena minħabba:

  1)   Ħsara fil-boilers 5, 6 u 7 fil-Marsa fi Frar.

  2)   Nuqqas ta` spare capacity waqt xogħol ta` tibdil ta` linja ta` l-isteam fil-Marsa.

  3)   `Teething troubles` f`Delimara.

  Ix-xogħol fil-boilers 5, 6 u 7 u l-linja ta` l-isteam issa hu konkluż.  Hu mistenni li bl-esperjenza fuq it-tagħmir ta` Delimara, it-teething troubles jonqsu.

  Saru rapporti dwar kull inċident li kkawża qtugħ ta` l-elettriku.  Ma jidher li hemm ebda allegazzjoni ta` xi ħaġa irregolari u għalhekk ma jidhirx li hemm lok ta` inkjesta.

FORZI ARMATI - APPLIKAZZ-JONIJIET GĦAL SULDATI

13902.  L-ONOR.  ALFRED PORTELLI staqsa lill-Prim Ministru:    Jista' l-Prim Ministru jgħidli jekk min imur japplika għal suldat u jirċievi ittra ta' aknowledgment mill-Kwartieri Ġenerali tal-Forzi Armati ta' Malta Barracks ta' Ħal Luqa u jkollu miktub li hu ġie reġistrat b'ċertu "serial number", dan in-numru li jagħtuh ikunu ifisser li jkun realment dak in-numru fil-lista ta' dawk li marru jinkitbu għal suldat jiġifieri jekk jgħidlek li s-"serial number" tiegħek hu għaxar irġiel ifisser li hemm disgħa oħra qablek jistennew jew le?

  X'inhi l-proċedura li biha jingħażlu dawn l-applikanti biex isiru suldati?

  ONOR.  EDDIE FENECH ADAMI: Ninsab informat li s-serial number li jingħata lil min imur japplika fil-Kwartieri Ġenerali tal-Forzi Armati ta' Malta biex jingaġġa bħala suldat, jindika n-numru totali ta' applikazzjonijiet li saru minn meta ddaħħlet is-sistema l-ġdida ta' open recruitment.  Wara li jkun ingħata s-serial number, perjodikament l-applikant jiġi nformat ukoll dwar kemm minn dawn l-applikazzjonijiet ġew ipproċessati u għalhekk ikun jista' jiddeduċi l-applikazzjoni tiegħu fiex waslet.

  Il-proċedura li biha jintagħżlu dawn l-applikanti hija bbażata fuq il-prinċipju li min applika l-ewwel jiġi msejjaħ l-ewwel.  Dettalji oħra jinsabu fil-ħarġa tal-Gazzetta tal-Gvern Numru 15732 tat-2 ta' April, 1993.  Naturalment, in-numru ta' dawk li jiġu ngaġġati jiddependi mill-vakanzi li jinħolqu.

KALKARA - TISWIJA TA' TOROQ

13903.  L-ONOR.  SALVU SANT staqsa lill-Ministru għall-Ambjent:    Jista' l-Ministru jgħid meta se tiġi afaltata Triq Giovanni Ricasoli u biċċa minn Triq Gianni Raimondi, il-Kalkara peress li dawn issa kollha huma fformati bil-bini?

  ONOR.  MICHAEL FALZON: Jien informat li Triq Giovanni Ricasoli u Triq Gianni Raimondi, il-Kalkara huma mdaħħla fil-programm ta` asfaltar ta` toroq ġodda u jsiru skond il-prioritajiet ta` xogħlijiet oħra.

